
 

 

 

 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ 

 

ᐋᖅᑭᒋᐊᖅᓯᒪᓐᖏᑦᑐᑦ ᓇᕿᑦᑕᖅᑕᐅᓯᒪᔪᑦ 

  

ᓇᒡᒐᔾᔭᐅ, ᕕᕝᕗᐊᕆ 22, 2021 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

 

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒥᓯᐊᓪ ᐋᓪᐳᑦ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᒃᑐᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ 

 

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐸᑎᑯᓗᒃ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ  

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓂᑦ 

ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 

 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᐃᓄᑐᖃᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 

 

ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕋᕐᔪᐊᖅ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; 

ᒥᓂᔅᑕ ᐅᖃᐅᓯᕐᓄᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᓐᓂᑦ  

 

ᐸᑎᖅ ᓇᑦᓯᖅ 

(ᐊᐃᕕᓕᒃ) 

 

ᑳᓪᕕᓐ ᐲᑕᓴᓐ 

(ᖁᕐᓗᖅᑑᖅ) 

ᑕᐃᕕᑎ ᖃᒪᓂᖅ 

(ᑐᓄᓂᖅ) 

 

ᐃᒥᓕᐊᓄ ᕿᓐᖑᖅ 

(ᓇᑦᓯᓕᒃ) 

 

ᐋᓚᓐ ᕋᒻᐴᑦ 

(ᑕᓯᐅᔭᕐᔪᐊᖅ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᓯᕗᓕᖅᑎ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ   

  

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 

(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ 

 

ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

1 

ᐃᖃᓗᐃᑦ, ᓄᓇᕗᑦ 

ᓇᒡᒐᔾᔭᐅ, ᕕᕝᕗᐊᕆ 22, 2021 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔩᓂ ᐃᖃᓪᓗᐊᖅ, ᐊᖓᔪᖅᑳᖅ 

ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, 

ᐋᕐᓗᒃ ᒪᐃᓐ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᐸᑎᖅ ᓇᑦᓯᖅ, ᑕᐃᕕᑎ ᖃᒪᓂᖅ, ᐅᖃᖅᑎ ᐹᓪ ᖁᐊᓴ, ᐋᓚᓐ ᕋᒻᐴᑦ, 

ᓯᕗᓕᖅᑎ ᔫ ᓴᕕᑲᑖᖅ, ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ, ᑯᕋᐃᒃ ᓯᒪᐃᓚᒃ, ᖄᑕᓂ ᑕᐅᑐᓐᖏ. 

 

>>ᑲᑎᒪᓯᒋᐊᖅᑐᑦ 13:29ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᐹᓪ ᖁᐊᓴ): ᐅᓪᓗᒃᑯᑦ. ᐱᒋᐊᓚᐅᖅᑎᓐᓇᑕ ᑐᒃᓯᐊᕐᓂᒃᑯᑦ ᒪᑐᐃᖅᓯᖁᕙᕋ ᒪᓕᒐᓕᐅᖅᑎ 

ᓚᐃᑦᓯᑑᓐ. 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᖁᔭᓐᓇᒦᒃ, ᒪᓕᒐᓕᐅᖅᑎ ᓚᐃᑦᓯᑑᓐ. ᑐᓐᖓᓱᑦᑎᐊᕆᑦᑎ. ᒪᓕᒐᓕᐅᕐᕕᑦᑎᓐᓄᑦ ᐅᑎᕐᒥᒐᑦᑕ 

ᒪᓕᒐᓕᐅᖅᑎᕗᑦ ᓄᓇᕗᒻᒥᐅᓄᑦ.  

 

ᐱᒋᐊᓚᐅᖅᑎᓐᓇᖓᐃᓛᒃ ᖁᔭᓐᓇᒦᖅᑐᖓ ᐊᒻᒪᓗ ᑖᒃᑯᐊ ᑲᑎᒪᔾᔪᑎᒋᓂᐊᖅᑕᕗᑦ ᐱᒋᐊᓚᐅᖅᑳᖅᑎᓐᓇᒋᑦ 

ᐅᑯᓂᖓ ᐅᖄᕐᔪᒍᒪᒐᒪ.  

 

ᐅᖃᖅᑎᐅᑉ ᐅᖃᐅᓯᒃᓴᖓ 

 

ᐅᖃᖅᑎᐅᓪᓗᖓ ᑕᒡᕙᓂ ᒪᓕᒐᓕᐅᕐᕕᖕᒥ, ᖁᕕᐊᓱᑦᓯᐊᖅᑐᖓ ᑐᓐᖓᓱᒃᑎᑦᑎᑦᓯᐊᕈᓐᓇᕋᑦᑕ ᐃᓕᔅᓯᖕᓄᑦ, 

ᒪᓕᒐᓕᐅᖅᑎᐅᖃᑎᑦᑎᓐᓄᑦ ᑕᒡᕗᖓ ᐃᒡᓗᕐᔪᐊᖅᑎᓐᓄᑦ ᑲᑎᒪᓂᐊᓕᖅᑎᓪᓗᑕᐃᓛᒃ ᑕᒫᓂ ᓄᑖᕐᒥᒃ ᐅᑭᐅᕐᒥᒃ. 

 

ᖃᐅᔨᒪᖁᔨᖕᒥᔪᖓᑦᑕᐅᖅ ᑕᐃᒪ ᑕᒪᓐᓇ ᑲᑎᒪᓂᖅᐳᑦ ᐱᐊᓂᓕᖅᐸᑦ ᑕᐃᒪ ᒪᕐᕈᐃᓐᓈᖕᓂᒃ ᓱᓕ ᑲᑎᒪᓂᕐᒥᒃ 

ᐊᑐᕐᓂᐊᕋᑦᑕ ᑕᒪᓐᓇ ᓂᕈᐊᕐᓂᖅ ᑎᑭᓚᐅᖅᑎᓐᓇᒍ. ᖃᐅᔨᒪᒐᑦᑕ ᑕᐃᒪ ᓂᕈᐊᕐᓂᖅᑕᖃᓛᕐᒪᑦ ᐊᒃᑑᕝᕙ 25, 

2021.  

 

ᒪᓕᒐᓕᐅᖅᑎᐅᖃᑎᒃᑲ ᓱᓖᓛᒃ ᐱᔭᒃᓴᖃᖅᐳᒍᑦ ᑲᑐᔾᔨᖃᑎᒌᑦᓯᐊᕐᓗᑕ, ᐊᒻᒪ ᓲᖃᐃᒻᒪ ᓄᓇᕗᒻᒥᐅᑕᓕᒫᓄᑦ 

ᑭᒡᒐᖅᑐᕋᑦᑕ. ᑖᒃᑯᐊᓗ ᑭᒡᒐᖅᑐᖅᑕᕗᑦ ᐅᕙᑦᑎᓐᓂᒃ ᐅᒃᐱᕈᓱᑦᓯᐊᕐᒪᑕ ᑕᒡᕙᓂ ᑲᑎᒪᓂᐊᕌᖓᑦᑕ.  

 

(ᑐᓵᔨᑎᒍᑦ) ᐃᖅᑲᐃᑎᒋᐊᖅᐸᒃᑲ ᒪᓕᒐᓕᐅᖅᑎᓕᒫᑦ ᐱᒻᒪᕆᐅᓂᖓᓂᒃ ᑖᒃᑯᐊ ᒪᓕᒐᖏᓐᓂᒃ ᒪᓕᓪᓗᑎᒃ 

ᒪᓕᒐᓕᐅᕐᕕᖕᒧᑦ. ᐊᒻᒪᓗ ᐃᑉᐱᒋᑦᑎᐊᕐᓗᒋᑦ ᐃᒻᒥᓂᒃ ᐃᑉᐱᕆᖃᑦᑕᐅᑎᑦᑎᐊᕐᓗᑕ ᐊᒻᒪᓗ ᑖᓐᓇ ᑎᒥᐅᔪᖅ 

ᖃᖓᓕᒫᒃᑯᑦ. ᐊᕐᕌᒎᕋᑖᖅᑐᖅ ᐊᒃᓱᕈᕐᓇᖅᑐᒻᒪᕆᐅᓯᒪᖕᒪᑦ ᓄᓇᕗᒻᒧᑦ, ᑲᓇᑕᒧᑦ ᐊᒻᒪᓗ ᓄᓇᕐᔪᐊᕐᒧᑦ. 

 

ᓂᕆᐅᒃᑲᓗᐊᖅᑎᓪᓗᑕ ᐅᓪᓗᓂᒃ ᐱᐅᓂᖅᓴᓂᒃ ᓂᕆᐅᒍᓐᓇᖁᓪᓗᑕ, ᑐᒃᓯᐊᕐᓂᕗᑦ ᑖᒃᑯᓄᖓ ᐃᓚᔮᖏᓐᓅᖓᔪᑦ 

ᐃᓚᓐᖓᖅᓯᒪᔪᓄᑦ ᐊᒻᒪᓗ ᓄᓇᓖᑦ ᐊᒃᓱᕈᕐᓇᖅᑐᕐᔪᐊᒃᑰᖅᓯᒪᔪᓄᑦ.  

 

ᐅᖃᕈᑎᓗᒋᑦ ᒪᓕᒐᓕᐅᖅᑎᓕᒫᑦ ᒪᓕᒐᓕᐅᕐᕕᖕᒥ, ᐅᐱᒋᔪᒪᕙᒃᑲ ᐊᒻᒪᓗ ᖁᔭᒋᔪᒪᓪᓗᒋᑦ ᑖᒃᑯᐊ 

ᐃᖅᑲᓇᐃᔭᖅᑎᑦᑎᓐᓄᑦ ᑕᖅᑳᓂ ᑖᒃᑯᐊ ᐱᓕᕆᕐᔪᐊᖅᓯᒪᔪᑦ ᐃᑲᔪᕋᓱᒃᑐᑎᒃ ᓄᓇᓕᑦᑎᓐᓂᒃ. ᑕᐃᒪ ᑖᒃᑯᐊ ᑲᐴᑏᑦ 

ᓴᖅᑭᒃᑲᓗᐊᖅᑎᓪᓗᒋᑦ ᓯᕗᓂᒃᓴᒧᑦ ᐃᓱᒪᑦᑎᐊᕐᓇᕐᓂᖅᓴᐅᕗᖅ ᑭᓯᐊᓂ ᑎᑭᐅᑎᓐᖏᓐᓇᑦᑕ ᑖᖅᑐᒃᑰᕐᓂᑦᑎᒍᑦ. 

 

(ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ ᓄᓇᖅᑲᑎᓕᒫᕗᑦ ᓄᓇᕗᒻᒥ, ᐊᔭᐅᖅᑐᑦᑎᐊᖅᐸᕗᑦ ᒪᓕᑦᓯᐊᖁᓪᓗᒋᑦ ᑖᒃᑯᓇᓐᖓᑦ 

ᒪᓕᒃᑎᑕᐅᖁᔭᐅᔪᓂᒃ ᐃᖢᐊᖅᓴᐃᔨᑦᑎᓐᓂᒃ ᐊᒻᒪᓗ ᑖᒃᑯᓇᓐᖓᑦ ᐋᓐᓂᐊᖅᑕᐃᓕᓕᕆᔨᒃᑯᓐᓂᒃ; ᐊᒻᒪᓗ 

ᖁᔭᓐᓇᒦᑦᑎᐊᕆᕗᖓᐃᓛᒃ ᑖᒃᑯᐊ ᑲᐱᔭᐅᖃᑦᑕᖅᑐᕕᓃᑦ ᑖᔅᓱᒧᖓ ᓄᕙᖕᓂᕐᔪᐊᒧᑦ ᓄᕙᒡᔪᐊᕐᓇᖅ-19-ᒧᑦ, ᐊᒡᓛᑦ 

ᐅᕙᖓ.  

 

ᑕᐃᒪ ᐅᖃᖅᑎᓪᓗᖓ ᑖᔅᓱᒥᖓᐃᓛᒃ ᐃᓛᒃ ᑲᐱᔭᐅᖃᑦᑕᕐᓂᕐᒧᑦ, ᑲᐱᔭᐅᖃᑦᑕᖅᖢᓂ ᑕᒪᒃᑯᐊ ᐃᓚᒋᔭᕗᑦ, 

ᐃᓐᓇᖁᑎᕗᑦ, ᓄᓇᓕᒃᐳᓪᓗ, ᑕᐃᒫᒃ ᐅᔾᔨᖅᓱᑦᓯᐊᖁᓪᓗᒋᑦ, ᐅᔾᔨᖅᓱᖅᑕᐅᑦᓯᐊᖁᓪᓗᒋᑦ ᑲᐱᔭᐅᖃᑦᑕᕋᑦᑕ.  

 

(ᑐᓵᔨᑎᒍᑦ) ᑖᓐᓇ ᓄᕙᒡᔪᐊᕐᓇᖅ ᐊᓂᒍᓐᖏᒻᒪᑦ ᓱᓕ, ᐊᒻᒪᓗ ᑲᑎᒪᓂᖅᐳᑦ ᒪᓕᒐᓕᐅᕐᕕᔾᔪᐊᕐᒥ 

ᓴᖅᑭᔮᖅᑎᑦᑎᓂᐊᕐᒪᑦ ᐃᑉᐱᒍᓱᓐᓂᕐᒥᒃ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐱᖁᔭᐅᔪᓂᒃ, ᓲᕐᓗ 

ᐅᖓᓯᒌᒋᐊᖃᕐᓂᕐᒧᑦ. ᑕᐃᒪ ᑐᓐᖓᓱᑦᑎᑦᑎᔪᓐᓇᓐᖏᒃᑲᓗᐊᖅᑎᓪᓗᑕ ᓱᓕ ᓄᓇᕗᒻᒥ ᑕᒡᕗᖓ ᑲᑎᒪᕐᔪᐊᕐᕕᖕᒧᑦ, 

ᓴᖅᑭᔮᖅᑎᑦᑏᓐᓇᖅᐳᒍᑦ ᑐᓴᖃᑦᑕᖅᑎᑦᑏᓐᓇᖅᖢᑕᓗ, ᑕᑯᒃᓴᐅᑎᑦᑏᓐᓇᖅᐳᒍᑦ ᑏᕖᒃᑯᑦ, ᓈᓚᐅᑎᒃᑯᑦ ᐊᒻᒪᓗ 

ᖃᕋᓴᐅᔭᒃᑯᑦ. ᐊᒻᒪᓗ ᑲᔪᖏᖅᓴᖅᐸᒃᑲ ᓄᓇᕗᒻᒥᐅᓕᒫᑦ ᐃᓚᐅᖁᓪᓗᒋᑦ ᑕᕝᕘᓇ ᒪᓕᓪᓗᒋᑦ ᐱᒻᒪᕆᐅᔪᑦ 

ᐱᓕᕆᐊᕗᑦ ᒪᓕᒐᓕᐅᕐᕕᖕᒥ. 

 

(ᑐᓵᔨᑎᒎᕈᓐᓃᖅᑐᖅ) ᑕᐃᒪ ᒪᓕᒐᓕᐅᖅᑎᐅᖃᑎᒃᑲᐃᓛᒃ ᑐᓴᖅᑎᑕᐅᓯᒪᒐᑦᑕ ᑕᕝᕙᓐᖓᑦ ᑎᑎᕋᕐᕕᑦᑎᓐᓂᒃ, ᑖᓐᓇ 

ᒪᓕᒐᓕᐅᖅᑎᐅᖃᑎᕗᑦ ᐊᕐᕕᐊᑦ ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᑦ, ᑕᕝᕙᓃᖃᑕᐅᔪᓐᓇᓐᖏᒻᒪᑦ ᐃᖃᓗᖕᓂ, ᐅᕙᓂ 

ᐃᒃᓯᕚᖅᑎᓪᓗᑕ. ᐱᔾᔪᑎᒋᓪᓗᒍ ᑕᒪᓐᓇ ᐃᖏᕐᕋᖃᑦᑕᕐᓂᖅ ᒫᓐᓇ ᒥᑭᒡᓕᑎᑕᐅᓯᒪᓂᖅᓴᐅᖕᒪᑦ ᐅᕙᑦᑎᓐᓄᑦ ᐊᒻᒪ 

ᓄᓇᓕᖏᓐᓄᑦ ᐊᑑᑎᖃᓗᐊᕐᓂᖓ ᐱᔾᔪᑎᒋᓪᓗᒍ ᑖᒃᑯᓇᓐᖓᑦ ᐋᓐᓂᐊᖅᑕᐃᓕᓂᕆᓂᕐᒧᑦ ᒪᓕᒐᖓ ᒪᓕᒃᖢᒍ 

ᑖᓐᓇ ᐊᑐᕆᐊᖃᕐᓂᐊᕋᑦᑎᒍᑦ. 

 

ᐊᒻᒪ ᑕᐃᒪ ᑕᒪᓐᓇ ᑕᐃᒪᓐᓇᐃᒃᑲᓗᐊᖅᑎᓪᓗᒍ, ᑖᓐᓇ ᐃᓚᐅᑎᑦᑐᓐᓇᕐᓂᐊᕋᑦᑎᒍᑦ. ᐃᓚᐅᔪᓐᓇᕐᓂᐊᖅᖢᓂᓗ. 

ᑕᐅᕙᓂ ᐊᖏᕐᕋᖅᓯᒪᒐᓗᐊᖅᑎᓪᓗᒍ. ᐊᒻᒪᓗ ᓯᕗᓪᓕᖅᐹᑦᓯᐊᕆᒐᑦᑎᒍᑦ ᑕᒪᓐᓇ ᐊᑐᕐᓂᐊᖅᑕᕗᑦ ᑕᒫᓂ 

ᑲᑎᒪᑎᓪᓗᑕ. 

 

ᑕᐃᒪ ᒪᓕᒐᓕᐅᖅᑎᐅᖃᑎᒃᑲ ᐅᔾᔨᖅᓱᑦᓯᐊᕐᓂᐊᖅᐳᒍᑦ ᑕᒪᓐᓇ ᓄᑖᖅ ᐊᑐᖅᑕᕗᑦ ᐊᒻᒪᓗ ᑕᒪᓐᓇ ᐊᓂᖅᓴᓗ 

ᐅᐊᔭᒃᑯᑦ ᖃᕆᑕᐅᔭᒃᑯᑦ ᐊᔪᓐᖏᑎᑕᐅᖃᑦᑕᕋᑦᑕ.  

 

ᐊᒻᒪᓗ ᑕᐃᒪ ᐅᖃᒃᑲᓐᓂᕈᒪᕗᖓᐃᓛᒃ ᐃᓕᔅᓯᓐᓄᑦ ᑖᓐᓇ ᒪᓕᒐᓕᐅᖅᑎ ᓇᑦᓯᓕᖕᒧᑦ, ᑭᖑᕙᕆᐊᖅᓯᒪᖕᒥᖕᒪᑦ 

ᑎᑭᓐᓂᐊᕐᓂᖓ ᑕᒫᓂ ᐱᓇᓱᐊᕈᓯᕆᔭᑦᑎᓐᓂ ᐃᓚᖓᓂᒃ ᑎᑭᓐᓂᐊᖅᑑᒐᓗᐊᖅ. ᓯᓚᒧᑦ ᐱᔾᔪᑎᖃᖅᖢᓂ 

ᑕᒫᓃᑦᑐᓐᓇᓐᖏᑦᑐᖅ ᐊᒻᒪᓗ ᑖᓐᓇ ᒪᓕᒐᓕᐅᖅᑎ ᖁᕐᓗᖅᑑᕐᒧᑦ, ᑭᖑᕙᕆᐊᖅᓯᒪᖕᒥᔪᖅ ᐋᓐᓂᐊᕐᓂᖓᓄᑦ 

ᐱᔾᔪᑎᒋᓪᓗᒍ, ᑎᑭᓐᓂᐊᕐᒥᔫᒐᓗᐊᖅ ᐱᓇᓱᐊᕈᓯᕆᔭᑦᑎᓐᓂ ᑕᒫᓂ.  

 

ᐊᒻᒪ ᑖᓐᓇᑦᑕᐅᖅ ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᑕᐃᒪ ᑕᕝᕙᓃᔾᔮᓐᖏᒻᒥᖕᒪᑦ ᑲᑎᒪᑎᓪᓗᑕ. ᑖᓐᓇᑦᑕᐅᖅ ᑕᐅᓇᓂ 

ᐊᐅᓪᓚᖅᓯᒪᖕᒥᖕᒪᑦ ᖃᓪᓗᓈᑦ ᓄᓇᖓᓐᓂ. 

 

(ᑐᓵᔨᑎᒍᑦ) ᑕᖅᑭᐅᑉ ᐱᒋᐊᕐᓂᖓᓂᒃ ᐅᐱᑦᑐᒻᒪᕆᐅᓚᐅᖅᐳᖓ ᑲᑎᒪᑎᑦᑎᔪᓐᓇᓚᐅᕋᒪ ᐊᖏᖅᑎᑕᐅᑎᓪᓗᒍ 

ᓄᑖᒧᑦ ᓄᓇᕗᒻᒥ ᓂᑖᖅ ᑲᒥᓯᓇᖓᓐᓄᑦ. ᑖᓐᓇ ᐅᐱᓐᓇᖅᑐᖅ ᐄᕙ ᐋᕆᐊᒃ. 

 

>>ᐸᑦᑕᑐᖅᑐᑦ 

 

ᐱᕕᖃᕐᓂᓐᓂ ᐅᐱᒋᔪᒪᕙᕋ ᐅᖃᕈᑎᓗᒍ ᒪᓕᒐᓕᐅᕐᕕᒃ ᑲᒥᓯᓇ ᐋᕆᐊᖕᒧᑦ, ᐊᒻᒪᓗ ᐅᐱᒋᓗᒍ ᑲᒥᓯᓇᐅᓚᐅᖅᑐᒧᑦ 

ᑯᓱᒐᖅ.  

 

ᖁᔭᒋᔪᒪᒋᓪᓗᒍᓗ ᒐᕙᒪᑐᖃᒃᑯᑦ ᒥᓂᔅᑕᖓᓄᑦ ᐅᑭᐅᖅᑕᖅᑐᓕᕆᓂᕐᒥᒃ ᐃᓚᐅᔪᓐᓇᓚᐅᕐᒪᑦ ᖃᕋᓴᐅᔭᒃᑯᑦ 

ᐃᓚᐅᔪᓐᓇᖅᖢᓂ ᐊᖏᖅᑎᑕᐅᑎᓪᓗᒍ. 

 

(ᑐᓵᔨᑎᒎᕈᓐᓃᖅᑐᖅ) ᐱᒋᐊᓚᐅᖅᑎᓐᓇᑕ, ᑖᒃᑯᐊ ᑲᑎᒪᔾᔪᑎᒃᓴᕗᑦ ᒪᓕᖕᓂᐊᕐᒥᒐᑦᑎᒍᑦ. ᐅᑯᓂᖓ 

ᐅᖃᓕᒫᓚᐅᐱᓪᓛᕐᔪᖕᓂᐊᕋᒪ ᑖᔅᓱᒪᓐᖓᑦ ᑲᒥᓴᓇᑖᓵᑦᑕ ᑎᑎᕋᖅᑕᖏᓐᓂᒃ.  

 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3 

ᐱᓪᓗᐊᑕᓄᑦ ᑐᓴᒐᒃᓴᖅ 

 

(ᑐᓵᔨᑎᒍᑦ) ᐅᖃᐅᑎᒋᐊᕈᒪᕙᒃᑲ ᒪᓕᒐᓕᐅᕐᕕᖕᒧᑦ ᐊᑐᓕᖁᔨᕗᖓ ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᐅᑯᓂᖓ 

ᒪᓕᒐᒃᓴᓂᒃ ᑐᒡᓕᐊᓂᒃ ᑲᑎᒪᕐᔪᐊᓕᖅᑎᓪᓗᒋᑦ, ᑕᓪᓕᒪᖓᓐᓂ ᒪᓕᒐᓕᐅᖅᑏᑦ, ᐱᖁᔭᒃᓴᖅ 59, 

ᑮᓇᐅᔭᖅᑐᕈᑎᒃᓴᐃᑦ ᐊᐅᓚᓂᕐᒧᑦ ᒪᑭᒪᑎᑦᑎᓂᕐᒧᓪᓗ ᒪᓕᒐᖅ 2021-2022. ᒪᓕᒐᒃᓴᖅ 60, 

ᑮᓇᐅᔭᖅᑐᕈᑎᒃᓴᒃᑲᓐᓃᑦ ᐊᐅᓚᓂᕐᒧᑦ ᒪᑭᒪᑎᑦᑎᓂᕐᒧᓪᓗ ᒪᓕᒐᖅ, ᓈᓴᐅᑎᖓ 2, 2020-2021. ᐊᒻᒪᓗ 

ᒪᓕᒐᒃᓴᖅ 61, ᑮᓇᐅᔭᖅᑐᕈᑎᒃᓴᒃᑲᓐᓃᑦ ᐊᑭᑐᔪᓄᑦ, ᒪᓕᒐᖅ ᓈᓴᐅᑎᖓ 2, 2020-2021.  

 

ᑎᑎᕋᖅᑐᖅ ᐄᕙ ᐋᕆᐊᒃ, ᑲᒥᓯᓇ ᓄᓇᕗᒻᒧᑦ. 

 

ᒥᓂᔅᑕᐃᑦ ᐅᖃᐅᓯᖏᑦ. ᓯᕗᓕᖅᑎ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 527 - 5(2): ᓄᓇᕗᑦ ᑐᓐᖓᕕᒃᑯᑦ ᐊᖓᔪᖅᑳᖓᑦ ᐅᐱᒋᔭᐅᓂᖓ 

ᓂᕈᐊᖅᑕᐅᒃᑲᓐᓂᕐᓂᖓᓄᑦ (ᓴᕕᑲᑖᖅ) 

 

ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᕐᒥᐅᑦ ᐅᑉᓗᒃᑰᑦᓯᐊᖅᐸᒃᑲ. ᑖᓐᓇ ᓄᕙᖕᓇᕐᔪᐊᖅ 

ᓵᓚᒋᓂᐊᕋᓗᐊᖅᑕᕗᑦ ᐅᑕᖅᑭᑦᓯᐊᕆᑦᓯ.  

 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐅᐱᒍᓱᑦᑎᐊᕈᒪᓪᓗᖓ ᒥᔅ ᐊᓗᑭ ᑰᑦᑎᕐᒧᑦ ᑖᓐᓇ 

ᓂᕈᐊᖅᑕᐅᓕᖅᑭᕋᑖᓚᐅᖅᑕᖅ ᐊᖓᔪᖅᑳᖓᓄᑦ ᓄᓇᕗᑦ ᑐᓐᖓᕕᒃᑯᑦ ᑎᒥᖓᓐᓄᑦ ᕖᕝᕗᐊᕆ 8-ᖑᑎᓪᓗᒍ. ᒥᔅ 

ᑰᑦᑎᖅ ᓵᓚᒃᓴᓚᐅᖅᐳᖅ ᐱᔨᑦᑎᕋᕐᓂᐊᓕᖅᑐᓂ ᐊᖓᔪᖅᑳᖑᓗᓂ ᑎᒥᐅᔪᒧᑦ ᑎᓯᐱᕆ 20, 2024-

ᓐᖑᕋᓱᓐᓂᖓᓂᒃ. 

 

ᑕᐃᒪ ᒪᓕᒐᓕᐅᕐᕕᒻᒦᑦᑎᓪᓗᖓ ᖃᐅᔨᒪᒐᑦᑕ ᓄᓇᕗᑦ ᒐᕙᒪᒃᑯᑦ, ᓄᓇᕗᑦ ᑐᓐᖓᕕᒃᑯᓪᓗ ᑎᒥᖓ 

ᐱᓕᕆᖃᑎᒌᒃᓯᒪᔪᑐᖃᐅᒻᒪᑕ ᐱᐅᓂᖅᓴᐅᖁᓪᓗᒋᑦ ᓄᓇᕗᒻᒥ ᐃᓄᖕᓄᑦ. ᑖᓐᓇ ᐱᔭᕐᓂᖅᑐᐃᓐᓇᓯᒪᓐᖏᒻᒪᑦ, 

ᑭᓯᐊᓂᓕ ᐱᒻᒪᕆᐅᖏᓐᓇᐅᔭᕐᒪᑦ. ᑖᓐᓇ ᐱᓕᕆᖃᑎᒌᑦᑎᐊᕐᓂᖅ ᑲᔪᓰᓐᓇᕐᓗᒍ ᓯᕗᓪᓕᐅᑎᑕᕗᓪᓗ ᒐᕙᒪᒃᑯᓐᓄᑦ 

ᐱᒻᒪᕆᐅᓛᕆᑎᓐᓂᐊᕐᒥᒐᑦᑎᒍᑦ. 

 

ᑕᐃᒪᓕ ᐱᔭᒃᓴᖁᑎᑦᑎᒍᑦ ᑎᓕᔭᐅᓯᒪᔾᔪᑎᒋᔭᕗᑦ ᐊᒻᒪᓗ ᐱᓕᕆᔪᒪᓂᑦᑎᓐᓂᒃ ᓄᓇᕗᒻᒧᑦ ᐃᓄᖕᓄᓪᓗ 

ᑲᑎᑦᑐᓐᓇᖃᑦᑕᕋᑦᑕ ᓂᐱᕗᑦ ᓂᐱᖅᑯᖅᑐᖅᓯᖁᓪᓗᒍ. ᑕᒪᒃᑯᐊ ᐱᔭᕆᐊᖃᖅᑕᕗᑦ ᑐᕌᒐᕗᑦ ᑲᓇᑕᒥᐅᓕᒫᓄᑦ 

ᖃᐅᔨᒪᑎᓪᓗᒋᑦ. 

 

ᐅᖃᖅᑏ, ᑕᐃᒪᓐᖓᑦ ᓯᕗᓕᖅᑎᓐᖑᓚᐅᖅᑐᖓ ᐱᕕᖃᖃᑦᑕᖅᓯᒪᒐᒪ ᐱᓕᕆᖃᑎᒋᓗᒍ ᐊᖓᔪᖅᑳᖅ ᑰᑦᑎᖅ. 

ᐱᓕᕆᔪᒪᑦᑎᐊᖅᓯᒪᓂᖓ, ᐱᓕᕆᑦᑎᐊᕐᓂᖓᓗ ᓄᓇᕗᒻᒥ ᐃᓄᖕᓄᑦ ᑖᓐᓇ ᐅᐱᓐᓇᕐᒪᑦ. ᑖᓐᓇ 

ᑕᐅᑐᒐᖃᖅᑐᒻᒪᕆᐅᖕᒪᑦ ᓴᓐᖏᔪᒥᒃ, ᐊᒻᒪᓗ ᐊᕐᕌᒍᓂᒃ ᑎᓴᒪᓂᒃ ᐱᔪᓐᓇᕐᓂᓕᒫᓂ ᐃᑲᔪᕋᓱᓐᓂᐊᖅᑐᖅ ᐃᓄᖕᓄᑦ 

ᓄᓇᕗᒻᒥ. 

 

ᐅᖃᖅᑏ, ᑐᕌᖅᑕᕗᑦ ᐱᒻᒪᕆᐅᓛᖑᑎᒃᓯᒪᒐᑦᑎᒍᑦ ᓯᕗᓪᓕᐅᔾᔭᐅᓯᒪᔭᖏᑦ ᑲᑐᔾᔨᖃᑎᒌᓐᓂᕗᑦ. ᑖᒃᑯᐊ ᒐᕙᒪᒃᑯᑦ 

ᐱᔭᕇᖅᓯᒪᑦᑎᐊᖁᓪᓗᒋᑦ ᐱᔭᒃᓴᕆᔪᒪᔭᑦᑎᓐᓂᒃ ᓄᓇᕗᒻᒥ ᐊᖏᖃᑎᒌᒍᑎ. ᐅᖃᒃᑲᓐᓂᕈᒪᓪᓗᒍ ᐱᓕᕆᔪᒪᓂᖅᐳᑦ 

ᑕᒪᑐᒧᖓ ᐊᒻᒪᓗ ᓂᕆᐅᑦᑎᐊᖅᐳᖓ ᑲᑎᒪᖃᑎᒋᓛᕋᒃᑯ ᓄᓇᕗᑦ ᑐᓐᖓᕕᒃᑯᑦ ᐊᖓᔪᖅᑳᖓᑦ ᑲᑎᒪᔨᖏᓪᓗ 

ᐸᕐᓇᖃᑎᒋᓗᒋᑦ. 

 

ᒪᓕᒐᓕᐅᖅᑎᐅᖃᑎᒃᑲ ᐅᐱᒋᖃᑎᒋᓚᐅᓐᖓ ᒥᔅ ᑰᑦᑎᕐᒧᑦ ᑖᔅᓱᒧᖓ ᓂᕈᐊᖅᑕᐅᓯᒪᓂᕆᓂᐊᖅᑕᖓᓄᑦ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᑮᓇᐅᔭᓕᕆᓂᕐᒧᑦ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᑉ ᐅᖃᐅᓯᖓ 528 - 5(2): ᖃᐅᔨᒃᑲᐃᓂᖅ ᑮᓇᐅᔭᖅᑑᑎᒃᓴᓂᑦ ᐅᓂᒃᑳᓛᕐᓂᕐᒥᒃ (Hᐃᒃᔅ) 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᓐᖓᓱᒋᑦᓯ ᐃᖃᓗᖕᓄᑦ. ᒥᔅᑕ ᒪᐃᓐ 

ᖃᕋᓴᐅᔭᖅᑎᒍᑦ ᑐᓐᖓᓱᒋᑦ. ᖁᔭᓐᓇᒦᒃ, ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ ᑐᓴᖅᑎᑦᑐᒋᑦ ᖁᕕᐊᓱᑉᐳᖓ ᕖᕝᕗᐊᕆ 

23, 2021-ᒥ ᖃᐅᑉᐸᑦ ᓴᖅᑭᑦᑎᓂᐊᕋᒪ 2021-2022 ᑮᓇᐅᔭᖅᑐᕈᑎᒃᓴᐃᑦ ᓇᓗᓇᐃᖅᓯᒪᔭᖏᑦ ᒐᕙᒪᒃᑯᑦ 

ᓯᕗᓪᓕᐅᑎᓯᒪᔭᖏᑦ ᑮᓇᐅᔭᖅᑐᕈᑎᒃᓴᑦ ᐊᕐᕌᒍᒧᑦ 2021-2022. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕᐅᔪᖅ ᐃᓕᖅᑯᓯᓕᕆᓂᕐᒧᑦ. ᒥᓂᔅᑕ ᓇᑲᓱᒃ. 

 

ᐊᖓᔪᖅᑳᑉ ᐅᖃᐅᓯᖓ 529 - 5(2): ᐅᖃᐅᓯᕐᒧᑦ ᖁᕕᐊᓲᑎᖃᕐᓂᖅ 2021 (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ, ᐊᒻᒪ ᐸᓐᓂᖅᑑᕐᒥᐅᑦ.  

 

ᐅᖃᖅᑏ, ᕖᕝᕗᐊᕆ ᓄᓇᕗᒻᒥ ᖁᕕᐊᓲᑎᖃᖅᐸᒻᒪᑕ, ᐅᖃᐅᓯᕐᒧᑦ ᖁᕕᐊᓲᑎᖃᕐᓂᖅ. ᓄᓇᕗᒻᒥ ᐊᕐᕌᒍᑕᒫᑦ 

ᖁᕕᐊᓲᑎᒋᕙᑦᑕᖓᑦ ᐃᓄᑦᑐᑦ ᐅᖃᐅᓯᖅ. 

 

ᑕᒪᑐᒪᐅᑉ ᐊᕐᕌᒍᒥ ᐱᔾᔪᑕᐅᓂᐊᖅᑐᖅ ᐃᓄᐃᑦ ᐱᓐᖑᐊᕈᓯᖏᑦ, ᐃᓄᐃᑦ ᐱᓐᖑᐊᕈᓯᑐᖃᖏᑦ. 

ᖁᕕᐊᓲᑎᒋᔭᐅᓂᖓᑦ ᐃᓄᑦᑐᑦ ᑎᑭᐅᑎᕗᖅ ᐊᖏᕈᑕᐅᓯᒪᔪᖅ ᐃᓅᓂᕗᑦ. ᓯᕗᓪᓕᐅᔾᔭᐅᔭᕆᐊᖃᕐᓂᖓᑦ 

ᑐᕌᖅᑕᕗᑦ, ᓴᓐᖏᑦᑎᒋᐊᕐᓗᒍ ᑐᓐᖓᕕᖓ ᐊᐅᓚᑦᑎᐊᖁᓪᓗᒋᑦ ᒪᕐᕈᐃᓕᖓᔪᑎᒍᑦ ᐅᖃᐅᓯᖏᓐᓂᒃ ᐃᓄᖕᓂᒃ.  

 

ᐃᓄᐃᑦ ᐱᓐᖑᐊᕈᓯᖏᑦ ᑐᓐᖓᕕᒋᓯᒪᔭᕗᑦ ᐃᓄᐃᑦ ᐃᓕᖅᑯᓯᖏᓐᓂᒃ, ᐊᑯᓂᐊᓗᒃ ᑭᖑᕚᕇᓐᓄᑦ ᐃᓅᓯᕐᒧᑦ. 

ᐊᔪᕈᓐᓃᖅᓴᑎᓪᓗᒋᑦ ᓴᓐᖏᑦᑎᔅᓴᕐᓂᒃᑯᑦ ᐊᔅᓱᕈᕐᓇᖅᑐᖅᓯᐅᓂᒃᑯᑦ ᑲᔪᓰᓐᓇᕈᓐᓇᓂᒃᑯᑦ ᓴᓐᖏᑎᖅᐹᓪᓕᕐᓂᒃᑯᑦ 

ᓄᓇᖅᑲᑎᑦᑎᓐᓂᒃ.  

 

ᑕᒪᑐᒪᓂ ᐊᕐᕌᒍᒥ ᓄᓇᕗᒻᒥᐅᑦ ᐃᓚᐅᖁᔭᐅᕗᑦ ᖁᕕᐊᓲᑎᖃᖃᑕᐅᖁᔭᐅᓪᓗᑎᒃ ᑐᓴᖅᑎᑦᑎᓪᓗᑎᒃ 

ᐊᑐᖅᐸᓚᐅᖅᑕᖏᓐᓂᒃ ᐅᓂᒃᑳᕐᓗᑎᓪᓗ ᐃᓄᐃᑦ ᐱᓐᖑᐊᕈᓯᖏᓐᓂᒃ. ᖃᓄᐃᓕᐅᕈᑕᐅᖃᑦᑕᓚᐅᖅᑐᐃᑦ 

ᐃᓐᓇᑐᖃᐃᑦ ᐅᓂᒃᑳᖅᑐᐊᕐᓂᒃᑯᑦ ᐱᒻᒪᕆᐅᓂᖏᑦ ᐱᓐᖑᐊᕈᓯᕐᓂᒃ. ᑲᔪᓰᓐᓇᕈᓐᓇᓂᕐᒥᒃ ᓴᖅᑭᑎᑦᑎᑲᓐᓂᓂᕐᒥᓪᓗ 

ᐃᓄᐃᑦ ᐃᓕᖅᑯᓯᖏᓐᓂᒃ. 

 

ᐅᖃᐅᓯᕐᓂᓪᓗ ᐅᖃᐅᓯᑐᖃᕐᓄᑦ ᓵᓚᔅᓴᕋᓱᐊᕐᓂᖅ, ᕿᓚᐅᑦ, ᐃᓐᖏᐅᓯᓕᕆᓂᕐᒧᓪᓗ ᓵᓚᔅᓴᕋᓱᐊᕐᓂᖅ. 

 

(ᑐᓵᔨᑎᒍᑦ) ᐅᖃᖅᑏ, ᐋᔨᖃᑎᒌᓐᓂᖅ ᒐᕙᒪᒃᑯᑦ 8-ᖑᑎᓪᓗᑎᒃ ᑕᓯᐅᖅᑕᐅᔾᔪᑎᖏᑦ ᐃᓄᐃᑦ ᐅᑉᐱᕆᔭᖏᓐᓄᑦ 

ᐊᖅᑭᒃᓱᐃᓂᕐᒧᑦ ᑲᑐᔾᔨᖃᑎᒌᓐᓂᕐᒧᑦ, ᑕᐃᒪᐃᒻᒪᑦ ᐅᖃᐅᓯᕐᒧᑦ ᖁᕕᐊᓲᑎᖃᕐᓂᖅ ᐱᖃᐅᓯᔾᔨᓯᒪᓕᖅᐳᖅ 

ᒐᕙᒪᓕᒫᒧᑦ ᖃᓄᖅᑑᖃᑎᒌᓐᓂᕐᒧᑦ ᖃᓄᐃᓕᐅᕐᓂᒃᓴᓂᒃ.  

 

ᐱᒋᐊᕐᓗᒍ ᔮᓐᓄᐊᕆ 28 ᐱᖅᑯᓯᓕᕆᔨᒃᑯᓐᓂᒃ ᐃᖅᑕᕐᓂᓴᓕᕆᔨᒃᑯᓐᓂᒃ ᐊᒻᒪᓗ ᓄᓇᓕᓐᓂ ᒐᕙᒪᒃᑯᓐᓂᓪᓗ 

ᐱᔨᑦᑎᖅᑎᒃᑯᓐᓄᓪᓗ ᓴᖅᑭᑦᑎᓂᕐᒥᒃ ᑖᒃᑯᐊ ᒪᐃᑯᕈᓵᑉ-ᒥᒃ ᐃᓄᒃᑎᑑᖓᓕᖅᑎᑦᑎᔾᔪᑏᑦ. ᑖᒃᑯᐊ ᐃᖅᑲᓇᐃᔭᐅᑏᑦ 

ᐱᔪᓐᓇᖅᓯᔾᓱᑕᐅᒃᑲᓐᓂᕐᒪᑦ ᐃᓄᒃᑎᑐᑦ ᐊᑐᖅᑕᐅᓂᖓᓂᒃ, ᐃᓅᓯᓕᒫᑦᑎᓐᓂ, ᐃᓅᓯᑦᑎᓐᓂ. ᑖᒃᑯᐊ 

ᐅᐱᒍᓱᓕᕐᓗᑕᓗ ᐅᖃᐅᓯᑦᑎᓐᓄᑦ ᐃᓕᖅᑯᓯᑦᑎᓐᓄᑦ. ᐃᓄᐃᑦᑕᐅᖅ ᖁᕕᐊᓱᒍᓐᓇᕐᒥᖕᒪᑕ ᐃᓄᒃᑐᑦ ᑏᕖᒃᑯᑦ 

ᐊᑐᐃᓐᓇᐅᓕᖅᑐᑦ ᐃᓄᒃᑐᑦ ᓴᖅᑭᔮᖅᑎᑕᐅᓂᖏᑦᑎᒍᑦ. 

 

ᐅᖃᖅᑏ, ᓄᓇᕗᒻᒥᐅᑦ ᑲᔪᖏᖅᓴᖅᑕᐅᕗᑦ ᐊᔭᐅᖅᑐᐃᖁᓪᓗᒋᑦ ᐃᓄᒃᑐᑦ ᐅᓪᓗᑕᒫᑦ ᐊᑐᖅᑕᐅᖁᓪᓗᒍ ᐅᓂᒃᑳᑎᒍᑦ, 

ᐱᓐᖑᐊᕐᓂᒃᑯᑦ, ᐃᓚᐅᓂᒃᑯᓪᓗ ᐊᔾᔨᒌᓐᖏᑦᑐᓂᒃ ᐊᒻᒪᓗ ᓇᓗᓇᐃᒃᑯᑕᑦ ᖁᕕᐊᓲᑎᖃᕐᓃᑦ ᑖᒃᑯᓇᓐᖓᑦ 

ᖃᕋᓴᐅᔭᖅᑎᒍᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐋᓐᓂᐊᖅᑕᐃᓕᓂᕆᓂᕐᒧᑦ, ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᑉ ᐅᖃᐅᓯᖓ 530 - 5(2): ᓄᕙᕐᔪᐊᕐᓇᖅ-19 ᐱᓕᕆᐊᕆᔭᐅᓂᖓ (ᑯᓱᒐᖅ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᓪᓗᒃᑯᑦ ᐅᖃᖅᑎᑦᓯᔩ. ᖁᕕᐊᓇᖅ ᐅᑎᕐᒥᒐᑉᑕ.  

 

ᐅᖃᖅᑎᑦᓯᔩ, ᖃᐅᔨᒪᖕᒪᑕ ᑲᑎᒪᔨᐅᖃᑎᒃᑲ ᐋᓐᓂᐊᖅᑕᐃᓕᒪᓕᕆᓂᕐᒧᑦ ᒥᓂᔅᑕᓐᖑᖅᑎᑕᐅᓚᐅᕋᒪ ᑕᒪᓐᓇ 

ᓄᕙᒡᔪᐊᕐᓇᖅ ᐃᓛᒃ ᐃᖏᕐᕋᔪᑐᖃᐅᕌᕐᔪᓕᖅᑎᓪᓗᒍ. ᐊᔾᔨᐅᓐᖏᑦᑐᒻᒪᕆᐊᓗᒃᑯᓪᓕ ᐊᑐᓚᐅᕋᒪ ᑕᒡᕗᖓ 

ᐃᖏᑎᓪᓗᖓ ᐋᓐᓂᐊᖅᑕᐃᓕᒪᔪᓕᕆᓂᐅᑉ ᒥᓂᔅᑕᖓᓄᑦ. 

 

ᑎᖕᒥᓲᓛᒃᑯᑦ ᑦᓵᑕᒃᑯᑦ ᓴᓂᑭᓗᐊᓕᐊᖅᐸᓪᓕᐊᓚᐅᖅᓯᒪᒐᒪ ᑕᐃᑉᓱᒪᓂ ᐅᑉᓗᕐᒥᒃ, ᓴᓂᑭᓗᐊᑉ ᒪᓕᒐᓕᐅᖅᑎᐊ 

ᑕᐃᑯᐊ ᐊᔾᔭᕐᒫᖅᖢᒍ, ᑲᑎᒪᖃᑎᒋᓂᐊᖅᖢᒋᓪᓗ ᕼᐊᒻᓚᒻᒥᐅᑕᐃᑦ. ᒥᑦᑕᕆᐊᒃᓯᑎᑉᓗᑕ ᐅᖃᓘᑎᐊᓛᕋ ᓯᕙᓂᕐᒪᑦ 

ᖃᒡᓕᓪᓗᓂ ᑕᐃᑯᖓ. ᓇᓗᓇᐃᖅᑕᐅᓚᐅᖅᓯᒪᖕᒪᑦ ᑕᐃᑲᓂᒎᖅ ᓄᕙᒡᔪᐊᕐᓂᖅᑕᖃᕐᒪᑦ ᑎᖕᒥᓲᕐᒥᒎᖅ 

ᓂᐅᔭᕆᐊᖃᓐᖏᑦᑐᒎᖅᑕᐅᓚᐅᖅᓯᒪᒐᒪ. ᑕᒡᕙᓗ ᒥᓂᔅᑕᓐᖑᓵᖅᖢᖓ ᐋᓐᓂᐊᖅᑕᐃᓕᒪᔪᓕᕆᓂᕐᒧᑦ.  

 

ᑕᐃᑲᓐᖓᑦ ᐱᒋᐊᖅᖢᒍ ᑕᖅᑭᓄᑦ ᐱᖓᓱᓄᑦ ᑕᒪᓐᓇ ᓄᕙᒡᔪᐊᕐᓂᖅ ᓄᓇᕗᑉ ᐃᓗᐊᓂ ᐱᓕᕆᐊᕆᓯᒪᒐᑉᑎᒍᑦ 

ᑕᐃᑲᓂ ᐊᕐᕕᐊᓂ, ᑲᖏᖅᖠᓂᕐᒥ, ᓴᓂᑭᓗᐊᕐᒥ ᐊᒻᒪᓗ ᑎᑭᕋᕐᔪᐊᕐᒥ. 

 

(ᑐᓵᔨᑎᒍᑦ) ᐅᖃᖅᑏ, ᑕᐃᒪ ᐅᖃᕈᓐᓇᖅᐳᖓ ᒥᓂᔅᑕᐅᑉᓗᖓ ᐅᐱᒋᒻᒪᕆᓚᐅᕋᑉᑭᑦ ᖃᓄᖅ 

ᐊᔪᓐᖏᑦᓯᐊᓚᐅᕐᓂᖏᑦ ᕿᓚᒥᒃᑯᓪᓗ ᐱᓕᕆᔨᕗᑦ ᒐᕙᒪᒃᑯᓪᓗ ᐱᓕᕆᕝᕕᓕᒫᖏᑦ ᖃᓄᐃᒋᐊᓕᕐᓂᖏᓐᓂᒃ 

ᓄᕙᒡᔪᐊᕐᓂᖃᖅᑎᓪᓗᒍ. ᐊᒻᒪ ᐊᑦᑕᕐᓇᖅᑐᒦᖁᔨᓚᐅᓐᖏᓇᑦᑕ ᓄᓇᕗᒻᒥᐅᓂᒃ ᐊᒻᒪ ᒐᕙᒪᒃᑯᑦ 

ᐱᓕᕆᐊᕆᒋᐊᓕᖏᑦ ᑲᔪᓰᓐᓇᑦᑎᐊᖁᑉᓗᒋᑦ. 

 

ᐅᖃᖅᑏ, ᐱᓇᓱᐊᕐᓂᕗᑦ ᐊᑦᓱᕈᕐᓇᖅᑐᒃᑯᓘᓐᖏᑉᓗᓂ ᐱᓚᐅᓐᖏᒻᒪᑦ ᐃᑲᕐᕋᒐᓴᖕᓄᑦ ᐱᓕᕆᔨᑦᑎᓐᓄᑦ 

ᐱᓕᕇᓐᓇᖅᖢᑎᒃ ᐊᑦᑕᕐᓇᖅᑐᒦᑦᑕᐃᓕᒪᓇᓱᒃᖢᑕ ᓄᓇᕗᒻᒥᐅᑦ ᐊᖏᓂᖅᐹᖑᑎᒐᓱᓚᐅᕋᓗᐊᕋᑉᑎᒍᑦ. ᑕᕝᕘᓇ 

ᐅᐱᒋᔭᕆᐊᖃᖅᑕᕗᑦ ᐃᓗᖏᖅᑐᓚᐅᑦᓯᐊᕐᓂᖏᑦ ᑲᑦᓱᖓᐃᖅᓯᒪᑦᓯᐊᓚᐅᕐᓂᖏᓪᓗ ᓄᓇᕗᒥᐅᓗᒃᑖᓄᑦ. 

 

ᐊᒻᒪᓗ ᐅᖃᖅᑏ, ᐃᓕᑕᕆᔪᒪᒻᒥᔭᕋ ᓄᓇᕗᒻᒥᐅᓂᒃ ᓴᐳᑎᒐᓱᑉᐸᓐᓂᖏᓐᓂᒃ ᓄᓇᓕᒥᓂᒃ. ᐊᒃᓱᕈᖅᖢᑎᒃ 

ᒪᓕᑦᑎᐊᕋᓱᒃᖢᑎᒃ ᖃᓄᐃᑦᑕᐃᓕᒪᓂᕐᒥᒃ ᐋᓐᓂᐊᑦᑕᐃᓕᒪᓂᕐᒥᒃ ᑕᖅᑭᓄᑦ ᓯᑕᒪᐅᔪᖅᑐᓄᑦ ᐃᒫᒃ 

ᐱᓕᕆᓪᓗᐊᑕᕐᓂᖏᓐᓄᑦ ᓄᕙᒡᔪᐊᕐᓇᖃᓪᓚᕆᓚᐅᓐᖏᑦᑐᖅ ᓄᓇᕗᒻᒥ. ᐊᒻᒪᓗ ᓄᕙᒡᔪᐊᕐᓂᖅᑕᖃᓕᕐᒪᑦ 

ᓂᐴᒪᑎᑦᓯᑦᓯᔾᔫᒥᒍᓐᓇᑦᓯᐊᓚᐅᖅᑐᖅ. ᑕᒪᓐᓇ ᐊᒃᓱᕈᕐᓇᓚᐅᖅᑑᒐᓗᐊᖅ ᑲᑉᐱᐊᓇᖅᖢᓂᓗ ᓯᕘᕋᓇᖅᖢᓃᓛᒃ 

ᖃᓄᖅ ᑕᒪᓐᓇ ᖃᓄᖅ ᓯᐊᒻᒪᖅᑕᐃᓕᒪᒍᓐᓇᕐᒪᖔᑦ. 

 

ᐊᒻᒪ ᑭᖑᓪᓕᖅᐸᒥᒃ, ᐅᖃᖅᑏ, ᐃᓕᑕᕆᔪᒪᓪᓗᒋᓪᓗ ᐊᕕᒃᑐᖅᓯᒪᔪᖁᑎᓐᓂ ᓇᒥᑐᐃᓐᓇᖅ ᓄᓇᕐᔪᐊᕐᒥ ᐅᕙᒍᑦ 

ᐊᑦᑐᖅᑕᕕᔾᔪᐊᖑᓚᐅᕐᒥᒐᑦᑕ ᓄᕙᒡᔪᐊᕐᓇᖅ-1-9ᒧᑦ. ᒫᓐᓇ ᐃᓕᑕᕆᑲᐃᓐᓇᕈᒪᕙᒃᑲ ᒫᓐᓇ ᑕᐃᒃᑯᐊ 

ᐃᓅᒍᓐᓃᓚᐅᖅᑐᑯᓗᐃᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕᐅᔪᖅ ᓴᓇᔨᓕᕆᓂᕐᒧᑦ, ᒥᓂᔅᑕ ᐊᕿᐊᕈᖅ. 

 

 

ᐊᖓᔪᖅᑳᑉ ᐅᖃᐅᓯᖓ 531 - 5(2): ᓄᓇᕗᑦ ᒐᕙᒪᒃᑯᑦ ᐃᓕᑕᕆᔭᐅᓯᒪᔪᑦ ᑲᓇᑕᒥ 

ᐃᖅᑲᓇᐃᔭᕐᕕᑦᑎᐊᕙᐅᓂᖅᐹᖑᖃᑕᐅᓂᖓᓄᑦ 2021-ᒥ (ᐊᕿᐊᕈᖅ) 

 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

6 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓂᓪᓕᕆᐊᓚᐅᓐᖏᓂᓐᓂᒃ ᓯᕗᓪᓕᖅᐹᒥᒃ 

ᓇᓪᓕᐅᓂᖅᓯᐅᑦᑎᐊᖁᑉᓗᒍ ᕼᐅᑉ ᐃᓄᒃ, ᐸᓂᒐ. ᓇᓪᓕᐅᓂᖅᓯᐅᑦᑎᐊᕆᑦ. ᐊᒻᒪ ᒦᓚ ᑲᒥᓐᖑᐊᖅ, ᑕᐃᓐᓇᑦᑕᐅᖅ 

ᓇᓪᓕᐅᓂᖅᓯᐅᑦᓯᐊᖁᒻᒥᔭᕋ. 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᐅᓪᓗᒦᓛᒃ ᑖᒃᑯᐊ ᐱᓕᕆᔪᒪᓯᒪᔭᕗᑦ ᓴᖅᑭᑉᐸᓪᓕᐊᖏᓐᓇᕐᒪᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ ᑕᒪᒃᑯᓄᖓ ᐱᓗᐊᓐᖑᐊᖅᑐᒥᒃ ᒪᒃᑯᑦᑐᓄᑦ. ᑖᒃᑯᐊᓪᓗ ᐃᑲᔫᑎᖃᑦᑎᐊᖅᓱᑎᒃ 

ᑲᔪᓂᖃᑦᑎᐊᖅᓱᑎᒃ ᐱᓕᒻᒪᒃᓴᕐᓂᕐᒥᒃ, ᐊᒻᒪᓗ ᐱᔪᓐᓇᖅᓯᓇᓱᓐᓂᕐᒥᒃ. ᑕᐃᒪᓐᓇᐃᑦᑎᓪᓗᒍ, ᑖᒃᑯᐊ 

ᐃᓕᓴᕆᔭᐅᕙᓪᓕᐊᓕᕐᒪᑕ ᑲᓇᑕᒥ ᑕᕝᕙᓂ ᑎᓴᒪᒋᓕᖅᑕᖓᓂᒃ ᑲᔪᓰᓐᓇᖅᓱᓂ ᐃᓕᓴᕆᔭᐅᓕᕋᑦᑕ ᑖᒃᑯᓇᓐᖓᑦ 

ᑲᓇᑕᒥ ᖁᕝᕙᓯᓐᓂᖅᐹᒥᒃ ᐃᖅᑲᓇᐃᔭᕐᕕᑦᑎᐊᕙᐅᓂᑦᑎᓐᓂᒃ ᑕᕝᕙᓂ 2021-ᒥᒃ.  

 

ᑖᒃᑯᓂᖓ ᒪᕐᕈᐃᓕᖓᔫᓐᓂᒃ ᑲᓇᑕᐅᑉ ᖁᕝᕙᓯᓐᓂᖅᐹᖓ ᐃᖅᑲᓇᐃᔭᕐᕕᓄᑦ ᒪᒃᑯᑦᑐᓄᑦ, ᐊᒻᒪᓗ ᑲᓇᑕᐅᑉ ᑖᒃᑯᐊ 

ᐃᖅᑲᓇᐃᔭᕐᕕᖓᑦᑕ ᐃᖅᑲᓇᐃᔭᕐᕕᑦᑎᐊᕙᐅᓂᖅᐹᓄᑦ ᑖᒃᑯᓄᖓ ᐃᓕᓐᓂᐊᖅᑐᓂᑦ ᐱᔭᕇᕋᑖᕐᓂᑯᓄᑦ. 

 

(ᑐᓵᔨᑎᒍᑦ) ᐅᖃᖅᑏ, ᑲᓇᑕᓗᒃᑖᕐᒥᒃ ᐱᓕᕆᑦᓯᐊᓂᖅᐹᖑᔪᓄᑦ ᓇᓗᓇᐃᖅᑕᐅᔪᒻᒪᑦ ᐃᓅᓱᑦᑐᓄᑦ. ᑖᒃᑯᐊ 

ᐱᕙᓪᓕᐊᔪᓂᒃ ᓄᓇᕐᔪᐊᕐᒥᒃ ᑎᑎᖅᑲᖅ ᔮᓐᓄᐊᕆ 20, 2021-ᖑᑎᓪᓗᒍ ᖁᓪᓕᖅᐹᖑᖃᑕᐅᔪᖅ 100-ᖑᔪᓂᒃ 

ᐃᖅᑲᓇᐃᔭᕐᕕᐅᕙᑦᑐᓄᑦ ᖃᐅᔨᓴᖅᑕᐅᔪᓂᒃ. 

 

ᐅᖃᖅᑏ, ᑕᒪᓐᓇ ᐅᐱᓐᓇᒻᒪᕆᑦᑐᖅ ᓄᓇᕗᑦ ᒐᕙᒪᒃᑯᖏᓐᓄᑦ. ᑕᒪᓐᓇᓗ ᐱᓇᓱᐊᖃᑕᐅᖏᓐᓇᕐᓂᕗᑦ 

ᐃᓕᓴᐅᑎᓄᑦ ᐱᓕᒻᒪᑦᓴᕈᑎᓂᒃ ᐃᖅᑲᓇᐃᔭᓕᒪᔅᓴᓂᕐᒧᑦ ᑕᑯᑎᑦᓯᒻᒪᑦ ᑲᑦᓱᖓᐃᑦᓯᐊᓂᑦᑎᓐᓂᒃ 

ᑲᔪᓯᑦᑎᐊᖁᔨᓂᑦᑎᓐᓂᒃ ᐃᖅᑲᓇᐃᔭᖅᑐᓕᕆᓂᕐᒥᒃ.  

 

ᐅᖃᖅᑏ, ᐅᑯᐊ ᐱᓕᕆᐊᒃᓴᑦ ᑕᑯᑎᑦᓯᓪᓗᐊᑕᖅᐳᑦ ᐃᓄᖕᓂᒃ ᐱᓇᓱᓐᓂᕆᔭᑉᑎᒻᓂᒃ ᐊᒻᒪ 

ᐃᓕᑕᕆᔭᐅᑦᓯᐊᓚᐅᖅᖢᑎᒃ ᐱᔾᔪᓯᐊᕆᔭᑉᑎᒻᓄᑦ. 

 

ᓯᕗᓕᖅᑎᑦᓴᖅ, ᑖᓐᓇ ᐱᓕᒻᒪᑦᓴᕈᑎᐅᔪᖅ ᐃᓄᖕᓄᑦ ᐊᔪᕈᓐᓃᖅᓴᕈᑎ ᑖᓐᓇ ᐊᔪᓐᖏᓐᓂᖃᐅᖅᑐᓄᑦ 

ᓯᕗᓕᐅᕈᓐᓇᖅᑐᓄᓪᓗ ᓄᓇᕗᑦ ᒐᕙᒪᒃᑯᖏᓐᓂᒃ. ᐊᒻᒪᓗ ᑕᒻᒫᖅᑕᕐᓂᖅ ᐃᓕᓴᒋᐊᕈᒪᔪᓂᒃ ᐊᑯᓂ ᑕᒪᓐᓇ 

ᐃᖅᑲᓇᐃᔮᒧᑦ ᐃᓕᓐᓂᐊᕈᓐᓇᖁᑉᓗᒋᑦ ᖁᑦᓯᓂᖅᓴᒥᒃ ᐃᓕᓴᕐᕕᐅᔪᓂᒃ ᐊᔪᓐᖏᓐᓂᖃᕐᓂᐊᕐᒪᑕ ᑭᑐᒧᑦ 

ᐊᔪᓐᖏᓐᓂᖃᕆᐊᖃᕐᓂᐅᔪᓂᒃ ᐃᖅᑲᓇᐃᔮᓄᑦ. 

 

ᐊᒻᒪᓗ ᐊᐅᔭᒃᑯᑦ ᐃᖅᑲᓇᐃᔭᖅᑎᑦᓯᒍᑎᐅᔪᖅ ᐃᓕᓐᓂᐊᖅᑎᓄᑦ ᐊᑑᑎᖃᑦᓯᐊᖅᑐᓂᒃ ᐱᓕᒻᒪᑦᓴᕈᑕᐅᓲᖑᖕᒪᑦ 

ᐃᖅᑲᓇᐃᔭᓕᒻᒪᑦᓴᕈᑕᐅᑉᓗᓂᓗ ᖁᑦᓯᓂᖃᖅᑐᓂᒃ ᖁᑦᓯᓂᖅᐹᓂᓪᓗ ᐃᓄᖕᓄᑦ ᓄᓇᕗᒻᒥᐅᓄᓪᓗ 

ᐃᓕᓐᓂᐊᖅᑎᓄᑦ. 

 

ᐅᖃᖅᑏ, ᐃᓘᒻᓇᑉᑕ ᐃᓕᑕᕆᓚᐅᕐᓚᕗᑦ ᑖᒃᑯᐊ ᐃᖅᑲᓇᐃᔭᖅᑎᓕᒫᑦ ᐱᓕᕆᖃᑕᐅᓯᒪᓚᐅᖅᑐᑦ 

ᐱᓇᓱᐊᒐᕆᔭᓗᒃᑖᖏᑦ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖁᑎᖏᓐᓂᒃ ᐃᑲᔪᕐᓂᖃᖅᐸᒃᑐᓂᒃ ᓄᓇᕗᑦ ᒐᕙᒪᒃᑯᑦ 

ᖁᑦᓯᓛᖑᓕᖅᖢᓂ ᐃᖅᑲᓇᐃᔭᕐᕕᑦᓯᐊᓛᖑᓕᖅᖢᓂᓗ ᑲᓇᑕᓗᒃᑖᒥᒃ. ᖁᔭᓐᓇᒦᒃ, ᐃᑦᓯᕙᐅᑖᖅ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐅᐱᒋᑦᓯᐊᖅᐸᕗᑦ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕᐅᔪᖅ ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑕ 

ᔪᐊᓇᓯ. 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ ᐊᒻᒪᓗ ᐅᓪᓗᒃᑯᑦ ᕿᑭᖅᑖᓘᑉ ᓂᒋᐊᓂᒥᐅᑦ, ᓄᓇᕗᒻᒥᐅᑦ. 

ᐅᐱᒋᑦᓯᐊᖅᐸᕋᓗ ᑖᓐᓇ ᒪᓕᒐᓕᐅᕐᕕᕗᑦ ᐊᒻᒪᓗ ᐊᕐᕕᐊᓃᑦᑐᑦ ᑖᓐᓇ ᐅᖓᓯᑦᑐᒃᑯᑦ ᖃᕋᓴᐅᔭᒃᑯᑦ 

ᐃᓚᐅᒍᓐᓇᕐᓂᖓᓂᒃ.  

 

ᐅᖃᖅᑏ, ᓄᕙᔾᔪᐊᕐᓇᖅ-19 ᓯᐊᒻᒪᖅᐸᓪᓕᐊᓯᒪᓂᖓ ᓴᖅᑮᓯᒪᔪᑦ ᓴᐱᓕᖅᑕᐃᓕᒍᓐᓇᕐᓂᖏᓐᓂᒃ ᐃᓕᓐᓂᐊᖅᑎᕗᑦ, 

ᐃᓕᓐᓂᐊᕐᕕᓐᓂᓗ ᐊᒃᓱᕈᕐᓇᖅᑐᒃᑰᖅᑎᓪᓗᑕ. ᓯᐊᒻᒪᐸᓪᓕᐊᓯᒪᓂᖅ ᓇᓗᓇᐃᕈᑕᐅᓯᒪᒻᒥᔪᖅ ᐊᑦᓱᕈᕐᓇᕐᓂᖓᓂᒃ 

ᐊᖏᕐᕋᖅᓯᒪᓪᓗᑎᒃ ᐃᓕᓐᓂᐊᖅᑎᑦᓯᓂᕐᒥᒃ ᐱᕕᖃᕐᕕᑦᓴᐅᓚᐅᕐᖓᑦ ᖃᓄᖅ ᐊᔾᔨᐅᓐᖏᑦᑐᒃᑯᑦ 

ᖃᐅᔨᕚᓪᓕᕈᓐᓇᕐᓂᑦᑎᓐᓂᒃ, ᓴᓇᑐᒋᐊᖃᕐᓂᕐᒥᓪᓗ, ᐊᓯᔾᔨᖅᑕᖅᑐᓄᓪᓗ ᐊᑐᐃᓐᓇᐅᒪᒋᐊᖃᕐᓂᑦᑎᓐᓂᒃ ᖃᓄᖅ 

ᐊᖑᒻᒪᑎᓂᐊᕐᒪᖔᑦᑎᒍᑦ ᐃᓕᓐᓂᐊᖅᑕᐅᒋᐊᖃᕐᓂᖏᓐᓂᒃ ᐃᓕᓐᓂᐊᖅᑎᑦᑎᓐᓄᑦ. 

 

ᒫᑦᓯ-ᖑᓚᐅᖅᑐᒥᒃ ᐱᒋᐊᖅᑐᒥᒃ ᐃᓕᓐᓂᐊᕐᓂᓕᕆᔨᒃᑯᑦ ᓯᕗᓪᓕᐅᔾᔨᓯᒪᕗᑦ ᐃᓕᓐᓂᐊᖅᑎᑦᓯᖃᑦᑕᐃᓐᓇᕐᓂᕐᒥᒃ 

ᐃᓕᓐᓂᐊᖅᑎᓂᒃ. ᐊᒻᒪ ᓄᓇᕗᒻᒥ ᐃᓕᓐᓂᐊᖅᑏᑦ ᐊᑐᖅᓯᒪᕗᑦ ᐊᖏᕐᕋᖅᓯᒪᓪᓗᑎᒃ ᐃᓕᓐᓂᐊᖅᑎᑦᓯᓂᕐᒥᒃ 

ᐃᓕᓐᓂᐊᕈᑎᒃᓴᓂᒃ ᐊᒻᒪᓗ ᖃᓄᐃᓐᖏᑦᓯᐊᕐᓂᕐᒧᑦ ᑲᑎᖅᓱᖅᓯᒪᔪᓂᒃ, ᐃᓕᓴᐃᔨᓂᓪᓗ ᑐᓴᐅᒪᖃᑎᖃᖅᐸᖅᓱᑎᒃ. 

 

(ᑐᓵᔨᑎᒍᑦ) ᐅᖃᖅᑏ, ᐃᓕᓐᓂᐊᖅᑐᓕᕆᔨᒃᑯᑦ ᐃᑲᔪᖅᑐᐃᖃᑦᑕᖅᓯᒪᕗᑦ ᖃᕆᑕᐅᔭᒃᑯᑦ ᐃᓕᓴᐅᑎᓂᒃ ᑕᒪᒃᑯᓂᖓ 

ᖃᕆᑕᐅᔭᖅᓯᐅᑎᓂᒃ, ᓲᕐᓗ ᖃᕋᓴᐅᔭᕋᓛᕐᓂᒃ, ᐊᒻᒪᓗ ᓇᕿᑎᒐᕋᓛᕐᓂᒃ ᖃᕋᓴᐅᔭᕋᓛᓂᒃ. ᐱᓕᕆᕝᕕᕗᑦ 5,000-

ᓂᒃ ᓂᐅᕕᖅᓯᒪᕗᒍᑦ ᖃᕆᑕᐅᔭᒃᑯᑦ ᐃᓕᓐᓂᐊᕈᓐᓇᖁᓪᓗᒋᑦ ᑮᓇᐅᔭᖃᖅᑎᑕᐅᑉᓗᑕ ᒐᕙᒪᑐᖃᒃᑯᓐᓄᑦ. 2,300 

ᐱᓇᓲᑏᑦ ᖃᐃᑕᐅᓯᒪᓕᖅᐳᑦ ᒫᑦᓯᒥᓂᒃ.  

 

ᐃᓕᓐᓂᐊᖅᑐᓕᕆᔨᒻᒪᕆᒃᑯᑦ, ᐅᖃᖅᑏ, ᐊᑐᐃᓐᓇᕈᐃᓯᒪᕗᑦ 1,433-ᓂᓪᓗ ᑐᓂᐅᖅᑲᐃᓯᒪᓪᓗᓂ 

ᖃᕆᑕᐅᔭᖅᓯᐅᑎᓂᒃ ᖁᑦᑎᓐᓂᖃᖅᑐᓂᒃ ᖁᑦᑎᓐᓂᓖᑦ 11-12-ᓂᓪᓗ ᐃᓕᓴᐃᔨᓄᓪᓗ. ᐊᒻᒪ ᕖᕝᕗᐊᕆᓗᒃᑖᕐᒥᒃ 

ᓱᓕ 983-ᓂᒃ ᑐᓂᐅᖅᑲᐃᓛᕐᒥᔪᒍᑦ ᖁᑦᑎᓐᓂᓕᓐᓄᑦ 10-ᓄᑦ ᐃᓕᓐᓂᐊᖅᑐᓂᒃ ᐃᓕᓴᐃᔨᓄᑦ.  

 

ᐸᕐᓇᐅᑎᖃᖅᐳᒍᑦ ᑕᒪᒃᑯᐊ ᐱᓇᓲᑏᑦ ᐊᑐᐃᓐᓇᐅᓕᖁᑉᓗᒋᑦ ᐃᓕᓴᕐᕕᓗᒃᑖᕐᓂᒃ 

ᑐᓂᐅᖅᑲᖅᑕᐅᑦᓴᐅᑎᒋᔪᓐᓇᓛᕐᒪᑕ ᑎᓴᒪᒋᓕᖅᑕᖓᓄᑦ ᖁᑦᓯᓂᕐᒨᓕᕈᑦᑕ. 

 

ᑕᒪᒃᑯᐊ ᓯᐊᒻᒪᑉᐸᓪᓕᐊᓕᖅᐸᑕ ᑐᓂᐅᖅᑲᖅᑕᐅᓂᖏᑦ ᑐᓂᔭᐅᔪᒫᖅᑐᑦ ᐃᓕᓴᖅᑐᖔᕈᓐᓇᖁᑉᓗᒍ. 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᖃᐅᔨᒪᔪᖓ ᐃᓕᓐᓂᐊᕐᓂᕐᒧᑦ ᐃᒻᒥᓄᓪᓗ ᐊᑦᓱᕈᕐᓇᕐᓂᖓ ᓄᓇᕗᒻᒥᐅᓄᑦ 

ᐊᑦᑐᐃᓯᒪᔪᖅ ᓄᕙᒡᔪᐊᕐᓇᖅ-19 ᖃᓂᒪᓐᓇᐅᑎᓪᓗᒍ ᑕᒪᓐᓇ ᖃᕋᓴᐅᔭᓕᕆᔾᔪᑏᑦ ᓂᐅᕕᖅᑕᐅᓂᐊᖅᑐᑦ 

ᑐᓂᐅᖅᑲᖅᑕᐅᓂᐊᖅᑐᑎᓪᓗ. ᐸᕐᓇᓯᒪᓪᓗ ᐱᓕᕆᕝᕕᒋᔭᑦᑕ ᐃᓕᓐᓂᐊᖅᑎᓄᑦ ᐊᑐᐃᓐᓇᐅᑎᑦᓯᓂᐊᖅᐳᑦ 

ᐃᑲᔪᖅᑐᐃᔾᔪᑎᑦᓴᒃᑲᓐᓂᕐᓂᒃ ᐅᖓᓯᑦᑐᒥᒃ ᐃᓕᓐᓂᐊᖅᑎᓪᓗᒋᑦ ᐱᓕᕆᐊᖃᓕᖅᐸᑕ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕᐅᔪᖅ ᓄᓇᕗᒻᒧᑦ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᓂᔅᑕ ᓇᑲᓱᒃ. 

 

ᐊᖓᔪᖅᑳᑉ ᐅᖃᐅᓯᖓ 533 - 5(2): ᑐᒃᓯᕋᐅᑎᓕᐅᕐᓂᖅ ᐃᒡᓗᑖᑲᐅᑎᒋᒍᓐᓇᕐᓂᕐᒧᑦ ᐱᒋᐊᕈᑎ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) ᐅᖃᖅᑎᑦᑎᔩ, ᑕᒪᓐᓇ ᓄᕙᒡᔪᐊᕐᓇᖅ-19 

ᐊᑐᐃᓐᓇᖅᑕᖃᓐᖏᓐᓂᖓᓂᒃ ᑕᑯᑎᑦᓯᓯᒪᔪᖅ ᑭᓱᒧᑦ ᑭᓐᖑᖅᑕᐅᓗᐊᖅᑐᓂᒃ ᐃᒡᓗᒥᐅᑕᓄᑦ. ᒐᕙᒪᑐᖃᒃᑯᑦ 

ᑕᒪᑦᓱᒪᓐᖓᑦ ᐃᓕᑕᖅᓯᓯᒪᓪᓗᑎᒃ ᐅᖃᖃᑎᖃᑦᓯᐊᖅᐸᑦᑕᕗᑦ ᑖᒃᑯᐊ ᒐᕙᒪᑐᖃᒃᑯᑦ ᑮᓇᐅᔭᓂᒃ ᓇᕝᕚᕋᓱᑦᑎᓪᓗᑕ 

ᐃᒡᓗᒧᑦ ᑐᕌᖓᑦᓯᐊᕈᓐᓇᖅᑐᓂᒃ ᑕᒪᒃᑯᓄᖓ ᐃᓛᒃ ᐱᖃᓐᖏᓗᐊᖅᑐᓄᑦ. 

 

ᑕᒪᓐᓇ ᑐᕌᖅᑕᕗᑦ ᑲᑐᔾᔨᖃᑎᒌᓐᓂᖅ ᓯᕗᓪᓕᐅᔾᔭᐅᓯᒪᒻᒪᑦ, ᐃᒫᒃ ᖃᓄᖅᑑᕈᑎᑦᓴᓂᒃ ᒐᕙᒪᑐᖃᒃᑯᑦ ᐃᓚᒋᓗᒋᑦ 

ᑕᒪᒃᑯᐊ ᓄᓇᓖᑦ ᑭᓐᖑᖅᑕᖏᑦ ᐊᖑᒪᔭᐅᔪᓐᓇᖁᑉᓗᒋᑦ. 

(ᑐᓵᔨᑎᒎᕈᓐᓂᖅᑐᖅ) ᒫᓐᓇᕈᓗᒃ ᐱᔾᔪᓯᕆᓯᒪᔭᕗᑦ ᑮᓇᐅᔭᖅᑖᕋᓱᐊᖅᑐᑕ ᓱᑲᔪᒃᑯᑦ ᐃᓪᓗᑖᕋᓱᐊᕐᓂᕐᒧᑦ 

ᐱᒐᓱᐊᕈᑏᑦ, ᑲᓇᑕᒥ ᓇᒻᒥᓂᖅᑖᖅᐸᓪᓕᐊᓂᕐᒧᑦ ᐃᓪᓗᓕᕆᔨᕐᔪᐊᒃᑯᑦ ᐱᓕᕆᐊᖓ ᒪᓂᒪᐃᔪᑦ ᐃᑲᔫᑎᓂᒃ 

ᐊᕕᑦᑐᖅᓯᒪᔪᓂᒃ ᓄᓇᓕᓐᓂ ᒐᕙᒪᐅᔪᓂᓪᓗ ᐃᑲᔪᖅᑐᐃᓪᓗᑎᒃ ᓴᓇᔭᐅᔭᕆᐊᓕᓐᓂᒃ ᓄᑖᕐᓂᒃ ᐃᓪᓗᓂᒃ. 

 

ᐅᖃᖅᑏ, ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᑐᔅᓯᕋᕋᓱᔅᓯᒪᕗᑦ $79 ᒥᓕᐊᓐᓂᒃ ᑮᓇᐅᔭᓂᒃ ᑕᕝᕘᓇ ᐱᒋᐊᕈᑎᔅᓴᒃᑯᑦ 

ᐃᓚᒋᐊᕋᓱᓪᓗᑎᒍᑦ ᐃᓪᓗᔅᓴᖁᑎᕗᑦ. ᓄᓇᕗᒻᒥ ᐊᒥᓱᒻᒪᕇᑦ, ᐃᓛᒃ, ᓄᓇᖃᖅᑳᖅᓯᒪᔪᑦ ᐊᒥᓱᕈᕆᐊᖃᖅᑐᑎᒃ 

ᐃᓪᓗᖁᑎᖏᑦ ᐃᓄᖃᓐᖏᑦᑐᑦ ᐃᓄᒋᐊᑦᑐᐃᓪᓗ, ᓇᐃᑦᑐᒥᒃ ᐃᓪᓗᓕᐅᕐᓂᒃᑯᑦ. ᑐᓐᖓᕕᖃᖅᐳᒍ ᒐᕙᒪᑐᖃᒃᑯᓐᓂᒃ 

ᑮᓇᐅᔭᖅᑖᖅᑎᑕᐅᒐᓱᐊᕐᓂᕐᒥᒃ ᐊᔾᔨᒌᑦᑐᓂᒃ ᓄᑖᕐᒥᒃ ᐊᖏᕐᕋᔅᓴᓄᑦ. 

 

(ᑐᓵᔨᑎᒍᑦ) ᐅᖃᖅᑏ, ᒐᕙᒪᑐᖃᒃᑯᑦ ᑖᒃᑯᐊ ᑎᒥᕆᔭᖏᑦ ᑐᕚᕆᒐᓱᑦᑕᕗᓂᓛᒃ ᐱᑎᑦᑎᒍᓐᓇᖁᓪᓗᒋᑦ. ᑖᒃᑯᐊ 

ᐃᓪᓗᓕᕆᔨᕐᔪᐊᒃᑯᑦ ᑐᔅᓯᕌᕆᓯᒪᔭᖏᓐᓂᒃ ᑭᐅᔭᐅᓛᖅᑐᑦ ᐄᐳᕈᓪ-ᖑᓕᖅᑲᑦ. ᑐᓴᕈᒥᓇᖅᑐᓂᒃ 

ᑐᓴᖅᑎᑦᑎᒐᔅᓴᖃᕈᒪᓛᕋᓗᐊᖅᑐᖓ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᐱᑕᖃᕈᓐᓃᕐᒪᑦ. ᑲᔪᓯᓗᑕ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 

ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒪᓕᒐᓕᐅᖅᑎ ᕋᒻᐴᑦ. 

 

ᒪᒥᐊᓇᖅ. ᒪᓕᒐᓕᐅᖅᑎ ᕋᒻᐴᑦ, ᓂᓪᓕᐊᓚᐅᖅᑎᓪᓗᒍ, ᑭᖑᓪᓕᐅᓂᐊᖅᑐᖅ ᒪᓕᒐᓕᐅᖅᑎ ᐊᕐᕕᐊᑦ 

ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᓪᓗ. ᒪᓕᒐᓕᐅᖅᑎ ᕋᒻᐴᑦ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 776 - 5(2): ᓄᑖᖅ ᐋᓐᓂᐊᕕᒃ ᓴᓂᑭᓗᐊᕐᒥ (ᕋᒻᐴᑦ)  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ ᓴᓂᑭᓗᐊᕐᒥᐅᑕᐃᑦ ᐊᒻᒪ ᓄᓇᕗᒻᒥᐅᑕᐃᑦᑕᐅᖅ.  

 

ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐅᐱᒋᒍᒪᓪᓗᒋᑦ ᒐᕙᒪᕗᑦ ᐱᓕᕆᑦᑎᐊᖅᓯᒪᔪᐊᓘᒻᒪᑕ ᓄᑖᒥᒃ ᐋᓐᓂᐊᕕᓕᐅᖅᑐᑎᒃ 

ᓴᓂᑭᓗᐊᕐᒥ. 

 

ᐅᖃᖅᑏ, ᖁᕕᐊᓱᓪᓚᕆᑦᑐᖓ ᐅᖃᕈᓐᓇᕋᒪ, ᓴᓂᑭᓗᐊᖅ ᐋᓐᓂᐊᕕᖓ ᓄᑖᑯᓗᒃ ᒪᑐᐃᔪᒻᒪᑦ ᑕᕝᕙᓂ ᑕᖅᑭᑎᓐᓂ. 

ᓴᓂᑭᓗᐊᕐᒥᐅᑦ ᖁᕕᐊᒋᔭᖃᓪᓚᕆᑦᑐᑦ ᑖᔅᓱᒥᖓ ᐃᓪᓗᒥ ᓄᑖᒥᒃ. ᐃᓗᐊᓂ ᐱᓱᕋᔭᕝᕕᒋᒍᓐᓇᓚᐅᕋᒃᑯ 

ᖁᕕᐊᒋᓪᓚᕆᑦᑐᒍ ᐱᐅᒋᓪᓚᕆᑦᑐᒍᓗ ᑖᓐᓇᓕᒫᖅ.  

 

ᐅᖃᖅᑏ, ᒫᓐᓇ ᐅᐱᒋᒍᒪᔭᕋ ᒐᕙᒪᕗᑦ ᑖᓐᓇ ᐱᔭᕇᖅᑕᐅᒍᓐᓇᓛᕐᖓᑦ ᖄᖏᐅᑎᓇᑎᒃ.  

 

ᐊᒻᒪ ᑭᖑᓪᓕᖅᐹᒥ ᐅᖃᖅᑏ, ᐅᖃᐃᓐᓇᓲᖑᒐᑦᑕ, ᐊᑦᑕᓇᓐᖏᑦᑐᑯᓗᒻᒥᒃ ᐱᓕᕆᕕᖃᖅᑐᓂ 

ᖃᓄᐃᓐᖏᓂᖅᓴᐅᓇᓲᖑᒻᒪᑦ. ᑕᐃᒪᐃᖁᓇᓪᓚᕆᑦᑑᒐᓗᐊᖅ ᓄᑖᑯᓗᒻᒥᒃ ᐃᓗᓕᖅᑐᔪᒥᒃ ᐋᓐᓂᐊᕕᖃᓕᖅᑐᑕ 

ᓴᓂᑭᓗᐊᕐᒥᐅᓄᑦ ᐃᑲᔪᕐᓂᖃᑦᑎᐊᕐᓇᖁᓇᓪᓚᕆᑦᑑᒐᓗᐊᖅ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᓪᓗ, 

ᒪᓕᒐᓕᐅᖅᑎ ᒪᐃᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 777 - 5(2): ᖁᔭᓕᓂᖅ ᓄᕙᕐᔪᐊᕐᓇᖅ-19 ᐱᓕᕆᐊᕆᔭᐅᓂᖓᓄᑦ ᐊᕐᕕᐊᓂ 

(ᒪᐃᓐ)  

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓗᑦᓯᐊᖅ ᑲᑎᒪᔨᐅᖃᑎᒃᑲ ᒪᓕᒐᓕᐅᖅᑎᐅᖃᑎᑉᑲ.  



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᓯᔩ, ᖃᐅᔨᒪᓗᒃᑖᕋᑉᕼᐃ ᑕᒪᓐᓇ ᓄᕙᒡᔪᐊᖅᑐᓕᕆᓂᖅ ᓄᕙᖕᓇᕐᔪᐊᖅ ᐊᑦᑐᐃᕼᐃᒪᓪᔪᐊᕐᒪᑦ ᓄᓇᓕᖕᓂ 

ᑭᓪᒐᖅᑐᑉᑕᒻᓂᒃ ᑎᑭᕋᓪᔪᐊᕐᓂᓪᓗ ᐊᕐᕕᐊᓂᓪᓗ ᐱᑕᖃᕐᓂᕋᖅᑕᐅᓕᓚᐅᖅᑎ’ᓗᒍ ᓄᕖᐱᕆᒥ. 

 

ᑕᒪᓐᓇ ᓄᕙᖕᓇᕐᔪᐊᖅ ᐊᑦᑐᐊᓂᖃᕐᔪᐊᖅᓯᒪᔪᖅ ᐃᓅᕼᐃᕆᔭᑉᑎᒻᓄᑦ, ᐊᒻᒪᓗ ᐊᒃᕼᐅᕈᕐᓇᖅᑐᕐᔪᐊᕐᓄᑦ 

ᑎᑭᑕᐅᑕᖅᕼᐃᒪᕗᒍᑦ ᑕᖅᑭᓂᑦ ᖄᖏᖅᕼᐃᒪᔪᓂᒃ. ᑕᒪᓐᓇ ᐱᔾᔪᑎᒋᖦᖢᒍ ᒪ’ᓈᕈᐊᒐᒃᑲ ᒐᕙᒪᒋᔭᐅᔪᑦ 

ᐊᔾᔨᒌᓐᖏᑐᑦ, ᑎᒥᒋᔭᐅᔪᓪᓗ, ᓇᖕᒥᓂᖅ ᐱᓕᕆᕝᕕᒋᔭᐅᔪᑦ ᐊᒻᒪᓗ ᓄᓇᕗᒻᒥᐅᑦ ᐃᑲᔪᖅᕼᐃᒪᔪᑦ, 

ᐃᑲᔪᖅᑐᐃᕼᐃᒪᔪᑦ ᓄᕙᖕᓇᓪᔪᐊᕐᒥᒃ ᐅᓇᑕᕐᓂᓗᒃᑎᔾᔪᑕᐃᓛᒃ ᑕᒫᓂ ᐊᕐᕕᐊᓂ, ᑎᑭᕋᓪᔪᐊᕐᒥᓗ. 

 

ᒫᓐᓇ ᐅᖃᖅᑎᑦᓯᔩ, ᑕᖃᔪᒍᑦ ᐊᕐᕕᐊᕐᒥᐅᑕᑎᒍᑦ ᐊᒻᒪᓗ ᓂᓐᖓᐅᒪᓂᕐᒧᑦ ᑕᒪᓐᓇ ᑕᖃᓂᕆᔭᕗᑦ ᑎᑭᑦᑕᖅᖢᓂ 

ᐃᓛ’ᓂᑯᑦ. ᑭᕼᐃᐊᓂ ᕼᐅᓕ ᐅᓇᑕᖅᐳᒍᑦ. 

 

(ᑐᓵᔨᑎᒍᑦ) ᐅᖃᖅᑏ, ᐅᖃᕈᑎᓗᒋᑦ ᐊᕐᕕᐊᕐᒥᐅᑕᓕᒫᑦᑎᐊᖅ ᐊᓂᒋᐊᖃᓐᖏᑦᑐᓂᓛᒃ ᑮᒃᓯᒪᔪᑦ. ᓴᐱᓕᖅ ᐃᓛᒃ, 

ᑕᖃᓕᖅᑐᒍᑦ ᑭᓯᐊᓂ ᐊᔅᓱᕈᕋᓱᑦᑐᒍᑦ.  

 

(ᑐᓵᔨᑎᒎᕈᓐᓂᖅᑐᖅ) ᑕᒪᒃᑯᐊ ᐊᒃᕼᐅᕈᕐᓇᖅᑐᑦ ᑕᒪᒃᑯᐊ ᐊᒃᕼᐅᕈᕐᓇᖅᑐᑦ ᐊᒥᕼᐆᒐᓗᐊᖅᑎᔾᔪᒋᑦ 

ᑎᑭᓪᕋᕐᔪᐊᕐᒥᐅᑕᓂᓪᓗ ᐊᕐᕕᐊᕐᒥᐅᑕᓂᒃ ᑭᒡᒐᖅᑐᐃᔫᓪᓗᐊᕋᒪ ᖁᕕᐊᕼᐃᓪᓚᕆᑦᑐᖓ, ᐊᒻᒪ ᐅᐱᒍᕼᐅᖦᖢᖓᓗ 

ᓂᕈᐊᖅᑎᒋᔭᒻᓂᒃ ᐊᔪᓐᖏᑐᖦᖢᒥᐊ’ᔫ’ᒪᑕ.  

 

ᐊᐱᖅᑯᕼᐃᒃᕼᐊᕆᔭᑉᑲ ᐊᒥᕼᐆᒐᓗᐊᖅᑎᔾᔪᒋᑦ ᐃᓛᒃ ᐊᒥᕼᐆᑦᓯᐊᒥᐊᓂᒃ ᐊᐱᖅᑯᕼᐃᒃᕼᐊᖃᕋᓗᐊᖅᑐᖓ 

ᓄᕙᒡᔪᐊᖅᑐᓕᕆᓂᐅᑉ ᒥᒃᕼᐋᓄᑦ. ᐃᒻᒪᖄ, ᑐᑭᕼᐃᕚᓪᓕᕈᑕᐅᔫᓪᓗᐊᕋᔭᖅᑰᕐᒪᑕ ᐊᐱᖅᑯᕼᐃᒃᕼᐊᕆᔭᒃᑲ 

ᓄᓇᕗᒻᒥᐅᓄᑦ ᐃᑲᔪᕐᓂᖃᖅᑑᓪᓗᐊᕋᔭᖅᖢᑎᓪᓗ ᐊᕐᕕᐊᕐᒥᐅᑕᕐᓄᐃᓐᓇᐅᓐᖏᑦᑐᖅ ᓄᓇᕗᒻᒥᐅᑕᓗᒃᑖᓄᑦ ᑕᒪᓐᓇ 

ᓄᕙᒡᔪᐊᖅᑐᓕᕆᓂᖅ ᐅᖃᐅᕼᐃᐅᑎᔾᔪᒍ. 

 

ᐅᑉᓗᒥ ᐱᒋᐊᕈᑎᒋᓗᒍ ᕼᐃᕗᓕᖅᑎᒋᔭᕗᑦ ᐊᐱᖅᑯᕼᐃᒃᕼᐊᖃᕐᕕᒋᔪᒫᖅᖢᒍ. (ᑐᓵᔨᑎᒍᑦ) ᓈᒻᒪᓈᓕᖅᑲᑦ 

ᐊᐱᕆᓂᐊᕋᒪ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐅᖓᓯᒃᑲᓗᐊᖅᑎᓪᓗᒍ ᑐᑭᓯᓇᑦᑎᐊᖅᐳᖅ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ 

ᐃᖃᓗᐃᑦ-ᒪᓂᕋᔭᒃ, ᒪᓕᒐᓕᐅᖅᑎ ᓚᐃᑦᓯᑑᓐ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 778 - 5(2): ᐃᖃᓗᓐᓂ ᓂᔾᔭᐅᓯᔭᖅᑏᑦ ᓵᓚᒃᓴᖅᑐᑦ $1 ᒥᓕᐊᓐᓂᒃ 

(ᓚᐃᑦᓯᑑᓐ)  

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᖃᓄᐃᓐᖏᑦᑎᐊᖁᕙᕗᑦ ᐊᕐᕕᐊᕐᒥᐅᑦ ᒪᓕᒐᓕᐅᖅᑎᖓ 

ᑕᐃᒃᑯᐊᓗ ᐊᕐᕕᐅᕐᒥᐅᖑᖃᑎᖏᑦ ᑕᐅᓇᓂᒥᐅᑕᐅᖃᑎᖏᑦ. 

 

ᐅᖃᖅᑏ, ᐊᓯᐊᓂᖔᕐᓕ ᐅᖃᕐᓗᖓ, ᐅᓪᓗᒥ ᖁᕕᐊᓱᒍᒪᔪᖓ ᐅᓪᓗᑐᐃᓐᓇᐅᓚᐅᖅᑎᓪᓗᒍ ᑖᓐᓇ 

ᐱᓕᕆᐊᖃᕈᒪᓕᕐᓇᖅᑐᖅ ᓵᓚᖃᐅᓯᐊᖑᓂᕋᖅᑕᐅᕙᑦᑐᖅ ᐱᔾᔪᓯᐊᖑᓚᐅᕐᒥᒻᒪᑦ $3 ᒥᓕᐊᓐ ᑮᓇᐅᔭᐅᓗᐊᖅᑐᓂᒃ 

7-ᓄᑦ ᐅᑭᐅᖅᑕᖅᑐᒥ ᐱᓕᕆᓂᐅᔪᓄᑦ. ᐃᖃᓗᓐᓂ ᓂᔾᔭᐅᓯᔭᖅᑏᑦ ᖁᑦᑎᓂᖅᐹᒥᒃ ᐱᓚᐅᖅᑐᑦ $1 ᒥᓕᐊᓐᓂᒃ 

ᑮᓇᐅᔭᓂᒃ ᐱᓕᕆᐊᖓᓄᑦ, ᐃᒪ, ᐃᒫᒃ. ᓱᕈᓰᒡᒎᖅ ᒪᒃᑯᑐᐃᓪᓗ ᓇᒻᒥᓂᖅ ᓂᔾᔭᐅᓯᔭᖅᑐᐃᑦ.  

 

ᐅᖃᖅᑏ, ᑖᓐᓇ ᐱᓕᕆᓂᕆᔭᖓᑦ ᐃᓕᓴᑎᑦᑎᓂᐅᔪᖅ ᐃᓄᓐᓂᒃ ᓱᕈᓯᓛᓂᒃ ᓂᔾᔭᐅᓯᔭᕐᓂᕐᒥᒃ ᐃᓐᖏᖃᑦᑕᓂᕐᒥᒃ. 

ᓂᔾᔭᐅᓯᔭᖅᑎᓂᒃ ᐃᓕᓴᐃᔨᖃᖅᑐᑎᒃ ᐊᒻᒪᑦᑕᐅᖅ ᐃᓄᓐᓄᑦ ᐃᓕᓴᑎᑕᐅᖃᑦᑕᕆᓪᓗᑎᒃ 

ᐃᓐᖏᖅᑎᕈᖅᐸᓪᓕᐊᓪᓗᑎᒃ. ᐊᒻᒪᑦᑕᐅᖅ, ᐃᓕᓴᕙᓪᓕᐊᓪᓗᑎᒃ ᐃᓕᓴᑎᑦᑎᖃᑦᑕᕆᓪᓗᑎᓪᓗ ᓄᓇᕗᒻᒥ 

ᐃᓕᓴᐃᔨᓂᒃ ᖁᑦᑎᓂᖅᓴᒥᓗ ᐃᓕᓴᔪᓂᒃ ᐃᓕᓐᓂᐊᕋᔅᓴᖏᓐᓄᑦ ᐃᓚᓕᐅᑎᔭᐅᓪᓗᑎᒃ. 

 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᐱᒋᒍᒪᔭᒃᑲ ᑖᒃᑯᐊ ᓯᕗᓕᖅᑎᖏᑦ ᑖᓖᓐ ᓄᕿᓐᖓᖅ ᐊᒻᒪ ᓇᐃᔫᒥ ᐃᔨᔅᓯᐊᖅ. ᐊᒻᒪᑦᑕᐅᖅ, ᑖᒃᑯᐊ 

ᐊᔪᓐᖏᑦᑐᕕᔾᔪᐊᕌᓗᐃᑦ ᐱᖃᑕᐅᖃᑦᑕᖅᑐᐃᑦ. ᐊᔅᓱᕈᕐᓂᕆᓯᒪᔭᓯ ᐱᐅᔪᓂᒃ ᓴᖅᑭᖅᓯᓯᒪᕗᖅ ᐊᓯᔾᔩᓂᐊᓕᕐᒥᔪᓯ 

ᐊᒥᓱᐊᓗᐃᑦ ᒪᒃᑯᑦᑐᐃᑦ ᐃᓅᓯᖏᓐᓂᒃ ᐊᕐᕌᒍᒐᓛᓗᓐᓂᒃ ᐊᒡᒋᖅᑐᓂᒃ. 

 

ᐃᓚᒋᔭᐅᒋᐊᔅᓴᖅ ᐃᓕᔅᓯᖕᓄᑦ ᐅᐱᒋᓚᐅᖅᑕᕋ ᐊᕐᕌᒎᓐᓄᒃ ᒪᕐᕉᓐᓂᒃ. ᐊᐅᓚᑦᑎᐊᓂᐊᖅᑯᓯ. ᐊᒻᒪᑦᑕᐅᖅ, ᐊᔅᓱᐊᓗᒃ 

ᖁᔭᓐᓇᒦᕈᒪᔭᒃᑲ ᐅᑭᐅᖅᑕᖅᑐᒥ ᐱᓕᕆᐊᖃᕈᒪᓕᕐᓇᖅᑐᖅ ᓵᓚᖃᐅᓯᐊᖅᑐᓕᕆᔩᑦ ᑎᒥᖁᑎᖓ, 

ᐅᑭᐅᖅᑕᖅᑐᒥᐅᓂᒃ ᓴᖅᑭᔮᕆᐊᖅᑎᑦᑎᖃᑦᑕᕐᖓᑦ ᐱᒋᐊᖅᑎᑕᐅᓯᒪᔪᒥᓂᕐᓂᒃ, ᐊᓯᐊᒍᑦ ᓴᖅᑭᕈᓐᓇᕋᔭᖅᑎᓐᓇᒋᑦ. 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐅᐱᒋᑦᑎᐊᖅᐸᕗᑦ ᑕᐃᒃᑯᐊ ᓇᓗᓇᐃᔭᖅᑕᐅᓵᖅᑐᑦ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒪᓕᒐᓕᐅᖅᑎ ᖃᒪᓂᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 779 - 5(2): ᓄᓘᔮᓂ ᐱᓕᕆᐊᖅ (ᖃᒪᓂᖅ)  

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑰᖅᐸᒃᑲ ᓄᓇᖅᑲᑎᒃᑲ ᑐᓄᓂᕐᒥᐅᒃ. ᐃᕐᖑᑖᒃᑲᒡᓕ ᐃᑉᐸᒃᓴᖅ 

ᓇᓪᓕᐅᑎᕋᑖᕐᒪᑎᒃ. ᐱᖃᑖ 6-ᓐᖑᖅᖢᓂ, ᐱᖃᑖ 8-ᓂᒃ ᐅᑭᐅᖃᓕᖅᖢᓂ.  

 

ᐅᖃᖅᑎᑦᑎᔩ, ᐅᓪᓗᒥ ᓂᑯᕕᔾᔪᑎᖃᖅᑐᖓ ᐅᖃᕈᒪᓪᓗᖓ ᐃᓱᒪᒋᔭᓐᓂᒃ ᑭᒡᒐᖅᑐᖅᖢᒋᑦ ᓂᕈᐊᖅᑕᐅᓯᒪᕝᕕᒃᑲ 

ᓄᓘᔮᖕᓂ ᐅᔭᕋᓐᓂᐊᕐᓂᖅ ᐱᔾᔪᑎᒋᓪᓗᒍ. 

 

ᐅᖃᖅᑎᑦᑎᔩ, ᑕᐃᒪ ᒪᓕᒐᓕᐅᕐᕕᖕᒥ ᑲᑎᒪᔨᐅᖃᑎᒃᑲ ᖃᐅᔨᒪᑦᑎᐊᕐᒪᑕ ᑐᓴᐅᒪᓪᓗᑎᓪᓗ ᐱᓇᓱᐊᕈᓯᕐᓂᒃ 

ᐅᓄᖏᑦᑐᓂᒃ ᐊᒃᓱᕈᕐᓇᖅᑐᒃᑰᕋᑖᕐᒪᑕ ᒥᑦᑎᒪᑕᓕᖕᒥᐅᓄᑦ, ᐊᓯᖏᓐᓄᓪᓗ ᓄᓇᓕᖕᓄᑦ ᐊᒃᑐᖅᑕᐅᓯᒪᔪᓂᒃ 

ᐅᔭᕋᓐᓂᐊᕐᓂᖅ ᐱᔾᔪᑎᒋᓪᓗᒍ. 

 

ᐅᖃᖅᑎᑦᑎᔩ, ᑐᓄᓂᕐᒧᑦ ᒪᓕᒐᓕᐅᕐᕕᖕᒥ ᒪᓕᒐᓕᐅᖅᑎᐅᓪᓗᖓ, ᐱᔭᒃᓴᖃᕋᒪ ᑭᒡᒐᖅᑐᐃᑦᑎᐊᕆᐊᖃᖅᖢᖓ 

ᓂᕈᐊᖅᑕᐅᓯᒪᕕᓐᓃᓐᖔᖅᑐᐃᓐᓇᓕᒫᑦᑎᐊᓂᒃ. 

 

(ᑐᓵᔨᑎᒍᑦ) ᐅᖃᖅᑏ, ᑕᐃᒫᒃ ᓈᓚᒃᑕᐅᓪᓗᖓ ᐅᖃᖃᑦᑕᖅᓯᒪᒐᒪ ᐊᑕᐅᓯᐊᕐᓇᖓ, ᐃᑲᔪᖅᓯᖅᑕᐅᓂᖃᕐᖓᑕᐃᓛᒃ 

ᓄᓇᒥ ᐲᔭᐃᖃᑦᑕᖅᑐᐃᑦ ᐱᕙᓪᓕᐊᑎᑦᑎᔪᐃᑦ. ᐃᓕᓴᕆᔭᐅᓯᒪᔪᖅ ᒪᑭᒪᐅᑎᓂᒃ ᐃᑲᔫᑎᓂᒃ ᓴᖅᑭᐊᑎᑦᑎᖃᑦᑕᕐᖓᑦ 

ᑕᕝᕙᓐᖓᑦ. ᐊᒻᒪᑦᑕᐅᖅ, ᐃᓕᓴᕆᔭᐅᓯᒪᒋᓪᓗᓂ ᐱᒻᒪᕆᐊᓘᓂᖓᑦ ᐃᓄᐃᑦ ᐱᓕᒻᒪᒃᓴᖅᑕᐅᓂᖏᑦ ᐃᓄᐃᑦ 

ᐊᒻᒪᑦᑕᐅᖅ ᐱᕕᑖᖅᑎᑕᐅᓂᖏᑦ ᐃᖅᑲᓇᐃᔭᕆᐅᖅᓴᓂᕐᒥᒃ ᐊᒻᒪᓗ, ᓈᒻᒪᑦᑐᓂᒃ ᑮᓇᔾᔭᔅᓴᓕᕐᓗᑎᒃ ᐃᓚᒥᓄᑦ. 

 

ᑭᓯᐊᓂᓕ, ᐊᔅᓱᐊᓗᑦᑕᐅᖅ ᓴᓂᒧᑐᔪᒥᒃ ᐃᓱᒫᓘᑎᑕᖃᕐᒥᔪᖅ ᐊᕙᑎᖓᑕ ᐊᑦᑐᖅᑕᐅᓂᕆᒍᓐᓇᖅᑕᖓᓂᒃ 

ᐊᖏᓪᓕᒋᐊᖅᑕᐅᑉᐸᑦ ᐊᖏᓪᓕᒋᐊᖅᑕᐅᒍᒪᓂᖓ ᐊᖏᖅᑕᐅᑉᐸᑦ ᑖᓐᓇ ᐅᔭᕋᓐᓂᐊᕐᓂᐅᔪᖅ.  

 

ᐅᖃᖅᑏ, ᓂᕈᐊᖅᑎᒋᓯᒪᔭᒃᑲ ᐊᒥᓱᑦ ᐅᖃᖃᑦᑕᖅᓯᒪᒻᒪᑕ ᓄᓇᐅᑉ ᐃᑭᐊᖓᓃᑦᑐᑦ ᐲᔭᕋᔅᓵᓗᐃᑦ 

ᓇᒧᓐᖓᐸᓪᓕᐊᔾᔮᓐᖏᒻᒪᑕ ᐃᒻᒥᓂᒃ. ᑭᓯᐊᓂᓕ, ᓄᓇᕗᑦ ᐊᑦᑕᓇᖅᑐᒦᓕᖅᑐᖅ ᐃᒥᖅᐳᓪᓗ, ᐆᒪᔪᖁᑎᕗᓪᓗ 

ᓱᕋᑦᑕᐅᑉᐸᑕ ᐋᖅᑭᒐᔅᓴᐅᒐᔭᓐᖏᑦᑐᑦ. 

 

ᐅᖃᖅᑏ, ᐊᒥᓱᑦ ᓂᕈᐊᖅᑎᒋᓯᒪᔭᒃᑲ ᐊᐱᖅᑯᑎᖃᖃᑦᑕᓕᖅᑐᐃᑦ ᖃᓄᐃᓕᐅᕆᐊᖃᕐᒪᖔᑕᓕ ᓄᓇᕗᑉ ᒐᕙᒪᖓ 

ᖃᓄᐃᓕᐅᕈᓐᓇᕐᒪᖔᕐᓕ ᓄᓇᕗᑦ ᒐᕙᒪᖓ. ᐊᒻᒪᓗ ᐱᖃᑕᐅᒋᐊᖃᖅᑐᒋᔭᐅᓗᓂ ᒪᓕᒐᓕᕆᔭᐅᓂᖓᓄᑦ. 

 

ᐊᖏᖅᑕᐅᒍᒪᒐᓗᐊᖅᑐᖓ ᐅᖃᐅᓯᔅᓴᒃᑲ ᐱᔭᕇᕈᓐᓇᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᑐᒃᓯᕋᕐᒪᑦ ᑲᔪᓯᒃᑲᓐᓂᕈᒪᓪᓗᓂ ᑖᔅᓱᒥᖓ ᐅᖃᐅᓯᕆᔭᖓᓄᑦ. ᐋᒃᑳᖅᑐᖃᖅᐸ? 

ᐱᑕᖃᓐᖏᒻᒪᑦ, ᑲᔪᓯᒋᑦ ᒪᓕᒐᓕᐅᖅᑎ ᖃᒪᓂᖅ. 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ ᑲᑎᒪᔨᐅᖃᑎᒃᑲ.  

 

(ᑐᓵᔨᑎᒍᑦ) ᑕᐃᒃᑯᐊ ᓂᕈᐊᖅᑎᒋᓯᒪᔭᒃᑲᐃᓛᒃ ᑐᓴᐅᒪᑦᑎᐊᖅᑑᒐᓗᐊᑦ ᓈᓚᑦᑎᑦᑎᓂᖅᑕᖃᕐᖓᑦ ᒫᓐᓇ ᓄᓇᕗᒻᒥ 

ᐊᕙᑎᓕᕆᔨᒃᑯᓐᓂᒃ. ᑭᓯᐊᓂᓕ ᓄᓇᕗᑦ ᒐᕙᒪᖓᑦ ᓂᐱᖃᖅᑑᔮᓐᖏᑦᑐᖅ. 

 

ᐅᖃᖅᑏ, ᓂᕈᐊᖅᑎᒋᓯᒪᔭᒃᑲ ᐃᓱᒪᔪᑦ ᑲᖐᓱᑦᑐᑦ, ᓱᒻᒪᑦ ᓄᓇᕗᑦ ᒐᕙᒪᖓ ᓴᖅᑭᖅᓯᒍᓐᓇᖅᑑᔮᖅᐸᑦᑐᖅ 

ᐊᐳᖅᑕᕈᑎᓕᐅᕆᓪᓗᓂ ᑐᒃᑐᒐᓱᑦᑕᐅᒍᓐᓇᖅᑐᓂᒃ ᑕᒫᓂ, ᓴᐳᔾᔨᒐᓱᑦᑐᑎᒃ ᑐᒃᑐᖏᓐᓂᒃ. ᑭᓯᐊᓂᓕ, 

ᐊᐳᖅᑕᕈᑎᓕᐅᖅᑎᑦᑎᒍᒪᔫᔮᓐᖏᑦᑐᑦ ᐅᔭᕋᓐᓂᐊᖅᑎᓂᒃ ᓄᓇᒥ ᓴᐳᔾᔨᒍᑕᐅᓂᐊᖅᑐᓂᒃ, ᐃᒥᑦᑎᓐᓂᒃ, 

ᓂᕐᔪᑎᖁᑎᑦᑎᓂᓪᓗ. 

 

ᐅᖃᖅᑏ, ᐃᓕᓴᖅᓯᒐᓗᐊᖅᑐᖓᐃᓛᒃ ᐊᐅᓚᑦᑎᒍᓐᓇᕐᓃᑦ ᐊᔾᔨᒌᓐᖏᑦᑐᕈᓘᔭᐅᒻᒪᑕ ᐱᔭᕆᐊᑐᓪᓗᑎᓪᓗ 

ᑐᑭᓯᒋᐊᖏᑕ. ᐊᔅᓱᕈᓪᓚᕆᑦᑐᖓ ᓄᓇᕗᑦ ᒐᕙᒪᖓ ᓂᓪᓕᐊᓂᖅᓴᐅᖁᕙᕋ ᐊᒻᒪᓗᑦᑕᐅᖅ ᓴᖅᑭᔮᑦᑎᐊᓂᖅᓴᐅᓗᑎᒃ 

ᑭᓱᓕᕆᔨᐅᔭᕆᐊᖃᕐᒪᖔᑕ ᓇᐅᒃᑯᓪᓗ ᐱᔪᓐᓇᐅᑎᖃᕐᒪᖔᑕ ᐱᓕᕆᐊᖑᑎᓪᓗᒍ ᑖᓐᓇ. 

 

ᐅᖃᖅᑏ, ᓴᐱᓕᖅᐸᓪᓕᐊᔪᖃᕐᖓᑦ, ᖁᓅᒻᒥᐸᓪᓕᐊᔪᖃᖅᑐᓂ ᓂᕈᐊᖅᑎᒋᓯᒪᔭᓐᓂᒃ. ᑕᒪᒃᑯᐊ ᒪᑭᒪᐅᑏᑦ 

ᑮᓇᐅᔭᓕᐊᖑᖃᑦᑕᖅᑐᑦ ᐅᔭᕋᓐᓂᐊᕐᕕᒻᒥ ᖃᓄᖅ ᑐᓂᐅᖅᑲᑕᐅᒻᒪᖔᑕ ᖃᓄᖅ ᓯᐊᒻᒪᑕᐅᒻᒪᖔᑕ. 

ᑐᑭᓯᑦᑎᐊᓪᓚᕆᔅᓯᒪᒐᓗᐊᖅᑐᖓ, ᖃᐅᔨᒪᓪᓗᖓᓗ ᐅᓇ ᒪᓕᒐᓕᐅᕐᕕᒃ ᐃᓄᑑᓗᓂ ᐱᔪᓐᓇᐅᑎᖃᓐᖏᒻᒪᑦ, 

ᐅᖃᐅᔾᔨᒍᓐᓇᕐᓂᖃᓐᖏᒻᒪᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᐅᕝᕙᓘᓐᓃᑦ ᐊᓯᖏᓐᓂᒃ ᑎᒃᑯᐊᖅᑕᐅᓯᒪᔪᑦ 

ᐃᓄᐃᑦ ᑎᒥᖁᑎᖏᓐᓂᒃ ᑕᒪᓐᓇ ᐱᓪᓗᒍ. 

 

ᑭᓯᐊᓂᓕ, ᐃᑲᔪᖅᓯᖅᑐᖓ ᑕᒪᒃᑯᐊ ᑎᒍᒥᐊᖅᑎᐅᖃᑕᐅᔪᑦ ᑲᑎᑎᑕᐅᒍᓐᓇᑕᖅᑲᑕ ᐊᖏᖃᑎᒌᓕᖅᑎᑕᐅᓗᑎᒃ. 

 

ᐅᖃᖅᑏ, ᒫᓐᓇ ᖁᔭᓕᒍᒪᔪᖓ ᒥᑦᑎᒪᑕᓕᐅᑉ ᒪᐃᔭᖓᓂᒃ ᐊᔅᓱᕈᕐᓂᕆᓯᒪᔭᖓᓄᑦ ᑕᒪᑐᒪᑉ ᒥᔅᓵᓄᑦ. ᐊᒻᒪᓗ, 

ᐊᐱᖅᑯᑎᔅᓴᖃᕐᓂᐊᖅᑐᖓ ᒫᓐᓇ ᐅᑭᐅᒃᑯᑦ ᐃᔅᓯᕙᓂᖃᖅᑎᓪᓗᑕ ᑕᐃᒃᑯᓄᖓ ᑲᒪᔨᐅᔪᓄᑦ ᒥᓂᔅᑕᓄᑦ, ᐱᓪᓗᒍ 

ᒐᕙᒪᒋᔭᑦᑕ ᖃᓄᐃᓕᐅᕋᓱᔅᓯᒪᓂᕆᔭᖓ ᑖᒃᑯᐊ ᐃᓱᒫᓗᓇᖅᑐᐃᑦ ᐱᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᖃᒪᓂ’ᑐᐊᕐᒧᑦ, ᒪᓕᒐᓕᐅᖅᑎ ᓯᒪᐃᓚᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 780 - 5(2): ᐃᓄᐃᑦ ᐅᖃᐅᓯᐅᓯᖓᑕ ᑕᖅᑭᖓ (ᓯᒪᐃᓚᒃ)  

 

ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᐅᑉᓗᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᖃᒪᓂ’ᑐᐊᕐᒥᐅᖃᑎᒃᑲᓗ ᕼᐊᓘᖅᐸᑉᓯ. ᐃᓚᖏᑦ 

ᐊᔪᕐᓇᖅᑐᒃᑰᕐᒪᑕ ᒫᓐᓇ ᓇᒡᓕᖕᓇᖅᐳᕼᐃ.  

  

ᐅᖃᖅᑎᑦᓯᔩ, ᐅᑉᓗᒥ ᓇᖏᕈᑎᖃᖅᐳᖓ ᑖᒻᓇ ᑕᖅᑭᕆᔭᖅᐳᑦ ᕖᕝᕗᐊᕆ ᐃᓄᐃᑦ ᐅᖃᐅᓯᓕᕆᓂᐅᑉ 

ᑕᖅᑭᕆᕐᒪᑦᑐᒃ. ᖁᕕᐊᓲᒍᑎᔭᐅᓂᓗᒃᖢᒍ ᖁᕝᕙᖅᐹᓪᓕᖅᑎᓪᓗᒍᒫᖅᑐᓂᓗ ᐃᓄᒃᑎᑐᑦ ᐅᖃᐅᓯᓕᕆᓂᖅ ᓄᓇᕗᑉ 

ᐃᓗᐊᓂ. 

 

ᐅᖃᖅᑎᑦᓯᔩ, ᖃᐅᔨᒪᑦᓯᐊᖅᑐᖓ ᑖᒻᓇ ᒐᕙᒪᒋᔭᑉᑯᑦ ᕼᐊᑦᕿᑦᓯᓚᐅᕐᒪᑕ ᐋᖅᑭᒍᑎᓂᓪᓘᒻᒫᓚᐅᕐᒪᑦ 

ᐱᓐᖑᐊᕈᑎᒃᕼᐊᓂᒃ ᖁᕕᐊᕼᐅᒍᑎᓂᓗᒻᒫᖅᖢᒍ ᐃᓄᐃᑦ ᐱᖅᑯᕼᐃᖏᓐᓂᒃ ᐊᒻᒪ ᐅᖃᐅᓯᓕᕆᓂᕐᒥᖕᓂᒃ 

ᐃᒻᖏᐅᑎᓕᐅᑎᑦᓯᓗᒻᒫᓚᐅᖅᖢᑎᓪᓗ ᕼᐊᑦᕿᑦᓯᓚᐅᕐᒪᑕ. 

 

ᒫᓐᓇ ᐅᑭᐅᕆᔭᑉᑎᒻᓂᒃ ᑕᐅᑐᓚᐅᕐᓂᓗᑦᑐᑦ ᐃᓄᐃᑦ ᐱᓐᖑᐊᕈᓯᖏᖕᓂᒃ. ᑕᒪᑉᑯᐊ ᐃᑲᔪᖅᐹᓪᓕᖅᕼᐅᕐᒪᑕ 

ᖁᕝᕙᖅᐹᓪᓕᖅᑎᑦᓯᒻᒫᕼᐆᕐᒪᑕ ᐃᓄᒃᑐᑦ ᐅᖃᐅᓯᓕᕆᓂᖅ ᐃᑲᔪᖅᐹᓪᓕᕼᐅᕐᒪᑕ. 

 

(ᑐᓵᔨᑎᒍᑦ) ᐅᖃᖅᑏ, ᐊᒥᓲᒻᒪᑕ ᐃᓄᒐᓛᓗᐃᑦ ᓄᓇᕗᒻᒥ ᐊᓯᐅᔨᕙᓪᓕᐊᔪᐃᑦ ᐊᔪᓕᖅᐸᓪᓕᐊᔪᐃᑦ ᐅᖃᐅᓯᕐᒥᓂᒃ. 

ᐃᓚᖏᓪᓗᑦᑕᐅᖅ ᐃᓕᒐᓱᑦᑐᑎᒃ ᐱᔭᕆᐊᑐᔪᖅᓯᐅᖃᑦᑕᖅᑐᐃᑦ ᐊᓈᓇᒃᑯᖏᑕ ᐃᑦᑐᒃᑯᖏᑕᓗ ᐅᖃᐅᓯᖏᓐᓂᒃ. 

ᒐᕙᒪᕗᑦ ᑐᕌᒐᖃᕋᓗᐊᖅᑎᓪᓗᒋᑦ ᐃᓄᐃᑦ ᐅᖃᐅᓯᖓ ᐃᖅᑲᓇᐃᔭᕐᕕᒻᒥ ᐊᑐᖅᑕᐅᖃᑦᑕᓛᕐᓗᓂ ᒐᕙᒪᒃᑯᓐᓄᑦ, 

ᕼᐊᒻᓚᓄᑦ, ᓇᒻᒥᓂᖃᐅᑎᓕᓐᓄᓪᓗ, ᐊᒥᓱᑦ ᐃᖅᑲᓇᐃᔭᖅᑏᑦ ᐃᓄᒃᑎᑐᑦ ᐃᓕᒐᓱᒋᐊᔅᓴᖅ 

ᐃᖅᑲᓇᐃᔭᕈᑎᒋᒐᓱᒋᐊᔅᓴᖅ ᐱᔭᕆᐊᑐᔪᖅᓯᐅᖃᑦᑕᖅᑐᐃᑦ. 

 

ᐅᖃᖅᑏ, ᐱᒻᒪᕆᐊᓘᔪᖅ ᐃᖅᑲᓇᐃᔭᖅᑏᑦ ᐊᔾᔨᒌᓐᖏᑦᑐᒦᑦᑐᐃᑦ ᓇᒥᑐᐃᓐᓇᖅ ᓄᓇᕗᒻᒥ ᐃᖅᑲᓇᐃᔭᖅᑐᑦ 

ᐱᕕᖃᖅᑎᑕᐅᑉᐸᑕ ᐅᖃᐅᓯᕐᒧᑦ ᐃᓕᓴᑎᑕᐅᒃᑲᓐᓂᕈᓐᓇᕐᓗᑎᒃ ᓴᓐᖓᑦᑎᒋᐊᖅᑕᐅᓗᑎᒃ ᐱᔨᑦᑎᕋᕈᓐᓇᕐᓂᖏᑦ 

ᐃᓄᒃᑎᑐᑦ. 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔩ, ᖃᐅᔨᒪᑦᓯᐊᖅᑐᖓ ᐊᒥᓱᓂᒃ ᐊᑐᒐᒃᕼᐊᖅᑕᖃᕋᓗᐊᕐᒪᑦ 

ᐃᓕᓐᓂᐊᕈᑎᒃᕼᐊᖅᑕᖃᕐᒫᕋᓗᐊᕐᒪᑦ ᐃᑭᐊᖅᑭᕕᒃᑯᑦ, ᖃᕆᑕᐅᔭᒃᑯᑦ ᐃᓄᒃᑎᑐᑦ ᐅᖃᐅᓯᓕᕆᓂᖅ 

ᐃᓕᓐᓂᐊᕈᑎᒃᕼᐊᐅᒐᓗᐊᕐᒪᑕ ᑕᐃᒪᐅᒐᓗᐊᕐᒪᑕ. ᑭᕼᐃᐊᓂ, ᑐᑭᓯᑎᑦᓯᒃᑲᓐᓂᕆᐊᖃᖅᑰᕋᓗᐊᑉᑕ 

ᖁᕝᕙᖅᐹᓪᓕᒃᑲᓐᓂᕐᓂᐊᕐᒪᑦ ᑖᒻᓇ ᐃᓄᒃᑎᑐᑦ ᐅᖃᐅᓯᓕᕆᓂᖅ. 

 

ᐅᖃᖅᑎᑦᓯᔩ, ᐅᖃᓗᐊᓂᓐᖏᒐᔮ’ᓈᕋᒪ, ᓈᒻᒪᒃᕼᐊᕐᒪᖔᑖ ᒪᓕᒐᓕᐅᖅᑎᐅᖃᑎᒃᑲ ᑖᒻᓇ ᓈᒻᒪᒃᕼᐊᕋᔭᕐᒪᖔᑖ. ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᑐᒃᓯᕋᒃᑲᓐᓂᕐᒪᑦ ᑲᔪᓯᒃᑲᓐᓂᕈᒪᓪᓗᓂ ᐱᐊᓂᒍᒪᓪᓗᓂᐅᒃ ᐅᖃᐅᓯᒃᓴᖓ. 

ᐋᒃᑳᖅᑐᖃᖅᐸ? ᑐᓴᓐᖏᓐᓇᒪ. ᑲᔪᓯᔪᓐᓇᖅᐳᑎᑦ. 

 

ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ ᒪ’ᓈᖅᐸᑉᓯ.  

 

(ᑐᓵᔨᑎᒍᑦ) ᐅᖃᖅᑏ, ᐃᖅᑲᓇᐃᔭᖅᑏᑦ ᑲᔪᖏᖅᓴᖅᑕᐅᒃᑲᓐᓂᕆᐊᓖᑦ ᐃᑲᔪᖅᓯᑕᐅᒃᑲᓐᓂᖃᑦᑕᕐᓗᑎᓪᓗ 

ᐃᓕᓐᓂᐊᒃᑲᓐᓂᖁᔭᐅᓗᑎᒃ ᐃᓄᒃᑎᑐᑦ ᐊᔪᕆᓐᓃᒃᑲᓐᓂᕐᓂᐊᕐᖓᑕ. ᓈᒻᒪᓈᓕᖅᑲᑦ ᐅᖃᖅᑏ, 

ᐊᐱᖅᑯᑎᔅᓴᖃᕐᓂᐊᖅᑐᖓ ᑕᒪᑐᒪᑉ ᒥᔅᓵᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐅᖅᓱᖅᑑᕐᒧᑦ, ᒪᓕᒐᓕᐅᖅᑎ ᐋᖁᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 781 - 5(2): ᐊᑐᐃᓐᓇᕈᖅᑎᑕᐅᓂᖏᑦ ᐃᓱᒪᓕᕆᓂᕐᒧᑦ ᑭᓐᖒᒪᔭᐅᔪᑦ 

(ᐋᖁᐊᖅ)  

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᑐᓐᖓᓱᒋᔅᓯ. ᐅᖅᓱᖅᑑᕐᒥᐅᓪᓗ ᐃᓚᒌᑦ. ᑕᐃᒪᓐᓇ 

ᐅᖓᓯᒌᒐᓱᐃᓐᓇᕋᑦᑕ ᐊᔪᕐᓇᖅᑑᒐᓗᐊᖅᑎᓪᓗᒍ ᐊᒻᒪᓗ ᖃᓂᒋᔭᓐᓂᒃ ᐃᒃᓯᕚᖅᑐᖃᕐᒥᔪᖅ 200 ᒪᐃᔪᓪᔅᒥᒃ 

ᐅᖓᓯᑦᑎᒋᔪᖅ. 

 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᕙᒍᑦ ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑎᐅᔪᒍᑦ ᑕᕝᕗᖓ ᐃᒡᓗᕐᔪᐊᕐᒧᑦ 

ᐅᑎᖅᓯᒪᕗᒍᑦ ᐅᖃᐅᓯᕆᔭᖅᑐᖅᖢᑎᒃᑯᑦ ᐱᕐᔪᐊᖑᔪᑦ ᓄᓇᕗᒻᒥᐅᓄᑦ. ᐊᒻᒪᓗ, ᐅᑎᕐᕕᒋᔪᓐᓇᕐᒥᔭᕋ ᑖᓐᓇ 

ᐃᓱᒪᒌᓐᓇᖃᑦᑕᖅᑕᕋ ᐆᒻᒪᑎᓐᓄᑦ ᖃᓂᖅᑐᖅ ᐊᒻᒪᓗ ᐅᖅᓱᖅᑑᕐᒥᐅᓄᑦ ᖃᓂᒻᒥᔪᖅ.  

 

ᐅᖃᖅᑏ, ᐃᓱᒪᓕᕆᓂᕐᒧᑦ ᐱᔨᑦᑎᕈᑏᑦ ᑕᒪᒃᑯᐊ ᓄᓇᕗᒻᒥ ᐱᑕᖃᕆᐊᖃᓪᓚᕆᒃᑐᑦ ᐊᕕᒃᑐᖅᓯᒪᔪᓕᒫᓂᒃ ᐊᒻᒪᓗ 

ᓄᓇᓕᓕᒫᓂᒃ ᐱᑕᖃᓪᓚᕆᒋᐊᓕᒃ. 

 

ᐅᖃᖅᑏ, ᐃᓄᖁᑎᕗᑦ ᐅᑯᐊ ᐱᔭᕐᓂᓐᖏᑦᑐᓂᒃ ᖃᓂᒌᒃᑑᑎᐊᓗᖕᓂᒃ ᒫᓐᓇ ᐊᑐᖅᑐᑦ. ᐃᓚᖏᑦ ᐃᓅᓯᕐᒥᓂᒃ 

ᔭᒐᐃᔪᑦ ᐊᒻᒪᓗ ᐊᒃᓱᕈᖅᑐᑦ.  

 

ᐅᖃᖅᑏ, ᖁᔭᓕᕗᖓ ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᑕᐅᓯᐅᓐᖏᑦᑐᓂᒃ ᐃᖅᑲᓇᐃᔮᓂᒃ 

ᓴᖅᑭᑦᑎᓯᒪᓕᕐᒪᑕ. ᐊᒻᒪᓗ ᐃᓱᒪᓕᕆᔨᓂᒃ ᐃᓱᒪᒃᑯᓪᓗ ᑕᒪᒃᑯᓂᖓ ᐱᓕᕆᔨᓂᒃ ᐃᓅᓕᓴᐃᔨᓂᒃ ᐱᑕᖃᓕᕐᒥᔪᑦ 

ᐊᒻᒪᓗ ᖃᐅᔨᒪᓪᓗᖓ ᑕᒪᒃᑯᐊ ᐱᔨᑦᑎᕈᑏᑦ ᐃᓅᓯᓕᕆᓂᕐᒧᑦ ᑐᕌᖓᔪᑦ ᐊᑐᐃᓐᓇᐅᖃᑦᑕᖅᑐᑦ ᐊᑐᕆᐊᖃᓕᕌᖓᑕ.  

ᑕᐃᒪᒃᑲᓗᐊᖅᑎᓪᓗᒍ, ᐅᖃᖅᑏ, ᐊᒃᓱᕉᑎᒋᓪᓚᕆᒃᑭᕙᕋ ᑕᒪᓐᓇ ᐃᓗᐃᒃᑲᐅᓂᖅᓴᐅᓗᓂ 

ᓱᕐᕋᔾᔮᒃᑯᓯᖅᓯᒪᓂᖅᓴᐅᓗᓂᓪᓗ ᐃᑲᔪᖅᓲᑏᑦ ᑕᒪᒃᑯᐊ ᐱᔭᕆᐊᓖᑦ ᐃᓱᒪᓕᕆᓂᖅ ᐱᔾᔪᑎᒋᓪᓗᒍ. ᐊᒻᒪᓗ, 

ᑕᐃᒪᐃᑦᑐᓂᒃ ᐃᑲᔪᖅᓲᑎᓂᒃ ᐱᑕᖃᕆᐊᓕᒃ ᓄᓇᑦᑎᓐᓂ ᐊᑐᕐᓗᑎᒃ ᐱᖅᑯᓯᑐᖃᖅᐳᑦ, ᐅᖃᐅᓯᑐᖃᖅᐳᑦ, 

ᐱᐅᓯᕗᓪᓗ. 

 

ᐅᖃᖅᑏ, ᖁᔭᓐᓇᒦᕈᒪᕙᒃᑲ ᑕᐃᒃᑯᐊ ᐃᓅᓕᓴᐃᔩᑦ ᐊᑐᐃᓐᓇᐅᕈᐃᑎᑦᑎᓯᒪᖕᒪᑕ ᒪᑯᓄᖓ ᐃᓱᒫᓗᑦᑐᓂᒃ 

ᑲᒪᒋᔭᖃᖃᑦᑕᖅᖢᑎᒃ ᐊᒃᓱᕈᖅᖢᑎᒃ. ᓄᓇᓕᕗᑦ ᒐᕙᒪᒃᑯᓕᒫᑦ ᑕᒪᒃᑯᐊ ᐅᓄᒃᑲᓐᓂᖅᑐᓂᒃ 

ᓴᖅᑭᑦᑎᔭᕆᐊᖃᕋᓱᒋᔭᒃᑲ. 

 

ᐱᓇᓱᐊᕈᓯᕐᓂᒃ ᐊᒡᒋᖅᑐᓂᒃ ᑕᒪᓐᓇ ᐊᐱᖅᑯᑎᒋᖃᑦᑕᕐᓂᐊᖅᑕᕋ ᐊᒻᒪᓗ ᐃᑲᔪᖅᓱᕐᒥᓗᑎᒃᑯᑦ 

ᖃᓄᖅᑑᕈᑎᒋᓗᑎᒃᑯᓪᓗ ᐃᓱᒪᓕᕆᓂᒃᑯᑦ ᑭᓐᖒᒪᔭᕗᑦ ᐃᑲᔪᖅᓲᑎᒃᓴᓪᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒪᓕᒐᓕᐅᖅᑎ ᓇᑦᓯᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 782 - 5(2): ᓂᕈᐊᕐᕕᖓᓄᑦ ᓯᕗᓪᓕᐅᔾᔭᐅᓯᒪᔪᑦ (ᓇᑦᓯᖅ)  

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓴᓪᓕᕐᒥᐅᓪᓗ ᓇᐅᔮᕐᒥᐅᓪᓗ ᑕᕝᕙᐅᕗᑏᖅᐸᒃᑲ ᓈᓚᒃᑐᐃᑦ ᑕᐅᑐᒃᑐᐃᑦ.  

 

(ᑐᓵᔨᑎᒍᑦ) ᐅᖃᖅᑏ, ᖁᕕᐊᓱᒃᑐᖓ ᐅᓪᓗᒥ ᓇᖏᖅᓯᔪᒪᒐᒪ, ᓇᖏᖅᓯᔪᓐᓇᕋᒪ, ᓯᕗᓪᓕᖅᐹᑦᑎᐊᕐᒥᒃ 

ᑲᑎᒪᕐᔪᐊᓕᖅᑎᓪᓗᑕ 2021-ᒥ. ᐊᒻᒪᓗ ᐃᓱᒪᒋᓪᓗᑎᒃᑯᑦ ᐊᕐᕕᐊᕐᒥᐅᑦ ᐊᒃᓱᕈᕐᓇᖅᑐᖅᓯᐅᕐᒪᑕ ᒫᓐᓇ. 

 

ᐅᖃᖅᑏ, ᑕᒪᓐᓇ ᓂᕈᐊᖅᑕᐅᓯᒪᓂᖅᐳᑦ ᐃᓱᓕᑉᐸᓪᓕᐊᓕᖅᑎᓪᓗᒍ ᓇᓗᓇᐃᖅᓯᔪᒪᔪᖓ ᓇᐅᔮᕐᒥᐅᓄᑦ 

ᓴᓪᓕᕐᓄᓪᓗ ᓂᐱᖏᑦ ᑐᓵᔭᐅᖕᒪᑕ ᐊᒻᒪᓗ ᐊᓯᔾᔨᕐᓂᖅ ᑕᒪᓐᓇ ᓱᒃᑲᐃᑦᑑᒐᓗᐊᖅᑎᓪᓗᒍ ᐱᕙᓪᓕᐊᕗᒍᑦ. ᐊᒻᒪᓗ 

ᒫᓐᓇ ᐊᕐᕌᒍᓂᓪᓗ ᐊᒡᒋᖅᑐᓂᒃ ᑲᑎᓕᒫᕐᓗᒋᑦ 35 ᓄᑖᑦ ᐃᒡᓗᑦ ᓴᓇᔭᐅᓂᐊᖅᑐᑦ ᓂᕈᐊᖅᑕᐅᕕᓐᓂ. 

ᐊᐃᕕᓕᖕᒧᓪᓗ ᒪᓕᒐᓕᐅᖅᑎᐅᓪᓗᖓ ᐅᐱᑦᑐᖓ ᐊᖏᖃᑕᐅᓚᐅᕋᒪ ᑮᓇᐅᔭᑦ ᑖᒃᑯᐊ ᐅᖃᐅᓯᕆᔭᐅᑎᓪᓗᒋᑦ 

ᐃᒡᓗᓄᑦ ᐊᑐᖅᑐᒃᓴᐃᑦ ᐊᒻᒪᓗ ᑕᐃᒃᑯᐊ ᓄᓇᑦᑎᓐᓂ ᐃᖅᑲᓇᐃᔭᖃᑎᖃᑦᑎᐊᖅᑐᑦ ᐃᒡᓗᓕᕆᔨᕐᔪᐊᒃᑯᓐᓂᑦ 

ᑕᒪᒃᑯᐊ ᑭᓐᖒᒪᔭᐅᔪᑦ ᓴᖅᑭᑕᐅᖁᓪᓗᒋᑦ. 

 

ᐅᖃᖅᑏ, ᖃᓄᐃᑦᑑᒐᓗᐊᖅᑎᓪᓗᑕ, ᓇᓃᒃᑲᓗᐊᖅᑎᓪᓗᑕᓗ ᓂᕈᐊᖅᑎᕗᑦ ᑕᐃᒃᑯᐊ ᑭᒡᒐᖅᑐᑦᑎᐊᕆᐊᖃᖅᑕᕗᑦ. 

ᐊᒻᒪᓗ ᖃᐅᔨᒪᔪᒃᓴᐅᓪᓗᓯ ᐃᓱᒫᓘᑎᒋᔭᐅᔪᑦ ᑕᒪᒃᑯᐊ ᓄᓇᑦᑎᓐᓂ ᓴᖅᑭᖃᑦᑕᕋᑦᑎᒃᑯᑦ ᐱᔾᔪᑎᒋᓪᓗᒍ ᓴᒃᑰᑉ 

ᐃᓕᓐᓂᐊᕐᕕᖓ ᓴᓪᓕᕐᓂ, ᐊᒻᒪᓗ ᖁᕕᐊᓱᑦᑐᖓ ᒐᕙᒪᒃᑯᑦ ᓴᖅᑭᖃᑦᑕᖅᑕᖏᑦ ᑐᓴᐅᒪᔾᔪᑏᑦ ᐅᖃᖅᓯᒪᓚᐅᖅᑐᑦ 

ᓄᑖᓐᖑᕆᐊᖅᑎᑕᐅᓂᐊᕐᒪᒡᒎᖅ ᐊᖏᓪᓕᒋᐊᖅᑕᐅᓗᓂᓗ ᑕᐃᓐᓇ ᐃᓕᓐᓂᐊᕐᕕᒃ ᒫᑦᓯ ᓄᖑᓚᐅᖅᑎᓐᓇᒍ. ᐊᒻᒪᓗ 

ᓂᕆᐅᑉᐳᖓ ᑕᒪᓐᓇ ᐅᖃᐅᓯᐅᒃᑲᓐᓂᕐᓂᐊᕐᓂᖓᑦ ᐅᐱᕐᖔᑦ ᑲᑎᒪᕐᔪᐊᓕᕈᑦᑕ. 

 

ᐅᖃᖅᑏ, ᑕᒪᐃᓐᓄᑦ ᖃᐅᔨᒪᔪᒍᑦ ᖃᓄᐃᓕᖓᖃᑦᑕᕐᒪᖔᑦ ᐊᐱᖅᓱᕈᓐᓇᕐᓂᕗᓪᓗ ᐃᒡᓘᑉ ᐃᓗᐊᓂ, ᐊᒻᒪᓗ 

ᑭᐅᔭᐅᖃᑦᑕᕐᓗᑕ ᑕᕝᕙᓂᑦᓴᐃᓐᓇᖅ. ᑕᒪᒃᑮᒃ ᑖᒃᑯᐊᒃ ᐱᕐᔪᐊᖑᖕᒪᑎᒃ, ᒪᓕᒐᓕᐅᖅᑎᐅᖃᑎᓐᓄᑦ 

ᓇᓗᓇᐃᖅᓯᔪᒪᔪᖓ ᓂᕆᐅᑉᐳᒍᑦ ᐊᑯᓚᐃᑦᑐᒃᑯᑦ ᑕᒪᒃᑯᐊ ᐅᖃᐅᓯᕆᖃᑦᑕᕐᓂᐊᕋᒃᑭᑦ ᑲᑎᒪᕐᔪᐊᕐᓂᖅ 

ᐃᓱᓕᓐᓇᓱᓐᓂᖓᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ-ᓯᓈᖓᓄᑦ, ᒪᓕᒐᓕᐅᖅᑎ 

ᓯᐅᑎᐊᐱᒃ. 

 

 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 783 - 5(2): ᖁᔭᓕᓂᖅ ᐃᑲᔪᖅᑐᖅᑕᐅᓚᐅᕐᓂᖓᓄᑦ ᐅᐃᖓ (ᓯᐅᑎᐊᐱᒃ)  

  

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, ᐅᖃᖅᑎᑦᓯᔩ. ᑐᓐᖓᓱᐊᐱᒋᑦᓯ. ᐃᖅᑲᐅᒪᒋᑦᓯ ᐊᖏᕐᕋᖅᓯᒪᔪᓯ 

ᓱᓕ ᐃᓕᑦᓯᓐᓄᑦ ᓄᓇᓕᐸᐅᔭᒋᒐᑦᓯᐅᒃ ᑖᓐᓇ ᐃᖃᓗᐃᑦ. ᐊᒻᒪ ᐊᕐᕕᐊᑦ ᐋᑯᓘᔪᓯ ᐃᓘᓐᓇᑦᓯᐊᓯᒡᒎᖅ ᐃᕿᑉᐸᔅᓯ. 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

14 

 

ᑕᕝᕙᓂ ᓂᑯᕕᕈᓐᓇᕋᒪ ᒫᓐᓇ ᐊᕐᕌᒍᑦᑎᓐᓂ ᐊᑦᓱᕈᖅᑐᒋᐊᓪᓚᐅᒐᑦᑕ ᐃᓚᒌᑦᓱᑕ. ᐊᑦᓱᕈᕐᓂᕐᒥᒃ ᑐᑭᓯᔪᖓ ᔮᓐ, 

ᐊᔾᔨᒌᓐᖏᑦᑐᓂᒃ ᑎᑭᑕᐅᖃᑦᑕᕋᑦᑕ ᓇᓗᓇᓐᖏ. 

 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐃᓅᓯᓕᕆᔩᑦ, ᐃᓅᓕᓴᐃᔩᑦ ᑕᒪᒃᑯᐊ ᑲᔪᓰᓐᓇᕐᒪᑕ. ᐊᑐᖅᓯᒪᒐᒃᑯ 

ᐋᓐᓂᐊᖃᕐᓇᓐᖏᑦᑐᓕᕆᓂᖅ ᐸᖅᑭᔭᐅᖃᑦᑕᕐᓂᕐᓗ ᑕᒪᓐᓇ ᐊᒃᓱᐊᓗᒃ ᐃᒃᐱᖕᓇᖅᑐᑦ. ᑕᖅᑭᓄᑦ 

ᐊᑕᐅᓯᐅᓐᖏᑦᑐᓄᑦ ᑕᒪᓐᓇ ᐊᑐᖅᓯᒪᒐᒃᑯ ᖃᐅᔨᒪᔪᖓ ᐃᓅᓕᓴᐃᔩᑦ ᑕᒪᒃᑯᐊ ᐋᖅᑭᑦᑎᐊᖅᓯᒪᖕᒪᑕ 

ᐱᔨᑦᑎᑦᑎᐊᖅᖢᑎᒡᓗ.  

 

ᐅᖃᖅᑏ, ᐅᖃᒃᑲᓐᓂᕈᒪᖕᒥᔪᖓ ᐃᑲᔪᖅᑕᐅᓯᒪᔪᓪᓚᕆᐅᒐᑦᑕ ᐃᓕᔅᓯᓐᓄᑦ ᐃᓘᓐᓇᔅᓯᓐᓄᑦ 

ᐃᑲᔪᖅᑕᐅᖃᑦᑕᑦᑎᐊᖅᓯᒪᒐᑦᑕ ᐅᐃᒐᓗ. ᖁᔭᓐᓇᒦᒃ. 

 

ᓂᕆᐅᖕᓂᕐᒥᒃ ᑐᓂᔭᐅᓯᒪᔪᖓ ᑕᐃᒪᓐᖓᑦ ᑕᐃᒪᓐᓇ ᐃᒃᐱᒋᔭᐅᓂᕗᑦ ᖃᐅᔨᒐᒃᑭᑦ. ᑕᐃᒪᓐᓇ ᓂᕆᐅᖕᓂᕐᒥᒃ 

ᐱᑕᖃᕆᐊᓕᒃ. ᐳᐃᒍᕈᒪᓐᖏᑦᑕᒃᑲ ᑕᐃᒃᑯᐊ ᐃᓚᒃᑲ, ᐱᖃᑎᐊᓗᒃᑲ, ᐃᑲᔪᖅᓯᒪᖕᒪᑕ ᐅᕙᑦᑎᓐᓂᒃ ᑕᒫᓂ 

ᐃᖃᓗᖕᓂ ᐊᒻᒪᓗ ᐋᑐᕚᒥ. 

 

ᖁᕕᐊᓱᒃᑐᖓ ᐊᖏᕐᕋᓕᕋᒪ, ᐊᖏᕐᕋᖅᓯᒪᓕᕋᒪ ᑕᕝᕙᓃᖃᑕᐅᔪᓐᓇᕋᒪᓗ. ᐊᒻᒪᓗ ᐊᐱᖅᑯᑎᒃᓴᑎᑦ ᑕᐃᒃᑯᐊ 

ᑭᐅᓇᓱᖃᑦᑕᕐᓂᐊᖅᑕᒃᑲ ᐱᕐᔪᐊᕌᓘᖕᒪᑕ. ᑕᐃᒃᑯᐊ ᐃᓱᒪᒌᓐᓇᖃᑦᑕᕋᒃᑭᑦ ᐊᐱᖅᑯᑎᒋᔭᐅᖃᑦᑕᖅᑐᑦ 

ᖃᓄᖅᑑᕈᑎᒋᔪᒪᓪᓗᑎᒃᑯᓪᓗ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᑎᖁᑎᖃᕈᓐᓃᕋᒪ ᑲᔪᓯᓗᑕ. ᓈᓴᐅᑎᓕᒃ 4. ᐅᑎᕈᑏᑦ 

ᓂᐱᒃᑯᑦ ᐊᐱᖅᑯᑎᕕᓃᑦ. ᓈᓴᐅᑎᓕᒃ 5. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓄᑦ. ᖃᐅᔨᒪᓂᐊᖅᐳᒍᑦ 

ᐳᓛᖅᑕᐅᔪᓐᓇᓐᖏᓚᐅᐱᓪᓚᒃᑲᑦᑕ ᓱᓕ, ᐃᒃᓯᕚᖅᑑᒐᓗᐊᑦ ᑕᐅᕙ ᑭᓯᐊᓂ ᒪᓕᒐᓕᐅᖅᑎᑐᐃᓐᓇᐃᑦ, ᐃᓛᒃ, 

ᒪᓕᒐᓕᐅᖅᑏᑦ. ᑲᔪᓯᓗᑕ. ᐊᐱᖅᑯᑎᒃᓴᐃᑦ ᓂᐱᒃᑯᑦ. ᐊᐱᖅᑯᑎᒃᓴᐃᑦ ᓂᐱᒃᑯᑦ. (ᑐᓵᔨᑎᒍᑦ) ᐅᖃᐅᓯᒃᑯᑦ 

ᐊᐱᖅᑯᑏᑦ. (ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᓪᓗ, ᒪᓕᒐᓕᐅᖅᑎ ᒪᐃᓐ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 1125 - 5(2): ᐱᓕᕆᐊᕆᔭᐅᓂᖓ ᓄᕙᕐᔪᐊᕐᓇᖅ-19 ᐊᕐᕕᐊᓂ (ᒪᐃᓐ) 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓗᒥ ᐊᐱᖅᑯᕼᐃᒃᕼᐊᖃᕐᕕᒋᕼᐅᐊᖅᖢᒍ ᕼᐃᕗᓕᖅᑎᒋᔭᕗᑦ, ᓯᕗᓕᖅᑎ. 

ᐃᒃᕼᐃᕙᕗᖓ, ᓂᑯᕕᓐᓂᕋᕋᔭᖅᑐᖓᐅᒐᓗᐊᖅ ᑲᑎᒪᕝᕕᒻᒦᓚᐅᕈᒪ. 

 

ᐅᖃᖅᑎᑦᓯᔩ, ᑕᐃᒪ ᐅᐊᑦᓯᐊᖅ ᐅᓂᒃᑳᒐᔮᓚᐅᖅᐳᖓ ᖃᓄᐃᑦᑑᕼᐃᒪ’ᒪᖔᑦ ᑕᒪᓐᓇ ᓄᕙᒡᔪᐊᖅᑐᓕᕆᓂᖅ 

ᐊᕐᕕᐊᓂ ᑎᑭᕋᓪᔪᐊᒥᓪᓗ. ᐊᒃᕼᐅᕐᓇᕐᓂᕆᕼᐃᒪᔭᖔᓂᓗ ᐅᓂᒃᑳᒐᔮᓚᐅᖅᑐᖓ. ᑭᕼᐃᐊᓂ ᕼᐅᓕ 

ᐊᒃᕼᐅᕈᕐᓂᕆᔭᐅᕼᐃᒪᔪᑦ ᒫᓐᓇᒧᑦ ᕼᐅᓕ ᐊᒃᕼᐅᕈᕐᒪᑕ ᑭᓪᒐᖅᑐᖅᑕᒃᑲ. ᑕᒪᓐᓇ ᓇᒧᓐᖓᕆᐊᖃᓐᖏᓐᓂᕋᖅᑕᐅᔪᖅ 

ᖃᑉᓗᓈᑐᑦ, ᐅᑉᓚᓗᕋᖅᑕᐃᓕᒋᐊᖃᕐᓂᖅ ᐊᒻᒪ ᐋ’ᓂᐊᖅᑕᐃᓕᑎᑦᓯᔨᒃᑯᑦ ᐊᑐᓕᖅᑎᕼᐃᒪᔭᖏᑦ 

ᓄᕙᒡᔪᐊᖅᑐᓕᕆᓂᐅᑉ, ᓄᕙᒡᔪᐊᖅᑐᓕᕆᓂᖅ ᐱᔾᔪᑎᒋᑉᓗᒍ ᐊᑐᕋᑉᑎᒍᑦ ᕼᐅᓕ ᐊᕐᕕᐊᓂ. 

 

(ᑐᓵᔨᑎᒍᑦ) ᑖᓐᓇ ᓯᕗᓪᓕᖅᐹᖅ ᐊᐱᖅᑯᑎᒋᔪᒪᔭᕋ ᓯᕗᓕᖅᑎᒧᑦ, ᑕᒪᓐᓇ ᓄᕙᒡᔪᐊᕐᓇᖅ ᐱᑕᖃᐃᓐᓇᖅᑎᓪᓗᒍ 

ᐊᕐᕕᐊᓂ, ᐅᓪᓗᒥᒧᑦ ᓱᓕ ᑕᐃᒪᐃᓕᖓᖕᒪᑦ ᒐᕙᒪᐃᑦ ᐃᓗᐊᓂ ᑭᓇ ᐊᐅᓚᑦᓯᔨᐅᕙ ᑕᒪᓐᓇ ᓄᕙᒡᔪᐊᕐᓇᖅ 

ᐱᑕᖃᖅᑎᓪᓗᒍ, ᓇᓕᐊᒃ ᒐᕙᒪᒃᑯᑦ ᐱᓕᕆᕝᕕᖏᑦ ᐊᒻᒪᓗ ᑭᒃᑯᑦ ᐃᖅᑲᓇᐃᔭᖅᑏᑦ ᑕᒪᒃᑯᓂᖓ ᐱᓕᕆᔨᐅᕙᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓕᖅᑎᒋᔭᕗᑦ ᓄᓇᕗᒻᒥ, ᓯᕗᓕᖅᑎ ᓴᕕᑲᑖᖅ. 

 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ ᐊᒻᒪ ᐊᕐᕕᐊᕐᒥᐅᑎᒍᑦ ᐃᒃᐱᒋᖃᑎᒋᑦᓯᐊᖅᐸᒋᑦ ᑖᓐᓇ ᐊᒃᕼᐅᕈᕐᓇᖅᑐᖅ 

ᓄᕙᖕᓇᕐᔪᐊᖅ ᖃᐅᔨᒪᔪᖓ. ᐊᒃᑑᕝᕙᓂ ᐊᐃᕼᐅᐃᕋᒪ, ᐊᐃᒍᐊᓕᕋᓗᐊᖅᖢᖓ ᑖᓐᓇ ᓄᕙᖕᓇᕐᔪᐊᖅ 

ᐱᔾᔪᑕᐅᖦᖢᓂ ᐊᐃᓂᖅ ᐊᔪᕈᒪ ᕼᐅᓕ. 

 

(ᑐᓵᔨᑎᒍᑦ) ᐅᖃᖅᑏ, ᐊᑕᐅᓯᐅᓐᖏᑦᑐᓂᒃ ᒐᕙᒪᒃᑯᑦ ᐱᓕᕆᕝᕕᖏᓐᓂᒃ ᐱᓕᕆᐊᓕᒃ. ᑕᐃᓐᓇ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᖓᔪᖅᑳᖓᑦ ᑖᓐᓇ ᐱᓗᐊᕐᓗᒍ ᑲᒪᔨᐅᖃᑦᑕᖅᑐᖅ ᓄᕙᒡᔪᐊᕐᓇᖅ ᑕᒫᓃᑎᓪᓗᒍ 

ᐊᒻᒪ ᐃᖅᑲᓇᐃᔭᑦᑎᐊᖅᑐᐊᓘᓪᓗᓂ. 

 

ᐅᖃᖅᑏ, ᑖᒃᑯᐊ ᒐᕙᒪᓕᕆᔨᒃᑯᑦ ᑕᒪᒃᑯᓂᖓ ᐱᓕᕆᖕᒥᔪᑦ ᐃᓘᓐᓇᖓ ᑲᒪᒋᒐᑦᑎᒃᑯᑦ ᓄᓇᕗᑦ ᐃᓗᐊᓃᑉᐸᑦ. 

ᐊᒻᒪᓗ, ᐊᓯᖏᓐᓂᒃ ᐱᑕᖃᕐᒥᔪᑦ ᑲᒪᒋᔭᕆᐊᖃᖅᑕᕗᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑐᕌᖓᓐᖏᑦᑐᑦ ᒪᑯᐊ 

ᓇᖕᒥᓂᖁᑎᖃᖅᑐᐃᑦ, ᖃᖓᑕᓲᖅᑏᑦ, ᑐᓴᐅᒪᔾᔪᑎᓕᕆᓂᖅ. ᑖᒃᑯᐊ ᒐᕙᒪᓕᕆᔨᒃᑯᑦ ᑕᒪᒃᑯᓂᖓ ᐱᓕᕆᐊᖃᖅᑐᑦ. 

ᑭᓯᐊᓂ, ᓄᕙᖕᓇᕐᔪᐊᖅ ᐱᔾᔪᑎᖃᖅᐸᑦ ᑕᐃᓐᓇ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐊᖓᔪᖅᑳᕆᔭᐅᔪᖅ 

ᑕᐃᓐᓇᓪᓗᐊᑕᐅᖃᑦᑕᖅᑐᖅ.  

 

ᐋᓐᓂᐊᖃᕐᓇᓐᖏᑦᑐᓕᕆᕝᕕᒃᑯᑦ ᐱᓕᕆᕝᕕᐊᑦ ᑕᐃᒃᑯᐊ ᐊᑐᖅᑕᐅᔭᕆᐊᖃᓐᖏᑦᑐᓂᒃ ᓇᓗᓇᐃᔭᐃᔨᐅᓪᓗᑎᒃ. 

ᐋᓐᓂᐊᑖᖅᑐᖃᕐᓂᖅᐸᑦ ᑕᐃᒃᑯᐊ ᖃᓂᒋᖃᑦᑕᓚᐅᖅᑕᖏᑦ ᓇᓗᓇᐃᔭᖅᑕᐅᖃᑦᑕᖅᑐᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᒪᓕᒐᓂᒃ ᓯᖁᒥᑦᑎᓕᓐᖏᒃᑲᓗᐊᕐᒪᖔᑦᑕ ᕼᐊᒻᓚᒃᑯᓪᓗ ᑕᐃᒃᑯᐊ 

ᐊᖅᑯᑎᒋᔭᐅᖃᑦᑕᕐᒥᔪᑦ. ᒐᕙᒪᒃᑯᓪᓗ ᐊᑐᖁᔭᖏᓐᓂᒃ ᐊᑐᓕᖅᑎᑦᑎᔨᐅᖃᑦᑕᖅᖢᑎᒃ ᓄᓇᓕᖕᓂ. 

 

ᒐᕙᒪᓕᕆᔨᐅᓪᓗᑕ ᑕᖅᑳᓐᖓᑦ ᑮᓇᐅᔭᓂᒃ ᐱᓇᓱᖃᑦᑕᖅᑐᒍᑦ ᑲᓇᑕᐅᑉ ᒐᕙᒪᒃᑯᖏᓐᓂᓪᓗ ᐱᓇᓱᖃᑦᑕᕐᒥᔪᒍᑦ 

ᐊᒻᒪᓗ ᖁᔭᓕᓪᓗᑎᒃᑯᑦ ᐃᑲᔪᖅᓯᒪᑦᑎᐊᕐᒪᑕ -ᖃᑦᑕᖅᓯᒪᒐᑦ, ᐊᒻᒪᓗ ᑮᓇᐅᔭᓂᒃ ᐅᓄᑲᓪᓚᑦᑐᓂᒃ ᐱᓯᒪᓪᓗᑕ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇ, ᕼᐃᕗᓕᖅᑏ ᑭᐅᔫᓪᓗᐊᕋᕕᑦ. ᑕᕝᕙ ᐊᐱᖅᑯᕼᐃᒃᕼᐊᕆᓂᐊᒐᕐᒪᑦ ᑐᒡᓕᐊ. 

ᖃᑉᓗᓇᐅᔭᕐᓗᒍ. (ᑐᓵᔨᑎᒍᑦ) ᑖᓐᓇ ᐊᐱᖅᑯᑎᒋᓂᐊᓕᕐᒥᔭᕋ, ᖃᓄᐃᑦᑐᓂᒃ ᑕᖅᑳᓐᖓᑦ ᓄᓇᕗᑦ ᒐᕙᒪᒃᑯᑦ 

ᓯᓚᑖᓃᑦᑐᓂᒃ ᓇᓕᐊᖕᓂᒃ ᐃᑲᔪᖅᑕᐅᖃᑦᑕᖅᓯᒪᕕᓯ ᓄᕙᒡᔪᐊᕐᓇᖅ ᐱᔾᔪᑎᒋᓪᓗᒍ?  

 

ᑕᐃᒪ ᐱᓗᐊᕐᓗᒍ ᒫᓂ ᐊᕐᕕᐊᓂ ᑭᓱᓂᒃ ᓴᓇᕐᕈᑎᒃᓴᓂᑦ ᐊᑐᐃᓐᓇᕈᐃᕕᐅᓯᒪᕕᓯ ᒐᕙᒪᐃᑦ ᓯᓚᑖᓃᑦᑐᓂᒃ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓕᖅᑎ ᒥᔅᑕ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᑲᔪᖅᓱᐃᓂᖅ ᐊᕐᕕᐊᓂ ᓇᑭᑦ 

ᐊᔾᔨᒌᓐᖏᑦᑐᓃᓐᖔᖅᓯᒪᔪᓂᒃ ᓄᓇᕗᑉ ᐃᓗᐊᓂ ᓯᓚᑖᓂᓪᓗ, ᑕᐃᒪ ᑕᐃᔪᒪᓪᓗᒋᑦ ᖃᔅᓰᓐᓇᐃᑦ ᖁᔭᒋᔪᒪᓪᓗᒋᓪᓗ 

ᐃᑲᔪᕐᓂᕆᓯᒪᔭᖏᓐᓄᑦ ᐊᕐᕕᐊᕐᒥᐅᓄᑦ. 

 

ᐅᖃᖅᑏ, ᑲᓇᑕᐅᑉ ᒐᕙᒪᒃᑯᓐᓂ ᑮᓇᐅᔭᖃᖅᑎᑦᑎᓂᖅ ᓄᓇᕗᑦ ᒐᕙᒪᒃᑯᑦ ᓂᕿᖃᑦᑎᐊᕆᐊᖃᕐᓂᕐᒧᑦ 

ᓄᓇᒦᑎᑦᑎᓂᕐᒧᓪᓗ, ᓄᓇᕗᑦ ᑐᓐᖓᕕᒃᑯᑦ ᓂᕿᓄᑦ ᐊᐅᓪᓚᐅᔾᔨᓂᕐᒧᑦ, ᐊᒻᒪᓗ ᐃᓄᑐᐊᖅᓯᐅᑏᑦ. ᑭᕙᓪᓕᕐᒥ 

ᐃᓄᐃᑦ ᑲᑐᔾᔨᖃᑎᒌᖏᑦ, ᐊᒡᓃᒍ ᐄᒍᓪ ᐅᔭᕋᖕᓂᐊᖅᑏᑦ, ᑲᓇᑕᒥ ᓂᕿᑖᖅᑎᑦᑎᔩᑦ, ᑲᓇᑕᒥ ᐃᓅᓯᕐᒥᒃ 

ᐊᓐᓇᐅᒪᑎᑦᑎᔨᒃᑯᑦ, ᑕᒪᕐᒥᒃ ᖃᕋᓴᐅᔭᒃᑯᑦ ᑕᒪᐅᓇᓗ ᑎᒥᒃᑯᑦ ᐃᑲᔪᕆᐊᖅᑏᑦ. 

 

ᐅᖃᖅᑏ, ᑖᓐᓇ ᐊᕐᕕᐊᑦ ᕼᐊᒻᓚᖏᓐᓄᑦ ᐊᖏᓂᖅᐹᒥᒃ ᖁᔭᒋᓪᓚᕆᒃᐸᒃᑲ ᐱᓕᕆᕐᔪᐊᖅᓯᒪᔪᒻᒪᕆᐅᖕᒪᑕ 

ᐊᕐᕕᐊᒥᐅᓄᑦ. ᐊᒻᒪᓗ ᐱᔾᔪᑎᑦᑕ ᐃᓚᒋᒻᒪᒍ ᑕᐃᒪᓐᖓᑦ ᐊᕐᕕᐊᕐᒥᐅᑦ ᑕᐃᒪ ᑕᖃᓇᖅᑐᖅ ᖃᐅᔨᒪᒐᓗᐊᖅᑐᖓ, 

ᑭᓯᐊᓂ ᖁᔭᒋᔪᒪᓪᓗᒋᑦ ᐃᓕᓴᕆᓗᒋᓪᓗ ᕼᐊᒻᓚᒃᑯᑦ ᐊᕐᕕᐊᓂ ᐊᕐᕕᐊᕐᒥᐅᓄᑦ ᐱᓕᕆᓯᒪᔪᒻᒪᕆᐅᖕᒪᑕ. ᑖᓐᓇ 

ᐱᔾᔪᑎᖓᑕ ᐃᓚᒋᖕᒪᒍ ᑕᐃᒪ ᐱᓗᐊᓐᖏᓐᓂᖓᓂᒃ ᑕᐃᒪ ᐃᖅᑲᓇᐃᔭᖅᑎᓂᒃ ᑕᐃᑯᓐᖓᖅᑐᖃᓚᐅᕆᕗᖅ 

ᕼᐊᒻᓚᒃᑯᑦ ᐱᓕᕆᑦᑎᐊᓗᐊᕐᓂᖏᓐᓄᑦ ᐊᒃᓱᕈᖅᑐᑎᓪᓗ ᐊᕐᕕᐊᕐᒥᐅᓄᑦ. ᖁᔭᓐᓇᒦᒃ, ᐅᖃᖅᑏ. 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

16 

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊᓂᒃ ᐊᒻᒪᓗ ᑭᖑᓪᓕᖅᐹᕆᓕᕐᓗᒍ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇ, ᓯᕗᓕᖅᑎ. ᒪ’ᓈᖃᑕᐅᕗᖓᓗ ᑖᒃᑯᐊ ᐅᖄᓂᓵᖅᑕᓗᒃᑖᖏᑦ 

ᐱᓕᕆᕐᔪᐊᖅᓯᒪᖕᒪᑕ ᓇᓗᓇᖏᒻᒪᑦ, ᑮᓇᐅᔭᖅᑎᒍᓪᓗ ᐃᑲᔪᖅᓯᒪᔪᑦ ᒪ’ᓈᖅᖢᒋᑦ ᐊᒻᒪᓗ ᕼᐋᒻᒪᓚᒋᔭᕗᑦ 

ᐃᑲᔪᖅᓯᒪᕐᔪᐊᕐᒪᑕᑦᑕᐅᖅ ᓇᓗᓇᖏᖦᖢᓂ. 

 

ᑐᓵᑉᓗᒍ ᑭᐅᔾᔪᑎᒋᔭᖓ ᑭᓐᖒᒪᓇᖅᑐᖅᑕᖃᕋᓗᐊᕐᒪᑦ ᒐᕙᒪᑐᖃᒃᑯᓐᓂ ᑕᒪᐅᖓ ᑎᑭᒃᑐᖃᖅᓯᒪᕐᒪᖔᑦ ᓱᓕ 

ᑐᑭᓯᓯᒪᖏ’ᓇᒪ ᐅᕝᕙᓘᓐᓃᑦ ᐅᓇᑕᖅᑐᒃᓴᓂᒃ. ᑕᒪᒃᑯᐊ ᐅᑭᐅᖅᑕᖅᑐᕐᒥᐅᑕᐅᖃᑎᒋᔭᕗᑦ ᒫᓂᑑᕙᐅᑉ ᐃᓗᐊᓂ 

ᐱᓕᕆᔪᑦ ᒫᓐᓇ, ᓄᓇᓖᑦ ᐆᒃᑑᑎᒋᓗᒋᑦ ᐊᒥᓱᑦ, ᐅᓇᑕᖅᑐᒃᓴᓂᒃ ᑎᑭᒃᑐᖃᑦᑕᖅᓯᒪᖕᒪᑕ ᑕᐃᒃᑯᓄᖓ ᓄᓇᓕᖕᓄᑦ 

ᐃᑲᔪᕆᐊᖅᑐᖦᖢᑎᒃ ᐅᓇᑕᖅᑐᒃᓴᑦ. 

 

ᑭᖑᓪᓕᖅᐹᖅ ᑖᓐᓇ ᐊᐱᖅᑯᑎᒋᓱᐊᔭᕋ ᓯᕗᓕᖅᑎᒋᔭᑉᑎᓐᓄᑦ, ᐸᕐᓇᐃᖅᓯᒪᕕᓰᑦ ᒐᕙᒪᑐᖃᒃᑯᓐᓂᑦ ᐱᓕᕆᔨᓂᒃ 

ᐅᕝᕙᓘᓐᓃᑦ ᐅᓇᑕᖅᑐᒃᓴᓂᒃ ᑎᑭᑎᑦᓯᖁᔨᓇᔭᖅᒪᖔᕐᓯ ᐊᕐᕕᐊᓄᑦ, ᓄᕙᒡᓇᕐᔪᐊᖅ ᐱᔾᔪᑎᒋᑉᓗᒍ ᐸᕐᓇᐃᖅᓯᒪᕙᑦ 

ᒐᕙᒪᒋᔭᕗᑦ? ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓕᖅᑎᒋᔭᕗᑦ ᓄᓇᕗᒻᒥ, ᒥᔅᑕ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐅᖃᖅᑏ, ᑕᐃᒪ ᑕᒃᑯᐊ canadian red cross ᐱᓕᕆᔨᒃᑯᖏᑦ 

ᐊᕐᕕᐊᓅᓚᐅᖅᓯᒪᖕᒪᑕ ᑖᓐᓇ ᓯᕗᓪᓕᖅᐹᒥᒃ ᐊᒥᓱᓐᖑᓚᐅᖅᑎᓪᓗᒋᑦ ᑖᒃᑯᐊ ᓄᕙᒡᓇᕐᔪᐊᖃᖅᑐᑦ ᐊᕐᕕᐊᑦ 

ᐃᓗᐊᓂ, ᑕᐃᒃᑯᐊ ᑎᑭᓚᐅᖅᓯᒪᔪᑦ. 

 

ᑖᓐᓇᓕ ᐅᓇᑕᖅᑐᒃᓴᑦ ᐊᕐᕕᐊᓕᐊᕋᔭᕐᒪᖔᑖ ᑖᓐᓇ ᐃᖢᐊᖅᖤᐃᔨᖕᒪᕆᕗᑦ ᓄᓇᕗᒻᒥ, ᑖᓐᓇ ᑐᒃᓯᕋᓕᖅᐸᑦ 

ᒐᕙᒪᑐᖃᒃᑯᓐᓄᑦ ᑖᓐᓇ ᑕᐃᑲᓐᖓᑦ ᐱᒋᐊᕋᔭᖅᑐᖅ. ᑖᒃᑯᐊ ᐃᖢᐊᖅᓴᐃᔨᒻᒪᕇᑦ ᐃᑲᔪᖅᑕᐅᒍᐊᓕᕐᓂᖅᐸᑦ 

ᐅᓇᑕᖅᑐᒃᓴᓄᑦ ᑐᒃᓯᕋᕋᔭᖅᑐᑦ ᒐᕙᒪᑐᖃᒃᑯᓐᓄᑦ ᐃᑲᔪᖅᑕᐅᒍᐊᕐᓗᓂ.  

 

ᒫᓐᓇᒧᑦ ᓱᓕ ᑎᑭᖦᖢᒍ ᑖᓐᓇ ᐃᖢᐊᖅᖤᐃᔨᒻᒪᕆᒃ ᑐᒃᓯᕋᖅᓯᒪᓐᖏᑦᑐᖅ ᑖᒃᑯᐊ ᐅᓇᑕᖅᑐᒃᓴᐃᑦ 

ᐊᕐᕕᐊᓅᕋᔭᕐᒪᖔᑕ. ᒪ’ᓇ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᒧᑦ, ᒪᓕᒐᓕᐅᖅᑎ 

ᐊᕐᓇᒃᑲᖅ. 

 

ᐊᐱᖅᑯᑦ 1126 - 5(2): ᑮᓇᐅᔭᐃᑦ ᖃᓄᐃᓕᖓᓂᖏᑦ (ᐋᖁᐊᖅ) 

 

ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑰᖅᐸᔅᓯ. (ᑐᓵᔨᑎᒍᑦ) ᐅᖃᖅᑏ, ᐊᐱᖅᑯᑎᒃᑲ ᑐᕌᖅᑎᓂᐊᖅᑕᒃᑲ 

ᑮᓇᐅᔭᓕᕆᓂᕐᒧᑦ ᒥᓂᔅᑕᒧᑦ.  

 

ᐅᖃᖅᑏ, ᖃᐅᑉᐸᑦ ᑕᐃᒪ ᑮᓇᐅᔭᓕᕆᓐᓇᐅᓂᐊᕐᒪᑦ ᓄᓇᕗᒻᒥᐅᓪᓗ ᓂᕆᐅᑦᑐᒻᒪᕆᐅᓪᓗᑎᒃ ᑐᓴᕈᒪᓪᓗᑎᓪᓗᒍ 

ᒐᕙᒪᒃᑯᑦ ᑮᓇᐅᔭᒍᑦ ᖃᓄᐃᓕᕐᓂᖓᓂᒃ.  

 

ᒥᓂᔅᑕ ᐊᐱᖅᓱᕋᒃᑯ ᒐᕙᒪᒃᑯᑦ ᖃᓄᐃᓕᖓᓕᕐᓂᖏᓐᓂᒃ ᐅᑭᐊᒃᓵᖅ ᑲᑎᒪᕐᔪᐊᕐᓂᑦᑎᓐᓂ, ᒥᓂᔅᑕ 

ᑐᓴᖅᑎᑦᑎᓚᐅᕐᒪᑦ ᒪᓕᒐᓕᐅᕐᕕᒻᒥᑦ ᓂᕆᐅᒻᒪᒡᒎᖅ ᑖᓐᓇ ᐊᕐᕌᒍᒎᖅ ᐃᓱᓕᓐᓂᐊᖅᑐᖅ ᐃᒪᓐᓇ 

ᐊᑭᓕᒃᓴᓂᒃᐹᒻᒪᕆᐅᓪᓗᓂ ᐊᑐᖅᓯᒪᔪᖅ, ᑖᓐᓇ ᐅᖃᓪᓚᑦᑖᓚᐅᖅᑐᖓ. 

 

ᒥᓂᔅᑕ ᐅᖃᐅᑎᔪᓐᓇᖅᐹᑎᒎᑦ ᐊᓯᔾᔨᖅᓯᒪᓕᕐᒪᖔᑦ ᑕᒪᓐᓇ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑮᓇᐅᔭᓕᕆᓂᕐᒧᑦ ᒥᓂᔅᑕ, ᒥᓂᔅᑕ ᕼᐃᒃᔅ. 

 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᑉᐸᑦ ᐅᖃᐅᓯᒃᓴᒃᑲ ᐅᖃᓛᖅᐸᒃᑲ. ᐄ’. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐊᐱᖅᑯᑎᖕᓄᑦ, ᒥᔅᑕ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐅᖃᐅᓯᕆᒐᒃᑯᑦ ᐅᑭᐊᒃᓵᖅ ᑲᑎᒪᕐᔪᐊᕐᓂᑦᑎᓐᓄᑦ 

ᐅᔾᔨᕆᓚᐅᕋᒃᑯᑦ ᒐᕙᒪᒃᑯᑦ ᐱᖓᓱᓂᑦ ᓇᓖᕌᒐᒃᓴᖃᓚᐅᕐᒪᑕ. ᑮᓇᐅᔭᑦ ᐃᓯᖅᐸᓪᓕᐊᔪᑦ ᐊᒥᓱᕈᕆᐊᕐᓗᒋᑦ, ᑮᓇᐅᔭᑦ 

ᐊᑐᖅᑐᑦ ᐃᓚᓐᖓᕐᓗᒋᑦ ᐅᕝᕙᓘᓐᓃ ᐊᑐᖅᑐᐊᒃᑲᓐᓂᕐᓗᑎᒃ.  

 

ᑕᐃᔅᓱᒪᓂ ᒥᓂᔅᑕ ᐅᖃᓚᐅᕐᒪᑦ ᓇᓖᕌᒐᒃᓴᐃᑦ ᓇᓗᓂᕋᖅᑐᓂ ᑖᓐᓇ ᐅᖃᐅᓯᓪᓚᒃᑖᓚᐅᓐᖏᒻᒥᔭᖓ, ᒥᓂᔅᑕ 

ᑐᑭᓯᓇᖅᓯᑎᒋᐊᕈᓐᓇᖅᐹ ᒫᓐᓇ ᖃᓄᐃᓕᖓᓕᕐᓂᖓᓂ ᓲᕐᓗ ᐃᓱᒪᒋᓪᓗᒍ. ᓴᖅᑭᖅᑕᐃᑦ ᓄᑖᒥᒃ 

ᓂᐅᕐᕈᑕᐅᕙᒃᑐᓄᑦ ᑖᒃᓰᔭᕐᓂᕐᒧᑦ ᐅᕝᕙᓘᓐᓃᑦ ᑮᓇᐅᔾᔭᒃᓵᖓ ᐅᓄᖅᓯᒋᐊᓐᖏᑲᐃᓐᓇᕐᓗᑎᒃ ᐃᖅᑲᓇᐃᔭᖅᑏᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑮᓇᐅᔭᓕᕆᓂᕐᒧᑦ ᒥᓂᔅᑕ, ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᓇᓖᕌᕋᒃᓴᐃᑦ ᑕᐃᒪ ᑭᓱᓕᒫᑦ 

ᐃᓱᒪᒋᖃᓯᐅᑎᓇᓱᐃᓐᓇᖃᑦᑕᕋᑦᑎᒍ ᑕᐃᒪᓕ ᒪᓕᒐᓕᐅᖅᑎ ᑮᓇᐅᔭᑦ ᐃᓯᖅᐸᓪᓕᐊᔪᑦ, ᑮᓇᐅᔭᑦ 

ᐊᑐᖅᑐᐊᕈᓐᓇᑐᐃᓐᓇᕆᐊᖃᕐᓂᕗᑦ. ᐊᒻᒪᓗ ᐃᒥᐊᓗᒻᒧᑦ ᑖᒃᓰᔭᖅᑎᑦᑎᓂᕐᒧᑦ ᒫᓐᓇ ᒪᓕᒐᓕᐅᕐᕕᒻᒦᑎᑕᕋ 

ᐊᔾᔨᒌᓐᖏᑦᑐᓂᑦ ᑮᓇᐅᔭᓂᑦ ᐃᓯᕐᕕᐅᔪᓐᓇᑐᓂ. 

 

ᐅᖃᖅᑏ, ᒫᓐᓇᐅᔪᕐᓕ ᕿᒥᕐᕈᐊᖅᑕᖃᖏᑦᑐᖅ ᓂᕆᐅᓐᖏᑦᑐᖓ ᓂᐅᕐᕈᑕᐅᖃᑦᑕᓂᐊᑐᖅ ᐊᑭᑐᓂᖅᐹᒥᒃ 

ᐃᓅᓇᓱᓐᓂᖃᕋᑦᑕ ᓄᓇᕗᒻᒥ, ᓂᕆᐅᓐᖏᑦᑐᖓ ᓂᐅᕐᕈᑕᐅᖃᑦᑕᖅᑐᓄᑦ ᑖᒃᓰᔭᖅᑎᑦᑎᓂᕐᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑐᒡᓕᐊ ᑭᖑᓪᓕᖅᐹᕐᓗ ᐊᐱᖅᑯᑎᖕᓄᑦ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓄᓇᕗᒻᒥᐅᓕᒫᑦ ᖁᕕᐊᑦᑐᑦ ᑕᐃᒫᒃ ᑐᓴᕋᔭᕆᐊᒃᓴᖅ, ᒥᓂᔅᑕ ᑕᐃᒪ 

ᖃᐅᔨᒪᑦᑎᐊᕐᒪᑦ ᒐᕙᒪᒃᑯᑦ ᐃᖅᑲᓇᐃᔭᖅᑏᑦ ᐊᖏᖃᑎᒌᒍᑎᖓ ᐃᓱᓕᓛᕐᒪᑦ ᓰᑏᕝᕙ 2018, ᐊᕐᕌᒍᑦ 

ᒪᕐᕉᓗᐊᓕᖅᑑᒃ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᖏᖃᑎᒌᒍᑎᖏᑦ ᐃᖅᑲᓇᐃᔭᖅᑎᖏᓐᓄᑦ ᐃᓱᓕᓚᐅᕐᒪᑦ ᑏᓰᕝᕙ 

2020-ᒥ. 

 

ᒐᕙᒪᒃᑯᓪᓗ ᐊᖏᖃᑎᒌᒍᑎᖓᑦ ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᖏᑦ ᐃᓱᓕᓐᓂᐊᕆᓪᓗᓂ ᔫᓂ ᓄᓐᖑᐊᓂ, 

ᑕᖅᑭᑦ ᑎᓴᒪᑐᐃᓐᓇᐅᓕᖅᑐᑦ ᑎᓴᒪᐅᓗᐊᕌᕐᔪᒃᑐᑦ.  

 

ᐅᖃᖅᑏ, ᓂᕆᐅᒋᓐᖏᑕᕋᓗᐊᕋ ᒥᓂᔅᑕ ᐃᒪᓐᓇ ᐃᓗᓕᑯᓘᔭᖏᓐᓂᒃ ᐃᒪᓐᓇ ᐅᖃᕐᓂᐊᕆᐊᖓ ᐅᓪᓗᒥ. 

ᖃᓄᐃᑦᑐᓪᓗ ᑖᓐᓇ ᐊᔾᔨᒌᓐᖏᑦᑐᓄᑦ ᐃᓱᒪᒋᔭᓐᓂᒃ ᑖᒃᑯᐊ ᐊᔾᔨᒌᓐᖏᑦᑐᑦ ᑎᒥᐅᔪᑦ ᐊᐃᕙᖃᑎᒌᖃᑦᑕᖅᑐᑦ. 

ᑭᓯᐊᓂᓕ ᓂᕆᐅᒋᒐᒃᑯᑦ ᓄᓇᕗᒻᒥᐅᓂᒃ ᑐᓴᖅᑎᒃᑎᓂᐊᕆᐊᖓ ᐊᒻᒪᓗ ᒪᓕᒐᓕᐅᖅᑎᓂ ᒪᓕᒐᓕᐅᕐᕕᒻᒥ 

ᖃᓄᑭᐊᖓᐃᑦ ᓄᑖᑦ ᐊᖏᖃᑎᒌᒍᑏᑦ ᐃᖅᑲᓇᐃᔭᖅᑎᓄᑦ ᐃᓕᓯᒪᓕᕐᓂᐊᕐᒪᖔᑕ, ᒫᓐᓇ ᒪᓕᒐᓕᐅᖅᑏᑦ 

ᐃᓱᓕᓚᐅᖅᑎᓪᓗᒍ ᓰᑏᕝᕙᒥ ᑕᒫᓂ ᐊᕐᕌᒍᒥ. 

 

ᑕᐃᒪᓕ ᒫᓐᓇᓕ ᐅᖃᖁᓂᐊᓕᕋᒃᑯ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐊᐃᕙᔨᕗᑦ ᐊᔾᔨᒌᓐᖏᑦᑐᓂ 

ᐱᓕᕆᔪᒻᒪᕆᐅᖕᒪᑕ ᐊᒻᒪᓗ ᐱᓕᕆᐊᒃᓴᓕᒻᒪᕆᐅᓂᐊᖅᖢᑎᒃ. ᑕᐃᒫᒃ ᐊᐃᕙᓂᕐᓄᑦ ᑖᓐᓇ 

ᐅᖃᓪᓚᑦᑖᕈᓐᓇᖏᑦᑐᖓ ᐃᒪᓐᓇ ᐊᖏᖃᑎᒌᒍᓐᓇᕋᔭᕆᐊᖓ ᒫᓐᓇᒫᒃᑯᑦ ᑭᓯᐊᓂ ᓂᕆᐅᒃᑲᓗᐊᖅᑐᖓ. ᑖᒃᑯᐊᓕ 

ᐊᐃᕙᔾᔪᑕᐅᔭᕇᖅᓯᒪᔪᖅ ᐃᓱᒪᒐᓗᐊᖅᐳᖓ ᐃᓱᓕᑦᑐᒻᒪᕆ ᒐᕙᒪᒃᑯᑦ ᐃᓱᓕᑦᑎᓚᐅᖏᓐᓂᖏᓐᓂᒃ. 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᐱᒻᒪᕆᐅᓱᕆᒐᒃᑯ ᑕᒪᓐᓇ ᐊᑦᑕᕐᓇᑦᑐᒦᑦᑕᕇᕐᒪᑦ ᒪᑯᓄᖓ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 

ᐱᓗᐊᖅᑐᒥᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑖᒃᑯᐊ ᐊᑭᓕᖅᓱᐃᑎᑦᑎᓂᒃᑯᑦ ᐊᑭᑦᑐᕆᐊᖅᑎᑦᑎᓯᒪᔪᑦ ᑕᒃᑯᐊ 

ᓇᓖᕌᒐᒃᓴᓕᒫᑦ ᕿᒥᕐᕈᐊᕆᐊ ᐅᒃᐱᕆᑦᑎᐊᕋᒃᑭᑦ ᒥᔅᑕ ᐊᕿᐊᕈᖅ ᑖᒃᑯᐊ ᐱᓕᕆᖃᑎᒌᖕᓄᑦ ᑖᒃᑯᐊ 

ᐃᖅᑲᓇᐃᔭᖅᑐᓕᕆᔨᒃᑯᑦ ᐊᐃᕙᓂᖃᖅᑎᓪᓗᒋᑦ. ᑕᐃᒪ ᐱᔭᕇᖅᑎᐊᓐᓂᐊᖅᑐᒥ ᓂᕆᐅᒃᑲᓗᐊᖅᐳᖓ ᒫᓐᓇᒫᒃᑯᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ, ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᕐᓂᖅ. 

 

ᒪᒥᐊᓇᖅ. ᒪᒥᐊᓇᖅ ᑕᒪᓐᓇ ᐅᖃᖅᑲᐅᑎᓪᓗᑕ ᐊᑐᓕᓵᖅᑕᕗᑦ ᓄᑖᖑᖕᒪᑦ 

ᑕᐃᒪᓐᓇᐃᓚᐅᐱᓪᓛᕐᔪᖃᑦᑕᕐᓂᐊᖅᑐᒃᓴᐅᕗᒍᑦ ᑭᓯᐊᓂ ᑲᔪᓯᑦᑎᐊᕐᓂᐊᖅᑐᒃᓴᐅᕗᒍᑦ. ᒪᓕᒐᓕᐅᖅᑏᑦ 

ᐊᐱᖅᑯᑎᒃᓴᖏᑦ, ᒪᓕᒐᓕᐅᖅᑎ ᖃᐃᕐᓂᖅ. 

 

ᐊᐱᖅᑯᑦ 1127 - 5(2): ᓄᕙᕐᔪᐊᕐᓇᖅ-19-ᖃᖅᑕᐃᓕᒪᓂᕐᒧᑦ ᑲᐴᑎᑦ ᖃᓄᐃᓕᖓᓂᖏᑦ (ᖃᐃᕐᓂᖅ) 

 

ᖃᐃᕐᓂᖅ: ᒪᒥᐊᓇᖅ, ᐅᖃᓐᓇᒦᒃ, ᐅᖃᖅᑎᑦᑎᔩ. ᐱᒋᐊᑦᑎᐊᓕᓵᕐᓚᖓ. ᐅᓪᓗᒃᑯᑦ ᐊᒥᑦᑐᕐᒥᐅᑕᐅᖃᑎᒃᑲ 

ᓄᓇᕗᒻᒥᐅᓪᓗ.  

 

ᐅᖃᖅᑎᑦᑎᔩ, ᐊᐱᖅᑯᑎᒐᓕ ᑐᕌᖅᑎᓐᓂᐊᖅᑕᕋ ᐋᓐᓂᐊᖃᖅᑕᐃᓕᓕᕆᔨᒃᑯᑦ ᒥᓂᔅᑕᖓᓐᓄᑦ. ᐅᓇ ᐱᔾᔪᑎᒋᓪᓗᒍ 

ᓄᕙᒡᔪᐊᕐᓇᖅ, ᑲᐱᖅᓱᖅᑕᐅᓯᒪᔪᐃᑦ. ᐆᒥᖓ ᓯᕗᓪᓕᖅᐹᒥᒃ ᐊᐱᕆᔪᒪᓪᓗᒍ ᒥᓂᔅᑕ, ᖃᔅᓰᓪᓕᑭᐊᖅ ᑕᐃᒪ ᓄᓇᓖᑦ 

ᐅᐸᒃᑕᐅᓯᒪᖏᓚᑦ ᓱᓕ ᑖᓐᓇ ᓄᕙᒡᔪᐊᕐᓇᖅ ᓴᐳᔾᔭᐅᓯᒪᓂᕐᒧᑦ ᑲᐱᖅᓱᐃᑲᑕᒃᑎᓪᓗᒋᑦ, ᖃᔅᓯᑦ ᓄᓇᓖᑦ 

ᐅᐸᒃᑕᐅᓯᒪᖏᒻᒪᖔᑕ ᓱᓕ ᐊᐱᖅᑯᑎᒋᕙᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐋᓐᓂᐊᖅᑕᐃᓕᓕᕆᓂᕐᒧᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᓇᑉᐸᖏᑦᑕ ᐅᖓᑖᓂ ᓄᓇᓖᑦ 

ᑎᑭᑕᐅᓯᒪᓕᖅᑐᖅ ᑖᒃᑯᐊ ᑲᐳᖅᑕᐅᕙᓪᓕᐊᔪᑦ. ᐅᖃᖅᑎᑦᓯᔩ, ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐊᐱᖅᑯᑎᖕᓄᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒋᐊᖏᓐᓇᕆᐊᑲᓪᓚᓕᖅᖢᖓ. ᓇᐃᓈᑲᑕᓐᓂᐊᕋᒃᑭᑦ ᐅᓇ 

ᓯᕗᓪᓕᖅᐹᕆᒐᑦᑎᒍ ᐃᒃᓯᕚᕐᓂᒍᑦ, ᐊᑯᓂᐅᓂᐊᕐᒥᖕᒪᒡᓗ. ᑕᐃᒪ ᑭᒡᒐᖅᑐᖅᑕᒪ ᐱᖃᑖ ᑭᒡᒐᑐᖅᑕᕋᐃᓛᒃ ᓴᓂᕋᔭᒃ, 

ᐅᓪᓗᖁᑎᖃᓕᖅᐱᓰ ᖃᖓ ᑕᑉᐱᑯᓐᖓᓛᕐᒪᖔᑕ ᑖᒃᑯᐊ ᓴᓂᕋᔭᖕᒧᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐋᓐᓂᐊᖅᑕᐃᓕᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᖁᔭᓐᓇᒦᖅᐸᕋ ᓴᓂᕋᔭᖕᒧᑦ ᒪᓕᒐᓕᐅᖅᑎ 

ᐊᐱᖅᓱᕐᒪᑦ. ᑖᒃᑯᐊ ᐅᑉᓗᖏᑦ ᐊᓯᔾᔨᖅᑕᖃᑦᑕᕐᓂᖏᓐᓄᑦ ᖃᓂᐅᖅᑯᓯᒪᒋᐊᕐᓂᐊᖅᐸᕋ ᑕᐃᑯᖓ ᓴᓂᕋᔭᖕᒧᑦ ᒫᔅᓯ 4 

ᐊᒻᒪ 5-ᒧᑦ ᑐᕌᒐᖃᖅᑐᒍᑦ ᑕᐃᑯᖓ. ᑕᐃᑯᖓ ᓄᓇᓖᖕᓃᑦᑐᑦ ᑲᐳᖅᑐᖅᑕᐅᔪᓐᓇᕐᓂᖏᓐᓂᒃ ᓯᕗᓪᓕᖅᐹᒥᒃ ᑖᓐᓇ 

ᐊᓯᔾᔨᑐᐃᓐᓇᕆᐊᖃᕐᒪᑦ. ᐊᔾᔨᒌᓐᖏᑦᑐᓂᒃ ᒪᓕᓲᖑᒐᑉᑕ ᑲᐴᑎᑦ ᐊᑐᐃᓐᓇᕈᖅᓯᒪᓂᖏᓪᓗᑦ, ᓯᓚᓗ 

ᒪᓕᒋᐊᖃᓲᕆᒐᑦᑎᒍ ᑭᓯᐊᓂ ᒫᓐᓇᒧᑦ ᑎᑭᑦᑐᒍ ᑖᒃᑯᐊ ᐅᑉᓘᒃ ᒫᔅᓯ 4 ᐊᒻᒪ 5 ᓇᓗᓇᐃᖅᓯᒪᔪᑦ ᑕᐃᑯᖓ 

ᓴᓂᕋᔭᖕᒧᑦ ᑎᑭᓐᓇᔭᕐᓂᕆᔭᑉᑎᓐᓂ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒡᓗ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ ᓇᓗᓇᐃᔭᕈᓐᓇᑦᑎᐊᕐᒪᑦ ᑖᔅᓱᒥᖓ, ᑕᐃᒪᓕ ᐅᓪᓗᖓ 

ᐊᓯᔾᔨᑳᓪᓚᓐᓂᖅᐸᑦ ᓇᒧᑦ ᑕᐃᒪ ᖃᐅᔨᒋᐊᖃᑦᑕᕈᓐᓇᕋᔭᖅᐸᑦ ᐅᓪᓗᖅ ᑖᓐᓇ ᒫᔅᓯ 4-5 ᑕᐃᓵᖅᑕᑎᒃ. 

ᐋᓐᓂᐊᕐᕕᖕᒧᑦ ᖃᐅᔨᒋᐊᖃᑦᑕᕋᔭᖅᐹᑦ ᖃᓄᐃᒻᒪᑦ ᐅᑯᐊᑦ ᑎᑭᓐᖏᑉᐸᑦ, ᓇᐅᒃᑯᑦ ᓇᒧᑦ ᖃᐅᔨᒋᐊᖃᑦᑕᕋᔭᖅᐸᑦ? 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖄᓚᐅᑎᒃᑯᑦ, ᖃᕆᑕᐅᔭᒃᑯᑦ, ᓇᒧᑦ ᑐᕌᕈᑎᖃᖅᐸᓪᓘᓐᓃᑦ ᐊᓯᔾᔨᑳᓪᓚᒐᔭᕐᓂᖅᐸᑦ ᑖᓐᓇ ᐅᓪᓗᖁᑖ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐋᓐᓂᐊᖅᑕᐃᓕᓕᕆᓂᕐᒧᑦ, ᒥᓂᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᐊᓯᔾᔨᐊᓂᒃᑐᖅ, ᒫᔅᓯ 5-6. ᒫᔅᓯ 5 ᐊᒻᒪ 6 ᑐᒑᕋᖃᖅᑐᒍᑦ. ᐅᖃᖅᑎᑦᓯᔩ, 

ᑲᐳᖅᓯᔭᖅᑐᕐᓂᐊᖅᑐᑦ ᑕᐃᒃᑯᖓ ᓄᓇᓕᖕᓄᑦ ᑎᑭᓚᐅᖏᓐᓂᖏᓐᓂ ᐅᑉᓗᐊ ᐊᑕᐅᓯᖅ ᐅᑉᓗ ᒪᕐᕉᒡᓘᓐᓃᑦ ᑐᖔᓂ 

ᓇᓗᓇᐃᖅᑎᑕᐅᖃᑦᑕᖅᑐᑦ ᓄᓇᓕᒋᔭᐅᔪᖅ ᑕᐃᒃᑯᐊ ᑎᑭᓐᓂᐊᕐᓂᕆᔭᖏᓐᓂᒃ.  

 

ᐊᒻᒪ ᓈᓚᐅᑎᒃᑯᑦ ᐊᔪᕐᓇᖏᒃᑳᖓᑦ ᑕᐃᑯᖓ ᓄᓇᓕᖕᒧᑦ ᓈᓚᐅᑎᒃᑰᖅᑐᖃᕋᔭᖅᖢᓂ 

ᐋᓐᓂᐊᖅᑕᐃᓕᒪᓕᕆᔨᕐᔪᐊᒃᐳᑦ ᐱᓕᕆᖏᓪᓗ ᐊᒻᒪᓗ ᐃᓛᓐᓂᒃ ᐊᔪᓐᖏᑦᑕᕌᖓᒪ ᑕᐃᑯᐊ 

ᓈᓚᐅᑎᒃᑰᖃᑕᐅᔪᓐᓇᓲᖑᒋᑉᓗᖓ ᐊᐱᖅᑯᑎᓂᒡᓗ ᓯᕘᕋᔾᔪᑕᐅᔪᓂᒃ, ᓱᓇᓂᒃ ᐊᐱᖅᑯᑎᒥᐊᓂᒃ ᑭᐅᑲᑕᓕᓲᖑᐸᑉᑕ 

ᓈᓚᐅᑎᒃᑯᑦ. ᑕᒪᓐᓇ ᑕᐃᑲᓂ ᐊᑐᖅᑕᐅᓇᔭᕐᒥᔪᖅ ᓇᓗᓇᐃᖏᑦᑐᖅ, ᑕᐃᑯᓐᖓᓚᐅᖏᓐᓂᖏᓐᓂᒃ ᑕᐃᑉᑯᐊ 

ᑲᐳᖅᓯᓂᐊᖅᑐ ᐅᑉᓗ ᐊᑕᐅᓯᖅ ᒪᕐᕉᒡᓘᓐᓃᑦ ᓇᓗᓇᐃᖅᑕᐅᕙᒌᖃᑦᑕᖅᑐᖅ.  

 

ᐊᓯᔾᔨᕐᓂᐊᖅᐸᑦ ᑕᐃᒪᓐᓇᑦᑕᐅᖅ ᐋᓐᓂᐊᕐᕕᖓ ᐊᒻᒪ ᓈᓚᐅᑎᒐᓛᒃᑯᓪᓘᓐᓃᑦ ᑐᓴᖅᑎᑕᐅᓇᔭᐅᖅᑐᖅ 

ᑲᑎᒪᕕᖏᑎᒍᓪᓗ ᐊᓯᔾᔨᕋᔭᕐᓂᖅᐸᑕ ᑖᒃᑯᐊ ᐅᑉᓘᔪᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᑦ ᐊᐱᖅᑯᑎᒃᓴᖏᑦ, ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒪᓕᒐᓕᐅᖅ ᕋᒻᐴᑦ. 

 

ᐊᐱᖅᑯᑦ 1128 - 5(2): ᓄᑖᖅ ᕼᐋᒻᒪᓚᒃᑯᓐᓄᑦ ᑎᑎᕋᕐᕕᒃᓴᖅ ᓴᓂᑭᓗᐊᕐᒧᑦ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒐᕙᒪᓕᕆᔨᒃᑯᑦ ᓄᓇᓕᕆᔨᒃᑯᓐᓄᑦ ᐊᐱᖅᑯᑎᒐ. ᐅᐊᑦᑎᐊᒃᑲᓐᓂᖅ 

ᐅᖃᖅᑲᐅᒐᒪ ᐅᐃᑦᑎᐊᖅ ᑕᒪᒃᑯᐊ ᐋᓐᓂᐊᕕᒻᒥ ᓄᑖᒥᒃ ᑭᓯᐊᓂᖅᑕᐅᖅ ᑭᓐᖑᖅᑕᐅᔪᑦ ᐃᒡᓗᐃᑦ ᓴᓂᑭᓗᐊᕐᒥ 

ᐱᒻᒥᖕᒪᑕ, ᐊᐅᓚᔨᔪᑦᑕᐅᖅ ᒥᓂᔅᑕ ᐱᖅᓯᓪᓚᕆᓚᐅᖅᑎᓪᓗᒍ ᐊᕐᕌᓂ ᐊᓄᕌᓪᓚᕆᒻᒪᑦ ᓱᕋᑦᑎᕆᕈᑕᓪᓚᕆᐅᓚᐅᕐᒪᑦ 

ᕼᐋᒻᒪᓚᒃᑯᑦ ᐃᒡᓗᖁᑎᖓᓂᒃ. 

 

ᑕᐅᓇᓂ ᑕᓯᐅᔭᕐᔪᐊᕐᒥ ᒪᓕᒐᓕᐅᖅᑎᐅᓪᓗᖓ ᐅᑭᐊᒃᓵᖑᔪᔪᒥᒃ 2021-2022-ᒧᑦ ᐊᑭᑐᔪᒃᓴᓄᑦ ᓄᑖᒥᒃ 

ᐊᓪᓚᕝᕕᒃᑖᓛᕐᓂᖓᓄᑦ ᑐᓴᕋᒪ ᖁᕕᐊᓱᑉᐳᖓ. ᑕᐃᒪ ᑕᖅᑭᕆᓚᐅᖅᑕᑦᑎᓐᓂᓪᓗ ᑖᑦᓱᒪ ᐱᓕᕆᕝᕕᖓᓂ 

ᓴᓇᒪᓂᒃᓴᖓ ᐊᓪᓚᕝᕕᒃᓴᐅᓂᐊᖅᑐᖅ ᓴᓂᑭᓗᐊᕐᒥ ᕼᐋᒻᒪᓚᒃᑯᑦ ᒫᑦᓯᐅᑉ ᓄᓐᖑᐊᓂ ᓴᖅᑭᑕᐅᒐᔭᖅᑐᒋᑦ ᑕᒪᒃᑯᐊ. 

 

ᑐᓴᖅᑎᔪᓐᓇᖅᐱᑎᒎᑦ ᒥᓂᔅᑕᐅᔪᖅ ᑕᒪᒃᑯᐊ ᑐᒃᓯᕋᕈᑕᐅᓯᒪᔪᑦ ᓄᑖᒥᒃ ᐊᓪᓚᕝᕕᒃᓴᖓᓄᑦ ᓴᓂᑭᓗᐊᕐᒥ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᓄᓇᓕᖕᓄᑦ ᒐᕙᒪᓕᔨᓐᓄᑦ ᐊᒻᒪᓗ ᐱᔨᑦᑎᕋᖅᑎᓂᕐᒧᑦ, ᒥᓂᔅᑕ ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇᖅ, ᐅᖃᖅᑏ. (ᑐᓵᔨᑎᒍᑦ) ᑖᒃᑯᐊ ᐃᑉᐱᒋᕙᒃᑲᑦᑕᐅᖅ ᐊᕐᕕᐊᕐᒥᐅᑦ ᐊᒻᒪᓗ 

ᐅᓐᓄᓴ ᐃᖃᓗᒃᑑᑦᓯᐊᕐᒥᐅᑕᑦ ᐊᒻᒪ ᓄᓇᕗᒻᒥᐅᓗᒃᑖᑦ. ᐅᖃᖅᑏ, ᑖᓐᓇ ᕼᐋᒻᒪᓚᒃᑯᑦ ᐃᒡᓗᑦᓴᖓᓄᑦ 

ᐊᓪᓚᕝᕕᒃᓴᖓᓄᑦ ᓄᓇᕗᑦ ᒐᕙᒪᒃᑯᑦ. ᑕᒪᒃᑯᐊ ᓴᓂᑭᓗᐊᖅ ᐱᓪᓗᒍ ᐱᒋᐊᓪᓛᕐᕕᐊᓗᐊᖏᓐᓇᑦᑕ ᑭᓯᐊᓂ ᓇᐅᒃᑯᑦ 

ᖃᓄᖅᑑᕈᑎᒃᓴᒥᒃ ᕿᓃᓐᓇᖅᐳᒍᑦ ᓄᓇᕗᑦ ᒐᕙᒪᒃᑯᑦ. ᑖᒃᑯᐊ ᑭᓐᖑᖅᑕᐅᔪᑦ ᐊᒻᒪᓗ ᐊᒥᒐᕐᓂᖓᑕ 

ᐊᓪᓚᕝᕕᒃᓴᓐᓂᖔᖅ ᐱᓪᓗᒍ, ᑕᐅᕙᓂ ᓄᑖᒥᒃ ᐋᓐᓂᐊᕕᑦᓴᖃᓛᕐᓂᐊᕐᒥᖕᒪᑕ. 

 

ᑕᐃᒪ ᑕᒪᒃᑯᐊ ᐃᓚᖏᑦ ᓴᖑᑎᒐᓱᑉᐸᓪᓕᐊᓯᒪᖕᒥᔭᕗᑦ ᐋᓐᓂᐊᕕᕝᕕᒃᓴᒥᒃ, ᕼᐋᒻᒪᓚᒃᑯᑦ 

ᐊᓪᓚᕝᕕᒃᓴᖃᕋᔭᕈᓐᓇᖁᑉᓗ ᐊᒻᒪ ᒐᕙᒪᒃᑯᑦᑕᐅᖅ ᐊᓪᓚᕝᕕᒃᓴᖃᕋᔭᕈᓐᓇᖁᓪᓗᒋᑦ. ᐊᒻᒪ ᑕᒪᓐᓇ ᒪᓂᒪᓂᑕᐅᓂᖓ 

ᓴᓇᒪᓂᔅᓴᖓᓄᑦ ᕖᕝᕗᐊᕆᒥ ᑕᕝᕙᓂ ᑕᖅᑭᕆᔭᑦᑎᓐᓂ ᐱᓕᕆᐊᖑᓚᐅᖅᑐᖅ, ᐱᐊᓂᒃᑕᐅᔪᒫᕐᓂᐊᖅᓯᒪᓪᓗᓂ 

2022 ᐃᓱᐊᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᕋᒻᐴᑦ. 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒥᓱᓂᒃ ᐊᑎᖃᖅᑎᑕᐅᓯᒪᓕᕐᒥᒐᒪ ᓈᒻᒪᒃᑐᖅ. ᒪᐃᔭᐅᓯᒪᓪᓗᖓ ᒥᓂᔅᑕ 

ᑐᑭᓯᐅᒪᔪᒃᓴᐅᒪ ᐱᒻᒪᕆᐅᓂᖏᑕ ᓄᓇᓖᑦ ᓈᒻᒪᑦᑐᓂᒃ ᓴᓇᕝᕕᖃᑦᓯᐊᕆᐊᖃᕐᒪᑕ ᐱᔨᑦᓯᕋᐅᑏᑦ ᐱᒻᒪᕆᐅᔪᑦ 

ᐊᑐᐃᓐᓇᓯᐊᕈᓐᓇᖁᓪᓗᒋᑦ ᓄᓇᓕᒻᒥ. ᒥᓂᔅᑕ ᐅᖃᕈᓐᓇᖅᐸ ᑖᓐᓇ ᓄᓇᓕᖓᑦ ᑲᒪᒋᔭᐅᕙᓪᓕᐊᓂᖓᓂᒃ 

ᓯᕗᒧᑦᑕᐅᕙᓪᓕᐊᓂᖓᓂᒃ ᐊᐱᖅᑯᑎᒐ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᖕᓄᑦ ᒐᕙᒪᓕᕆᓂᖏᓐᓄᑦ ᐊᒻᒪᓗ ᐱᔨᑦᓯᕋᖅᑕᐅᑎᓂᕐᒧᑦ, ᒥᔅ ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇᖅ, ᐅᖃᖅᑏ. (ᑐᓵᔨᑎᒍᑦ) ᖃᐅᔨᒪᕗᖓ ᐱᒻᒪᕆᐅᒻᒪᑦ ᒐᕙᒪᓕ ᒫᓐᓇ 

ᐊᓪᓚ ᐅᖃᖃᑎᖃᑦᓴᐃᓐᓇᖅᐸᓐᓂᕗᑦ ᕼᐋᒻᒪᓚᐅᔪᓂᒃ, ᑕᒪᒃᑯᐊ ᓴᓇᒋᐊᓖᑦ ᐱᓗᐊᖅᑐᒥᒃ ᐃᓱᒪᒋᔭᐅᑎᓪᓗᒋᑦ 

ᓄᓇᓕᓐᓂ.  

 

ᐅᖃᕈᓐᓇᖅᐳᖓᓗ ᑖᔅᓱᒪ ᒪᓕᒐᓕᐅᖅᑎᒧᑦ, ᒥᓂᔅᑕᓐᖑᕋᒪ ᓄᓇᓕᓐᓂ ᓄᓇᓕᕆᓂᕐᒧᑦ ᒐᕙᒪᓕᕆᓂᕐᒧᓪᓗ 

ᐱᓕᕆᖃᑎᒃᑲ ᐅᖃᐅᑎᓚᐅᖅᑕᒃᑲ ᐱᓕᕆᖃᑎᒋᑦᓯᐊᕐᓂᐊᖅᑕᕗᑦ ᑖᒃᑯᐊ ᓄᓇᓖᑦ ᓄᓇᓕᒻᒥᓂᒃ ᖃᐅᔨᒪᑦᓯᐊᕐᒪᑕ 

ᖃᐅᔨᒪᒻᒪᑕᓗ ᑭᓐᖑᖅᑕᒥᓐᓂᒃ ᐊᒻᒪ ᐃᑲᔪᖅᑐᐃᑦᑎᐊᖏᓐᓇᕐᓂᐊᖅᑕᕗᑦ ᐱᕙᓪᓕᐊᔭᐅᓂᖓᓂᒃ ᐊᒻᒪᓗ 

ᐅᖃᖁᑦᓯᐊᕈᓐᓇᖅᐳᖓ ᑐᓴᖅᑎᑕᐅᖏᓐᓇᑦᓯᐊᖃᑦᑕᓕᕐᒪᑕ ᐅᖃᖃᑎᒋᔭᐅᕙᒡᓗᑎᒡᓗ. ᓄᓇᓖᑦ ᑕᒪᒃᑯᐊ 

ᐱᓗᐊᖅᑐᒥᒃ ᐃᒡᓗᓂᒃ ᓴᓇᕝᕕᐅᓇᔭᕐᖑᐊᖅᑐᖅ ᐃᓱᒪᒋᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐊᐱᖅᑯᑏᑦ ᑭᖑᓪᓕᖅᐹᖅ, ᒥᔅᑕ ᕋᑉᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᕙᖓ ᐅᖃᖅᑲᐅᔭᖓᓄᑦ ᑭᐅᔾᔪᖄᕐᔪᕋᑖᕐᒥᖕᒪᑦ ᒥᓂᔅᑕ. ᑕᐃᒪ 

ᖃᐅᔨᒪᑦᓯᐊᕐᒪᑦ ᒥᓂᔅᑕ ᐃᓱᒫᓘᑎᐅᔪᓂᒃ ᐊᕐᕌᒎᓕᖅᑐᓄᑦ ᐅᖃᖃᑦᑕᖅᓯᒪᓕᕋ ᐊᓪᓚᕝᕕᑭᒃᓴᖃᕐᓂᓗᐊᕐᓂᖓ 

ᓴᓂᑭᓗᐊᕐᒥ. ᓄᑖᒥᒃ ᐊᓪᓚᕝᕕᖃᓕᖅᐸᑦ ᓴᓂᑭᓗᐊᕐᒥ ᐊᑲᐅᓈᑦᓯᐊᓕᕋᔭᕐᒪᑦ ᐃᓚᖏᑦ ᒐᕙᒪᒃᑯᑦ 

ᐱᔨᑦᓯᕋᐅᑎᖏᓪᓗ, ᐊᒻᒪᓗ ᑖᒃᑯᐊ Probation-ᓕᕆᔨᒃᑯᓪᓗ ᑕᒪᒃᑯᐊ ᐊᑐᐃᓐᓇᖃᑦᓯᐊᖁᓪᓗᒋᑦ ᓄᑖᒥ ᐃᒡᓗᒥᒃ. 

 

ᑖᓐᓇ ᒥᓂᔅᑕ ᐊᖏᖅᓯᒪᓂᐊᖅᐸ ᑖᓐᓇ ᓴᓇᒪᓂᒃᓴᖓ ᐊᓪᓚᕝᕕᔅᓴᖓ ᕼᐊᒻᓚᒃᑯᑦ ᐃᓱᒪᒋᔭᐅᖃᓯᐅᑎᓂᐊᕐᓗᓂ 

ᐃᓂᔅᓴᖃᑦᑎᐊᕆᐊᖃᕐᓂᖏᓐᓄᑦ ᐱᔨᔅᓯᕋᐅᑎᖃᕐᓗᓂᓪᓗ ᒐᕙᒪᒃᑯᑦ ᐊᓪᓚᕝᕕᔅᓴᖓᓂᑦᑕᐅᖅ ᐱᔨᔅᓯᕋᐅᑎᒥᓐᓄᑦ 

ᓄᓇᓕᒻᒥ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓄᓇᓕᕆᓂᕐᒧᑦ ᒥᓂᔅᑕ, ᒥᔅ ᐃᖃᓪᓗᐊᖅ.  

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ ᐅᖃᖅᑎ. (ᑐᓵᔨᑎᒍᑦ) ᐅᖃᕈᓐᓇᖅᐳᖓ ᒪᓕᒐᓕᐅᖅᑎᒧᑦ ᑖᓐᓇ 

ᐊᓪᓚᕕᔅᓴᖅ ᓴᓂᑭᓗᐊᕐᒥ ᐅᕙᖓ ᐱᔨᔅᓯᕋᐅᑎᓕᕆᔨᒃᑯᓐᓃᓱᑕ ᓄᓇᓕᕆᔨᒥ ᐃᓱᒪᒋᐊᖃᓯᐅᑎᓂᐊᕋᑦᑎᒍᑦ ᑕᒪᒃᑯᐊ 

ᐃᖅᑲᓇᐃᔮᖑᔪᑦ ᓇᓕᐊᓐᓂᒃ ᐃᒡᓗᒦᒃᐸᓪᓗᑎᑦ ᐊᓪᓚᕝᕕᐅᔪᓂᒃ ᓄᓇᓕᒥᒃ ᓴᓂᑭᓗᐊᕐᒥ. ᑕᒪᒃᑯᐊ 

ᐃᓱᒪᒋᖃᓯᐅᑎᓯᒪᑦᑎᐊᓂᐊᖅᑕᕗᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᐊᐃᕕᓕᕐᒧᑦ, ᒪᓕᒐᓕᐅᖅᑎ ᓇᑦᓯᖅ.  

 

ᐊᐱᖅᑯᑦ 1129 - 5(2): ᕿᓂᖅᑏᑦ ᐹᖅᓴᐃᔩᓪᓗ (ᓇᑦᓯᖅ) 

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᑐᓴᖅᓴᐅᕚ? ᖁᔭᓐᓇᒦᒃ. ᐊᒻᒪᑦᑕᐅᖅ ᑖᓐᓇ ᐊᐱᖅᑯᑎᒋᓚᖓᔭᒃᑲ ᑖᒃᑯᐊ, ᐅᖃᖅᑏ, 

ᑖᔅᓱᒧᖓ ᒐᕙᒪᓕᕆᔨᒃᑯᑦ ᒥᓂᔅᑕᑖᕆᓵᕆᓚᐅᖅᑕᖓᓄᑦ.  

 

ᐆᒥᖓᓕ ᐊᐱᖅᑯᑎᒃᓴᖃᖅᑐᖓ, ᐅᖃᖅᑏ. ᑖᒃᑯᐊ ᕿᓂᖅᑎᐅᖃᑦᑕᖅᑐᐃᑦ ᐊᒃᓱᕈᖅᐸᖕᒪᑕ ᐅᐱᒋᕙᕗᓪᓗ 

ᕿᓂᖅᑕᐅᔪᖃᕆᐊᖃᓕᕌᖓᑦ ᐃᒻᒥᓂᒃ ᑐᓂᔾᔪᑎᒋᕙᖕᒪᑕ. ᐊᒃᓱᐊᓗᒃ ᖁᔭᓐᓇᒦᖅᐸᕗᑦ, ᐅᖃᖅᑏ.  

 

(ᑐᓵᔨᑎᒍᑦ) ᐅᖃᖅᑏ, ᐃᓚᖓᑦᑕᐅᖅ ᓇᓗᓇᐃᖅᑕᐅᓯᒪᒻᒥᔪᖅ ᑐᐊᕕᕐᓇᖅᑐᓕᕆᔨᒃᑯᓐᓄᑦ ᑕᒪᒃᑯᐊ ᓈᓚᐅᑏᑦ. 

(ᑐᓵᔨᑎᒎᕈᓐᓃᖅᑐᖅ) ᐃᖃᓗᖕᓂ VHF-ᖃᕐᒪᑕ ᐃᓱᐊᖅᑐᐊᓘᕙᖕᒪᑕ ᐅᖓᓯᒃᑐᐊᓘᒐᓗᐊᖅᑐᑎᒃ ᑐᓴᖃᑦᑕᕐᒪᑕ 

ᑕᒫᓂ ᐃᖃᓗᖕᒥᐅᑕᐃᑦ ᐊᔪᓕᖅᑐᖃᑳᓪᓚᒃᑳᖓᓪᓗ ᖃᓂᒋᔭᕐᒥᓄᑦ ᑖᓐᓇ ᑕᐃᒪᐃᑦᑐᖃᖅᑐᕕᓂᐅᕐᓂᕌᖓᑦ 

ᐃᑲᔪᕆᐊᖅᑕᐅᑲᐅᑎᒋᖃᑦᑕᕐᒪᑕ.  

 

ᑕᒪᓐᓇ ᐱᐅᔫᒐᓗᕐᒪᑦ ᑕᐃᒪᐃᑦᑐᖃᓕᕋᔭᕈᑦᑕ ᓄᓇᕗᒻᒥ ᐃᒃᑯᐊ Repeaters-ᖑᓂᕋᖅᑕᐅᕙᓪᓚᐃᔪᐃᑦ ᓇᐸᔪᐃᑦ 

ᓇᑉᐸᖅᑎᑕᐅᓯᒪᔪᐃᑦ ᐅᖓᓯᒌᒃᓱᑎᒃ ᑕᐃᒃᑯᐊ ᐊᑐᖅᑕᐅᓪᓗᑎᒃ ᑐᓴᖅᓴᐅᓴᕋᐃᓂᖅᓴᐅᓲᖑᖕᒪᑕ ᐊᒻᒪ ᐊᒥᓱᐃᑦ, 

ᐅᖃᖅᑏ, ᑐᑭᓯᓯᒪᒐᓚᓕᕋᒪ ᑕᐃᒃᑯᓂᖓ ᐃᓄᐃᑦ ᖃᐅᖃᓗᐊᖅᓱᑎᒃ ᐅᕙᓃᑉᐳᖓ ᐊᔪᓕᕋᒪ 

ᐃᑲᔪᖅᑕᐅᔭᕆᐊᖃᖅᐳᖔᖅᓯᒪᔪᓂᒃ ᐱᖃᖃᑦᑕᖅᑑᒐᓗᐊᑦ ᑭᓯᐊᓂ ᐊᒥᓱᐃᑦ ᓱᓕᖃᐃ ᐊᐅᓚᑦᑎᑦᑎᐊᕐᓂᖅ 

ᑕᒪᒃᑯᓂᖓ ᓇᕿᑦᑕᑯᓘᔭᕆᐊᖃᖅᓗᐊᖅᑐᓂᒃ ᐊᔪᒐᓚᒃᑲᑦᑕ ᓱᓕ ᐃᓚᐃᑎᒍᑦ.  

 

ᑕᐃᒪᐃᑦᑐᖃᐅᓕᕈᑦᑕ, ᐅᖃᖅᑏ, ᓄᓇᓕᑦᑎᓐᓂ VHF Radios-ᓂᒃ ᑖᓐᓇ ᕿᓂᕈᑕᐅᕙᑦᑐᖅ ᑮᓇᐅᔭᖅ 

ᐅᓇᖔᓗᓪᓗ Trenton-ᒥ ᑎᑭᑕᐅᕙᒃᑐᑕ ᑎᒻᒥᓲᕐᔪᐊᕐᓂᒃ ᕿᓂᕆᐊᖃᖅᑐᓂᒃ. ᑕᐃᒪᐃᑦᑐᖃᐅᓕᕈᑦᑕ ᑮᓇᐅᔭᕐᒥᒃ 

ᐊᑐᓗᐊᕌᓗᖃᑦᑕᕋᔭᖅᑰᖏᒃᑲᓗᐊᕋᑦᑕ ᐊᒻᒪ ᑖᔅᓱᒪ ᒥᓂᔅᑑᑉ ᑮᓇᐅᔭᖓᓂᒃ $920,000 ᖃᖅᑐᓂ, ᑕᒪᓐᓇᖃᐃ 

ᐃᓱᒪᒃᓴᖅᓯᐅᕈᑕᐅᓯᒪᒐᓚᓐᖏᓚᖅ ᑕᒪᔅᓱᒥᖓ ᓄᓇᓕᖕᓂ ᓴᖅᑮᕋᔭᕆᐊᖏᓐᓂᒃ ᑕᒪᔅᓱᒥᖓ ᓈᓚᐅᓯᕆᓂᕐᒧᑦ 

ᐊᖑᓇᓱᒃᑎᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓄᓇᓕᕆᔨ, ᒥᔅ ᐃᖃᓪᓗᐊᖅ.  

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ ᐅᖃᖅᑎ. (ᑐᓵᔨᑎᒍᑦ) ᖁᔭᓐᓇᒦᕐᒥᔭᕋ ᒪᓕᒐᓕᐅᖅᑎ ᐊᐱᖅᑯᑎᖓᓄᑦ. 

ᑐᐊᕕᕐᓇᖅᑐᓕᕆᔨᕗᑦ ᑕᒪᒃᑯᐊ ᐊᑭᓕᖅᓱᖅᑕᐅᒐᑎᑦ ᐱᓕᕆᕙᑦᑐᑦ ᐱᒻᒪᕆᐅᒻᒪᑕᐃᓛᒃ. ᓄᓇᓕᐅᔪᓂᒃ ᑖᒃᑯᐊ 

ᑐᐊᕕᕐᓇᖅᑐᓕᕆᔨ ᐃᓱᒪᒍᑎᑦ ᐱᓇᓲᑎᖃᑦᑎᐊᒋᐊᖏᓐᓂᒃ ᐅᕙᒍᓪᓗ ᑐᐊᕕᕐᓇᖅᑐᑕᖃᓕᕐᓂᖅᐸᑦ ᓄᓇᓕᔅᓯᓐᓂ 

ᐱᓕᕆᖃᑎᖃᑦᑎᐊᕈᓐᓇᒥᒻᒪᑕ ᐅᕙᒍᑦ ᐱᓕᕆᕝᕕᖓᓐᓂ, ᐃᓛᒃ ᐅᕙᒍᑦ ᐱᓇᓲᑎᖃᑦᑎᐊᖁᒥᓇᕐᒥᒻᒪᑕ 

ᑐᐊᕕᕐᓇᖅᑐᓕᕆᓂᖅ ᐱᓕᕆᔪᓐᓇᑎᐊᖁᓪᓗᒋᑦ ᓄᓇᓕᓐᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᓇᑦᓯᖅ.  

 

ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᐊᖏᖃᑎᖃᕐᒪᑦ ᐅᕙᓐᓂᒃ ᖁᔭᓐᓇᒦᖅᐸᕋ. ᑕᐃᒪᓕ ᑐᑭᓯᖅᑰᕋᒃᑯ, ᐅᖃᖅᑏ, ᑖᒃᑯᐊ 

ᓄᓇᓕᖕᓄᑦ ᐱᓕᕆᖃᑎᖃᕈᒪᓂᕋᖅᑐᓂ ᕼᐊᒻᓚᒃᑯᖏᓐᓂᒃ ᑕᐃᒃᑯᐊ ᕿᓂᖅᑐᓕᕆᔨ ᒥᒃᓵᓄᑦ ᐅᖃᖅᑲᐅᒐᒪ 

$920,000-ᒥ ᓴᓂᕐᕙᐃᓲᖑᖕᒪᑕ ᑮᓇᐅᔭᒥᒃ ᑕᒪᔅᓱᒧᖓ ᑐᕌᖓᔪᓄᑦ. ᕼᐊᒻᓚᒃᑯᓐᓂ 

ᐱᓕᕆᖃᑎᖃᕈᓐᓇᕐᓂᕋᖅᑑᔭᕐᒪᑦ ᑕᒪᓐᓇ ᖃᐅᔨᒋᐊᖃᑎᖃᕈᒪᓂᕐᒥᓂᒃ ᓄᓇᓕᖕᓂ. ᐃᒻᒪᖄ ᐅᖃᖅᑏ, ᐆᑦᑐᕋᕐᓗᑎᑦ 

ᑲᔪᓯᓂᖃᕈᓐᓇᕐᒪᖔᕐᒥᒃ ᐱᓕᕆᐊᖃᖃᑦᑕᕐᒪᑕ ᓄᓇᓖᑦ ᐃᓚᖏᑦ.  

 

ᑕᒪᓐᓇ ᓄᓇᓕᑦᑕ ᐃᓚᖏᓐᓂᒃ ᑕᑯᒐᔭᕈᑦᑎᒍᑦ ᐱᐅᔫᓇᔭᖅᑰᕐᒪᑦ, ᑕᒪᑦᓱᒥᖓᖃᐃ ᐸᕐᓇᐃᔪᓐᓇᕋᔭᓐᖏᓚᖅ ᒥᓂᔅᑕ 

ᓄᓇᓖᑦ, ᐃᒻᒪᖄ ᓴᓪᓕᕐᓘᓐᓃᑦ ᓇᐅᔮᓪᓘᓐᓃᑦ ᐱᒋᐊᕈᑎᒋᓗᒍ ᑕᒪᔅᓱᒥᖓ ᓈᓚᐅᑎᕋᓛᑯᓗᖏᖕᓂᒃ 

ᐱᒋᐊᕈᑕᐅᓇᔭᖅᑐᓂᒃ ᐸᕐᓇᐃᒍᓐᓇᕋᔭᓐᖏᓚᖃᐃ? ᑕᒪᓐᓇ ᐱᖏᓐᓇᕐᓂᖅ ᐊᒃᓱᐊᓗᒃ ᐃᓱᒫᓗᓐᓇᓕᓲᖑᖕᒪᑕ 

ᐅᒥᐊᖅᑐᖅᐸᖦᖢᑎᓪᓗ ᐅᖓᓯᑦᑐᒧᑦ ᐱᔾᔪᑎᒋᓪᓗᒍ. ᑕᒪᔅᓱᒥᖓᖃᐃ ᕿᒥᕐᕈᐊᕈᓐᓇᖅᐸ ᐱᓕᕆᕝᕕᖓ? ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓄᓇᓕᕆᓂᕐᒧᑦ ᒥᔅ ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇᖅ, ᐅᖃᖅᑏ. (ᑐᓵᔨᑎᒍᑦ) ᐱᓕᕆᖃᑎᒃᑲ ᐱᓕᕆᔨᐅᖃᑎᒃᑲᓗ 

ᐱᓕᕆᕝᕕᑦᑎᓐᓂ ᐃᓱᒪᒃᓴᖅᓯᐅᖅᐸᓪᓕᐊᖁᓂᐊᖅᐸᒃᑲ ᑕᒪᔅᓱᒪᓐᖓᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᖃᒪᓂ’ᑐᐊᕐᒧᑦ, ᒪᓕᒐᓕᐅᖅᑎ ᓯᒪᐃᓚᒃ. 

 

ᐊᐱᖅᑯᑦ 1130 - 5(2): ᐃᓄᐃᑦ ᐅᖃᐅᓯᖓᓄᑦ ᐱᓕᒻᒪᒃᓴᐃᓂᖅ (ᓯᒪᐃᓚᒃ) 

ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩᑦ. ᐅᖃᖅᑎᑦᓯᔩ, ᑐᕌᖅᑎᑦᓱᐊᖅᐸᕋ ᑖᒻᓇ ᐊᐱᖅᑯᑎᒃᕼᐊᕋ ᒥᓂᔅᑕᐅᔪᖅ 

ᐅᖃᐅᓯᓕᕆᓂᕐᒧᑦ.  

 

(ᑐᓵᔨᑎᒍᑦ) ᐅᖃᖅᑏ, ᒪᓕᒐᓕᐅᖅᑎᐅᓪᓗᖓ ᐅᖃᐅᓯᓐᓂᒃ ᐅᖃᐅᓯᖃᖅᑲᐅᒐᒪ ᐃᓄᒃᑎᑐᑦ ᐅᖃᐅᓯᕐᒥᒃ 

ᐃᓕᓴᑎᑕᐅᒋᐊᖃᕐᓂᖏᑦ ᐃᖅᑲᓇᐃᔭᖅᑏᑦ. 

 

ᐃᓕᓴᖅᓯᔪᖓᐃᓛᒃ ᒐᕙᒪᒃᑯᑦ ᐱᒋᐊᖅᑎᑦᑎᓯᒪᒻᒪᑕ ᐃᓄᐃᑦ ᐅᖃᐅᓯᖏᓐᓄᑦ ᐊᑐᕈᒪᓕᖅᑎᑦᑎᓂᕐᒧᑦ 

ᑮᓇᐅᔭᖅᑖᒃᑲᓐᓂᕈᑕᐅᒍᓐᓇᖅᑐᒥᒃ. ᖃᐅᔨᓴᖅᑕᐅᖃᑦᑕᓲᑦ ᐃᓄᒃᑎᑐᑦ ᐊᔪᓐᖏᒻᒪᖔᑕ ᐃᖅᑲᓇᐃᔭᖅᑏᑦ ᑖᒃᑯᐊ. 

 

ᐅᖃᖅᑏ, ᒥᓂᔅᑕ ᓇᓗᓇᐃᖅᑐᐃᑦᑎᐊᕈᓐᓇᖅᑲ ᖃᓄᖅ ᐃᓄᒃᑎᑐᑦ ᐅᖃᐅᓯᕐᒥᒃ ᐃᓕᓐᓂᐊᕐᓂᐅᓂᐊᖅᑐᐃᑦ 

ᓯᕗᓂᐊᒍᑦ ᓴᖅᑭᔮᖅᑎᑕᐅᖃᑦᑕᖅᑳᑦ ᓄᓇᕗᑦ ᒐᕙᒪᒃᑯᖏᓐᓂᒃ ᐃᖅᑲᓇᐃᔭᖅᑎᖏᓐᓄᑦ? ᐊᒻᒪᑦᑕᐅᖅ, 

ᐃᓱᒪᔅᓴᖅᓯᐅᕈᑎᖃᖅᓯᒪᕕᓰ ᓄᓇᕗᑉ ᒐᕙᒪᒃᑯᖏᑦ ᐃᖅᑲᓇᐃᔭᖅᑎᖏᑦ ᐃᓕᓐᓂᐊᕆᐊᖃᖅᑎᑕᐅᓪᓚᕆᓪᓗᑎᒃ 

ᐃᓄᒃᑎᑐᑦ ᐅᖃᐅᓯᕐᒥᒃ ᐃᓕᓐᓂᐊᕐᖓᑕ ᐅᕝᕙᓘᓐᓃᑦ ᐊᔪᕈᓐᓃᒃᑲᓐᓂᕐᓂᐊᕐᖓᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐅᖃᐅᓯᓕᕆᓂᕐᒧᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒥᔅᑕ ᓯᒪᐃᓚᒃ ᑖᔅᓱᒥᖓ ᐊᐱᖅᑯᑎᖃᕐᖓᑦ. 

ᑕᐃᒃᑯᐊ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐃᓄᒃᑎᑐᑦ ᐅᖃᐅᓯᓕᕆᓂᕐᒧᑦ ᐅᖃᐅᓯᕆᐱᓪᓚᕋᑖᕐᖓᒍ ᖃᓄᑎᒋ 

ᐅᖃᐅᓯᒃᑯᑦ ᐊᑐᕈᓐᓇᖅ ᐃᓛᒃ ᖃᐅᔨᓴᐅᑎᖃᑦᑕᖅᑕᖏᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ. 

ᖃᐅᔨᓴᖅᑕᐅᒍᒪᓕᕋᐃᒻᒪᑕ ᖃᐅᔨᒃᑲᐃᓲᖑᕙᒻᒪᑕ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᕿᒥᕐᕈᔭᐅᒋᐊᕈᓐᓇᖁᓪᓗᒋᑦ 

ᐃᑲᔫᓯᐊᕆᔪᓐᓇᖅᑕᖓᑕ ᒥᔅᓵᓄᑦ. ᑕᐃᓐᓇ ᐃᓄᒃᑐᑦ, ᐃᓛᒃ ᐃᑲᔫᑎᑕᐅᓂᕋᖅᑕᐅᓲᖅ ᐃᖅᑲᓇᐃᔭᖅᑎᓄᑦ.  

 

ᑕᐃᒃᑯᐊᓗ ᓄᓇᓕᓐᓂ ᓈᔭᐃᖃᑦᑕᕐᖓᑕ ᐃᖅᑲᓇᐃᔭᖅᑎᐅᔪᐃᑦ, ᐃᖅᑲᓇᐃᔭᖅᑏᑦ ᖃᐅᔨᓴᖅᑕᐅᓕᖃᑦᑕᖅᑐᑎᑦ 

ᑕᐃᑰᓇ ᐅᖃᕈᓐᓇᕐᓂᖏᑦ, ᑎᑎᕋᕈᓐᓇᕐᓂᖏᑦ ᑕᐃᑰᓇ ᖃᐅᔨᓴᖅᑕᐅᖃᑦᑕᓲᑦ ᐃᖅᑲᓇᐃᔭᖅᑎ ᐊᒻᒪᓗ 

ᐊᔾᔨᒌᓐᖏᑦᑑᑕᐅᖃᑦᑕᕐᖓᑕ ᑕᐃᑰᓇ ᖃᐅᔨᓴᐅᑎᐅᔪᐃᑦ. ᐱᓕᕆᖃᑎᖃᓲᑦ ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ ᖃᓄᖅ 

ᖃᓄᒃᑲᓐᓂᖅ ᐃᓗᓕᖏᑦ ᐋᖅᑭᔅᓱᕆᐊᖃᕐᒪᖔᑕ ᕿᒥᕐᕈᔭᐅᒃᑲᓂᖅᑐᑎᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩᑦ. ᒪ’ᓇ, ᒥᓂᔅᑕ ᑭᐅᓚᐅᕋᕕᑦ. (ᑐᓵᔨᑎᒍᑦ) ᐅᖃᖅᑏ, ᑕᐃᒪ ᖃᑦᑎᒻᒪᕆᐅᒻᒪᑕᑭᐊᖅ 

ᐃᓄᒃᑎᑐᑦ ᐃᓕᓐᓂᐊᕈᑎᔅᓴᐃᑦ ᖃᕋᓴᐅᔭᒃᑯᑦ ᐃᑭᐊᖅᑭᕕᒃᑯᑦ ᓴᖅᑭᕈᓐᓇᖅᑐᑦ. ᐃᓚᖏᑦ ᓴᓇᔭᐅᓯᒪᔪᑦ ᓄᓇᕗᑦ 

ᒐᕙᒪᖓᓄᑦ, ᐊᒻᒪᑦᑕᐅᖅ ᐃᓕᓐᓂᐊᖅᑐᓕᕆᔨᒃᑯᑦ ᐅᖃᓕᒫᕆᐅᖅᓴᓂᕐᒧᑦ ᑎᑎᕋᕆᐅᖅᓴᓂᕐᒧᑦ 

ᐊᑐᖅᑕᐅᒍᓐᓇᖅᑐᐃᑦ ᐊᒻᒪ ᐊᓯᖏᓐᓄᑦ ᓴᓇᔭᐅᓯᒪᔪᐃᑦ. 

 

ᒥᓂᔅᑕ ᓇᓗᓇᐃᖅᑐᐃᒍᓐᓇᖅᑳ ᖃᓄᐃᓕᐅᖃᑦᑕᕐᒪᖔᖅ ᐃᑲᔪᖅᓰᕋᓱᑦᑐᓂ ᓴᖅᑭᔮᕆᐊᖅᑎᑦᑎᒐᓱᑦᑐᓂ 

ᖃᕋᓴᐅᔭᒃᑯᑦ ᐊᑐᐃᓐᓇᐅᔪᓂᒃ? ᑕᒪᒃᑯᐊ ᓄᓇᕗᒻᒥᐅᑦ ᑲᔪᖏᖅᓴᖅᑕᐅᖃᑦᑕᓂᐊᕐᖓᑕ ᐃᓕᓐᓂᐊᕋᔅᓴᓂᖏᓛᑦ 

ᐱᔪᓐᓇᕐᓗᑎᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐅᖃᐅᓯᓕᕆᓂᕐᒧᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᑦᑕᐅᖅ ᑖᓐᓇ ᐊᐱᖅᑯᑎᒋᒻᒪᒍ. ᐊᐱᖅᑯᑎᖓ 

ᐊᔾᔨᒌᓐᖏᑦᑑᑕᓄᑦ ᑐᕌᒐᖃᕐᖓᑦ. ᐊᒻᒪᓗ ᒐᕙᒪᒃᑯᑦ ᐱᓕᕆᖃᑎᒌᑦᑐᑎᑦ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ, ᐃᓐᓇᐃᑦ 

ᐃᓕᓐᓂᐊᕐᕕᖏᑦ, ᒐᕙᒪᓕᕆᔨᒃᑯᓪᓗ ᐋᖅᑭᔅᓱᐃᓲᖑᒻᒪᑕ ᑕᒫᓂ ᐅᖃᐅᓯᕆᖅᑲᐅᔭᖓ ᑕᖅᑭᕐᒥ ᐃᓄᐃᑦ 

ᐅᖃᐅᓯᖏᓐᓂᒃ ᖁᕕᐊᓲᑎᖃᕐᓂᖅ ᑖᓐᓇ ᓇᓪᓕᐅᓂᖅᓯᐅᕐᓂᖃᖅᑎᓪᓗᑕ ᖃᓄᖅ 

ᓴᖅᑭᔮᖅᑎᑦᑎᒋᐊᒃᑲᓐᓂᕈᓐᓇᖅᑭᑕ ᐅᖃᐅᓯᑦᑎᓐᓂᒃ. 

 

ᐃᓕᓐᓂᐊᖅᑐᓕᕆᓂᕐᒧᑦ ᐱᔾᔪᑎᒋᓐᖑᐊᕐᓗᒍ, ᐃᓕᓴᕕᐅᑉ ᐃᓗᐊᓂ ᐃᓐᓇᐃᑦ ᐅᓂᒃᑳᖃᑦᑕᖅᓯᒪᔭᖏᑦ 

ᑕᕐᕆᔮᔅᓴᓕᐊᖑᖃᑦᑕᖅᓯᒪᔪᐃᑦ ᓴᖅᑭᔮᖅᑎᑕᐅᓲᖑᑦᑕᖅᑯᑦ, ᐊᒻᒪᓗ ᐃᖅᑲᓇᐃᔭᕐᕕᐅᑉ ᐃᓗᐊᓂ ᐅᖃᐅᓯᕐᓂᒃ, ᐃᓛᒃ 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᖅᑭᑕᒫᑦ, ᑕᒫᓂ ᑕᖅᑭᕐᒥ ᖃᐅᑕᒫᖅ ᐃᓕᖅᑯᓯᓕᕆᔨᒃᑯᑦ ᐱᓕᕆᖃᑎᖃᖅᑐᑎᒃ ᓈᓚᐅᑎᒃᑯᓪᓗ 

ᓴᖅᑭᔮᖅᑎᑦᑎᒋᐊᒃᑲᓐᓂᕈᑎᔅᓴᓂᒃ ᐅᖃᐅᓯᓕᕆᓂᕐᒧᑦ ᑐᕌᖓᔪᓂᒃ ᐱᓕᕆᖃᑎᖃᓲᑦ ᐊᔾᔨᒌᓐᖏᑦᑑᑕᓂᒃ 

ᒐᕙᒪᒃᑯᓐᓄᑦ ᑎᒍᒥᐊᖅᑕᐅᔪᓂᒃ.  

 

ᐊᒻᒪᓗ ᐱᖅᑯᓯᓕᕆᔨᒃᑯᑦ, ᕼᐃ’, ᑭᓱᐃᓐᓇ, ᑕᒻᒪᖅᑕᕋᓗᐊᕋ ᑖᓐᓇ ᐅᖃᖅᑕᕋ. ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 

ᐃᓕᓐᓂᐊᕋᔅᓴᓂᒃ ᐊᑐᐃᓐᓇᐅᒪᕕᐅᓲᒻᒥᔪᑦ ᐃᓄᒃᑎᑐᑦ ᓂᓪᓕᐊᖃᑦᑕᕈᓐᓇᕐᓂᕐᒥᒃ ᐃᖅᑲᓇᐃᔭᕐᕕᐅᑉ ᐃᓗᐊᓂ. 

ᐊᒻᒪᓗ, ᑖᒃᑯᐊ ᐅᖃᐅᓯᕆᖅᑲᐅᒻᒥᔭᒃᑲ ᐃᓗᓕᖏᑦ ᐊᔾᔨᒌᓐᖏᑦᑑᑕᐅᖃᑦᑕᕐᒥᔪᐃᑦ. ᐊᒻᒪᓗ ᑕᐃᓐᓇ ᓄᑖᖅ 

ᓴᖅᑭᖅᑕᐅᓚᐅᕐᒥᔪᑦ ᒪᐃᑯᕈᓵᑉᑦ-ᓕᕆᔨᒃᑯᓐᓂᑦ ᑕᐃᓐᓇᓕ ᑕᐃᑰᓇ ᒐᕙᒪᒃᑯᑦ ᑮᓇᐅᔭᓂᒃ ᑐᓂᓯᓯᒪᓚᐅᓐᖏᑦᑐᐃᑦ 

ᑕᐃᒃᑯᐊ ᓇᒻᒥᓂᖅ ᓴᖅᑮᓚᐅᕐᒥᔪᐃᑦ ᐃᓄᒃᑐᑦ ᐅᖃᐅᓯᕐᒥᒃ ᐊᑐᖅᑕᐅᒃᑲᓐᓂᕈᓐᓇᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐊᒻᒪᓗ ᑭᖑᓪᓕᖅᐹᕆᓕᕐᓗᒍ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩᑦ ᐊᒻᒪ ᒥᓂᔅᑕ ᒪ’ᓈᖅᐸᒋᑦ ᑭᐅᓚᐅᕐᒥᒐᕕᑦ. (ᑐᓵᔨᑎᒍᑦ) ᐅᖃᖅᑏ, ᖁᔭᒋᔭᕋ 

ᒐᕙᒪᒃᑯᓂᓛᒃ ᐃᓄᐃᑦ ᐅᖃᐅᓯᖏᓐᓂᒃ ᐃᓕᓐᓂᐊᕋᔅᓴᐅᑎᑦᑎᖃᑦᑕᕐᖓᑦ ᐃᖅᑲᓇᐃᔭᖅᑎᖏᓐᓂᒃ ᐊᔾᔨᒌᓐᖏᑦᑐᓂᒃ. 

ᑐᑭᓯᓇᑦᑎᐊᓐᖏᒻᒪᑦ ᖃᓄᐃᑦᑐᓂᒃ ᐃᓕᓐᓂᐊᕋᔅᓴᓂᒃ ᐅᖃᐅᓯᕐᒨᖓᔪᓂᒃ ᐃᖅᑲᓇᐃᔭᖅᑎᓄᑦ 

ᐊᑐᐃᓐᓇᐅᑎᑦᑎᕙᒻᒪᖔᑕᓕ ᐊᓯᖏᑦ ᑎᒥᐅᔪᐃᑦ, ᕼᐊᒻᓚᐃᓪᓗ, ᐃᓪᓗᓕᕆᔨᒃᑯᓪᓗ, ᓇᒻᒥᓂᖃᐅᑎᓖᓪᓗ. 

 

ᒥᓂᔅᑕ ᐊᖏᕈᓐᓇᖅᑳ ᓴᖅᑮᑲᓐᓂᕈᓐᓇᕐᓗᓂ ᓇᓖᕌᕋᔅᓴᕈᓘᔭᐅᔪᓂᒃ ᓄᓇᕗᒻᒥ ᐃᓄᐃᑦ ᐃᖅᑲᓇᐃᔭᖅᑎᖏᑦ 

ᒐᕙᒪᒃᑯᓐᓂᑦ, ᒐᕙᒪᐅᓐᖏᑦᑑᒐᓗᐊᒥ ᐃᓕᓐᓂᐊᕈᓐᓇᓂᐊᕐᖓᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐅᖃᐅᓯᓕᕆᓂᕐᒧᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᓐᓇ ᐊᐱᖅᑯᑎᑦᑎᐊᕙᓪᓚᕆᐅᒻᒪᑦ. 

ᒐᕙᒪᒃᑯᓐᓄᑦ ᑎᒍᒥᐊᖅᑕᐅᓐᖏᑦᑑᒐᓗᐊᑦ ᑮᓇᐅᔭᑎᒍᑦ ᑐᔅᓯᕋᐅᑎᓂᒃ ᐊᑐᐃᓐᓇᖃᓲᖑᒻᒥᒻᒪᑕ ᐃᓕᖅᑯᓯᓕᕆᔨᒃᑯᑦ. 

ᑕᒪᔅᓱᒥᖓ ᓴᖅᑭᔮᖅᑎᑦᑎᒋᐊᒃᑲᓐᓂᕈᓐᓇᓂᕐᒥᒃ ᑎᑎᖅᑲᑎᒍᑦ ᐅᕝᕙᓗ ᐅᖃᕆᐅᖅᓴᓂᒃᑯᑦ. ᑕᐃᒪ 

ᐊᔭᐅᕆᒋᐊᕈᒥᓇᕆᕗᖅ ᒐᕙᒪᒃᑯᓐᓄᑦ ᑎᒍᒥᐊᖅᑕᐅᓐᖏᑦᑐᐃᑦ ᑐᔅᓯᕋᕋᓱᐊᕈᓐᓇᖁᓪᓗᒋᑦ. 

 

ᐊᒻᒪᓗ ᐅᖃᐅᓯᕐᒧᑦ ᑲᒥᓯᓇ ᑕᐃᓐᓇ ᖃᐅᔨᓴᖅᑎᐅᖃᑕᐅᓲᖑᒻᒥᒻᒪᑦ ᑕᒪᔅᓱᒥᖓ 

ᒪᑭᒪᑎᑦᑎᒋᐊᒃᑲᓐᓂᕈᑎᔅᓴᒃᑲᓐᓂᕐᓂᒃ ᓄᓇᓖᑦ ᑕᒪᔅᓱᒥᖓ ᐃᓄᒃᑎᑐᑦ ᐅᖃᐅᓯᕐᒥᒃ ᓴᓐᖓᑦᑎᒋᐊᕋᓱᐊᕐᓂᕐᒧᑦ. 

ᑕᒪᒃᑯᐊᓗ ᒐᕙᒪᒃᑯᓐᓂᑦ ᑎᒍᒥᐊᖅᑕᐅᔪᐃᑦ ᐊᔾᔨᒌᓐᖏᑦᑑᑕᓄᑦ ᑎᒍᒥᐊᖅᑕᐅᒻᒪᑕ ᐅᖃᐅᓯᕆᖅᑲᐅᔭᒃᑲ ᐃᓕᓴᕖᑦ, 

ᐃᓕᓐᓂᐊᖅᑐᓕᕆᔨᒃᑯᑦ, ᐃᓐᓇᐃᑦ ᐃᓕᓐᓂᐊᕐᕕᖏᑦ, ᐃᓕᖅᑯᓯᓕᕆᔨᒃᑯᓪᓗ, ᐅᖃᐅᓯᓕᕆᔨᒃᑯᑦ ᐃᓛᒃ, ᑖᒃᑯᐊ 

ᐊᔾᔨᒌᓐᖏᑦᑑᑕᓂᒃ ᑎᒍᒥᐊᖅᑐᐃᓐᓇᐅᖃᑦᑕᕐᖓᑕ ᑕᒪᔅᓱᒥᖓ ᓴᖅᑭᔮᖅᑎᑦᑎᒐᓱᐊᕐᓂᕐᒥᒃ ᐱᓪᓚᕆᐅᔪᕆᑦᑎᒋᕗᒍᑦ 

ᐅᖃᐅᓯᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᖕᒧᑦ, ᒪᓕᒐᓕᐅᖅᑎ 

ᓚᐃᑦᓯᑑᓐ. 

 

 

 

 

ᐊᐱᖅᑯᑦ 1131 - 5(2): ᑖᒃᓰᑦ ᐊᑭᖏᑦ (ᓚᐃᑦᓯᑑᓐ) 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲᓕ ᐅᓪᓗᒥ ᑐᕌᖓᓂᐊᖅᑐᑦ ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᓄᑦ ᐱᔾᔪᑎᖃᖅᑐᐃᑦ ᑖᒃᓰᔭᐃᔭᕐᓂᕐᒥᒃ.  

 

ᐅᖃᖅᑏ, ᖃᐅᑉᐸᑦ ᑕᐃᒪ ᐅᖃᐅᔾᔭᐅᖅᑲᐅᒐᑦᑕ ᒪᓕᒐᓕᐅᖅᑎᐅᖃᑎᓐᓄᑦ ᒥᔅ ᐊᕐᓇᒃᑲᕐᒧᑦ, ᖃᐅᑉᐸᑦ 

ᑮᓇᐅᔭᓕᕆᓐᓇᐅᓛᕐᖓᒡᒎᖅ. ᐅᖃᖅᑏ, ᖃᓄᖅ ᑕᐃᒪ ᑖᒃᓯᓕᑦᑖᖅᑐᓂᒃ ᓴᖅᑭᖅᑕᐅᔪᖃᓛᓕᕆᕙ ᒥᓂᔅᑕ 

ᑮᓇᐅᔭᓕᕆᓕᕐᒥᑉᐸᑦ?  



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕ ᑕᐃᒪ ᖃᐅᔨᒪᓪᓚᕆᒻᒪᑦ ᐅᖃᖅᑏ, ᓄᓇᕗᑦ ᒪᕐᕉᓕᖅᑲᖓᔪᒥᒃ ᑖᒃᓰᔭᐃᔭᕈᑎᖃᕐᖓᑕ 3% 

ᓇᒻᒥᓂᖃᐅᑎᕋᓛᓂᒃ ᑮᓇᐅᔭᓕᐅᖅᑐᓄᑦ $500,000 ᑮᓇᐅᔭᑦ ᐊᑖᓂ, ᐊᒻᒪ 12% ᐊᖏᔫᑕᐅᓂᖅᓴᓄᑦ 

ᓇᒻᒥᓂᖃᐅᑎᓄᑦ. 

 

ᐅᖃᖅᑏ, ᑖᒃᑯᐊ ᓴᓂᓕᕇᑎᑦᑐᒋᑦ ᓄᓇᕗᒻᒥ ᑖᒃᓰᔭᐃᔭᕐᓂᐅᖃᑦᑕᖅᑐᐃᑦ ᑲᓇᑕᒥᐅᑕᐅᖃᑎᑦᑎᓐᓂᒃ 

ᐊᑦᑎᓂᖅᐹᖑᖃᑕᐅᔪᒍᑦ ᑖᒃᓰᔭᐃᔭᕐᓂᕗᑦ ᑲᓇᑕᓕᒫᕐᒥ. ᐅᓪᓗᒥ ᑕᐃᒪ ᑕᑯᒐᑦᑕ ᑕᒪᒃᑯᐊ 

ᑖᒃᓰᔭᐃᔭᕐᓂᕆᖃᑦᑕᖅᑕᖏᑦ ᓇᒻᒥᓂᖃᐅᑎᕋᓛᓖᑦ, ᖁᑦᑎᓂᖅᓴᐃᑦ ᓄᓇᑦᓯᐊᕐᒥᐅᓂᒃ, ᔫᑳᓐ-ᒥᐅᓂᒃ, ᕗᕆᑎᔅ 

ᑲᓚᒻᐱᐊ, ᐊᓪᕘᑕ, ᓴᔅᑳᑦᓱᕙᓐ, ᒫᓂᑑᕙ, ᓂᐅ ᕗᕋᓐᔅᕕᒃ, ᓅᕙ ᔅᑰᓴ, ᐳᕆᓐᔅ ᐃᐊᑦᕗᑦ ᐊᐃᓚᓐ-ᒥᐅᑕᕐᓂᒃ. 

ᓇᒻᒥᓂᖃᐅᑎᕋᓛᓕᓐᓄᑦ ᑖᒃᓰᔭᐃᔭᖅᑎᑦᑎᓂᕗᑦ ᑲᓇᑕᓕᒫᑦᑎᐊᒥ ᐋᓐᑎᐅᕆᔪ ᐊᒻᒪ ᑯᐸᑭᒥᐅᓐᖏᑦᑐᑐᐊᖅ 

ᐊᑭᑐᓛᑦ. 

 

ᐅᖃᖅᑎ, ᓇᒻᒥᓂᖃᐅᑎᕐᔪᐊᓖᑦ ᓂᐅᕕᕐᕕᕐᔪᐊᑦ ᕚᓪᒫᑦ ᐊᒻᒪ ᓄᐊᔅᕕᐊᔅᑎᐅᓪ, ᓄᐊᔅᕕᐊᔅᑦ ᑲᒻᐸᓂᖓ 

ᖃᓄᐃᓐᖏᑎᐊᖅᑑᔮᖅᑐᑦ ᓄᕙᓐᓇᕐᔪᐊᖅᑕᖃᕋᓗᐊᖅᑎᓪᓗᒍ ᐊᒻᒪ ᐊᑦᑐᐃᕐᔪᐊᖅᓯᒪᔪᐊᓘᑎᓪᓗᒍ 

ᓇᒻᒥᓂᖃᐅᑎᕋᓛᓂᑦ ᑲᓇᑕᓕᒫᕐᒥ ᓄᓇᕗᒻᒥᓗᑦᑕᐅᖅ. 

 

ᐃᓕᓴᖅᓯᒐᓗᐊᖅᑐᖓᐃᓛᒃ ᐱᕙᓪᓕᐊᔪᑎᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᑦ ᓴᖅᑭᖅᓯᓯᒪᒻᒪᑕ ᐃᑲᔪᕆᐊᕈᑎᔅᓴᓂᒃ 

ᓇᒻᒥᓂᖃᐅᑎᕋᓛᓄᑦ ᓇᒻᒥᓂᖃᐅᑎᕋᓛᓕᓐᓄᑦ. ᑭᓯᐊᓂᓕ ᐅᑉᐱᕈᓱᓪᓚᕆᑦᑐᖓ ᑖᒃᓯᖏᑎᒍᑦ 

ᐃᑲᔪᖅᑕᐅᑉᐸᑕᑦᑕᐅᖅ ᑕᕝᕘᓇ ᐃᑲᔫᑎᒋᔪᓐᓇᕋᑦᑎᒍᑦ ᓄᕙᓐᓇᕐᔪᐊᑉ ᒥᔅᓵᓄᑦ. 

 

ᐊᐱᕆᒍᒪᔪᖓᓕ, ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᑕᒪᒃᑯᐊ ᓇᒻᒥᓂᖃᐅᑎᕋᓛᓄᑦ ᑖᒃᓯᖏᑎᒍᑦ 

ᐃᑲᔪᖅᑕᐅᓂᕆᓚᐅᖅᑕᖏᑦ ᐅᖃᐅᓯᕆᖃᓯᐅᑎᓛᖅᑳᑦ ᑮᓇᐅᔭᓕᕆᓕᖅᑲᑦ? ᐋᒡᒐᑉᐸᑦ ᓱᒻᒪᑦ ᑕᐃᒪᐃᔾᔮᓛᓐᖏᓚᖅ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᐃᒪ ᒪᓕᒐᓕᐅᖅᑏᑦ 

ᖃᐅᔨᒪᑦᑎᐊᓪᓚᕆᒻᒪᑕ ᓄᕙᓐᓇᕐᔪᐊᖅ-19 ᐊᑦᑐᐃᓪᓚᕆᑦᑐᐊᓘᓯᒪᒻᒪᑦ ᐊᒥᓱᐊᓗᓐᓂᒃ 

ᑮᓇᐅᔭᓕᐅᕋᓱᓐᓂᐅᖃᑦᑕᖅᑐᓂᒃ. ᖁᔭᓕᓇᖅᑑᕐᒥᔫᒐᓗᐊᕐᓕ ᐅᖃᖅᑏ, ᑕᒪᒃᑯᐊ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 

ᓄᓇᕗᓕᒫᒥ ᐊᑦᑐᖅᑕᐅᓗᐊᕌᓗᔅᓯᒪᓐᖏᒻᒪᑕᓕ ᐊᓯᑦᑎᓐᓂ ᐊᑦᑐᖅᑕᐅᓯᒪᔪᐊᓗᓐᓂᒃ.  

 

ᑭᓯᐊᓂ ᑕᐃᒪᐃᒃᑲᓗᐊᖅᑎᓪᓗᒋᑦ, ᐃᓕᓴᖅᓯᔪᒍᑦ ᐱᒡᒐᓇᕐᖓᑦ, ᐱᒡᒐᓇᖅᑐᖅᓯᐅᕐᓇᕐᖓᑦ ᑕᒪᓐᓇ. ᐱᓗᐊᖅᑐᒥᒃ 

ᑐᔪᕐᒥᕕᓕᕆᓂᕐᒥᒃ. ᐊᒻᒪᑦᑕᐅᖅ ᑖᒃᓯᑎᒍᑦ ᐃᑲᔪᕋᓱᓐᓂᐅᓴᔪᒍᑦ. ᐃᓚᒋᓪᓗᑎᒍᑦ ᐃᓯᐊᕿᔪᐃᑦ ᐱᓪᓗᑎᒍᑦ, 

ᐃᓯᐊᕿᔪᐃᑦ ᐱᓪᓗᒋᑦ. ᓇᒻᒥᓂᖃᐅᑎᕋᓛᓖᑦ ᑖᒃᓯᖏᑎᒍᑦ 25%-ᒥᒃ ᐃᓚᓐᖓᕆᐊᖃᑦᑕᖅᑕᕗᑦ 

ᐊᖏᔪᑲᓪᓚᐅᑦᑕᐅᑎᒋᔪᖅ ᑖᓐᓇ. 

 

ᐅᖃᖅᑏ, ᐅᖃᖅᑲᐅᒐᒪ ᑭᐅᓪᓗᖓ ᐅᐊᑦᑎᐊᕈ, ᑭᓱᑐᐃᓐᓇᑦᑎᐊᒥᒃ ᐃᓱᒪᔅᓴᖅᓯᐅᕈᑎᖃᕈᓐᓇᕋᑦᑕ. ᐊᒻᒪ 

ᓵᓐᖓᑦᑎᒐᓱᐊᖏᓐᓇᖃᑦᑕᕋᑦᑕ ᑕᒪᑐᒥᖓ. ᓇᒻᒥᓂᕐᓗ ᑮᓇᐅᔭᓂᒃ ᓴᖅᑭᖅᓰᔾᔪᑎᖃᓗᐊᕌᓗᓐᓇᑕ 

ᐊᑭᑦᑐᐸᓪᓕᐊᔪᐊᓗᐃᓪᓗ ᐃᓱᒪᒌᓐᓇᕆᐊᖃᖅᐸᑦᑐᑎᒍᑦ ᐃᓅᒐᓱᐊᕐᓂᕐᒥᒃ. 

 

ᐃᓱᒫᓗᑦᑐᓂᑦ ᑐᓴᖅᑎᑕᐅᓚᐅᓐᖏᓐᓇᒪ ᓇᒻᒥᓂᖃᐅᑎᕋᓛᓕᓐᓂᒃ ᑖᒃᓰᔭᐃᔭᕐᓂᖏᑦᑕ ᓄᕙᓐᓇᕐᔪᐊᖅᑕᖃᖅᑎᓪᓗᒍ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓯᕗᓪᓕᖅᐹᖅ ᐃᓚᒋᐊᕈᑏᑦ ᐊᐱᖅᑯᑎ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ ᖁᔭᓐᓇᒦᕈᒪᔭᕋ ᑭᐅᕋᑖᕐᖓᑦ ᑭᓯᐊᓂ ᐅᒡᒍᓇᖅᑑᒐᓗᐊᖅ 

ᑖᒃᓰᔭᕐᓂᖏᑦ ᒥᑭᔫᑎᕋᓛᑦ ᓇᒻᒥᓂᖃᐅᑏᑦ ᐱᒋᐊᖅᑎᑕᐅᔾᔮᓐᖏᒻᒪᑦ ᖃᐅᑉᐸᑦ, ᐅᖃᐅᓯᐅᔾᔮᓛᓐᖏᒻᒪᑦ. 

 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑭᓯᐊᓂ ᖁᔭᓕᒻᒥᔪᖓ ᒥᓂᔅᑕ ᐅᖃᕋᑖᕐᖓᑦ ᓄᓇᕗᑦ ᒐᕙᒪᖓᒎᖅ ᒥᑭᓪᓕᒋᐊᕆᓚᐅᖅᓯᒪᓐᓂᕐᖓᑦ 

ᐊᑭᑭᓪᓕᒋᐊᕆᓐᓂᕐᖓᑦ ᓇᒻᒥᓂᖃᐅᑎᕋᓛᓕᓐᓄᑦ ᑖᒃᓰᔭᐃᔭᕐᓂᖏᓐᓂᒃ 25%-ᒥᒃ. ᐄ, ᓱᓕᔪᕐᖏᓛᒃ 

ᒥᑭᓪᓕᒋᐊᖅᑕᐅᔪᒻᒪᑕ ᓇᒻᒥᓂᖃᐅᑎᓖᑦ. 4%-ᖏᔭᖅᐸᓚᐅᖅᑐᑦ, 3%-ᖏᔭᖅᐸᓕᖅᑐᐃᑦ. ᐊᒻᒪᑦᑕᐅᖅ 

ᓱᓕᑦᑎᐊᕐᒥᔪᖅ ᓇᒻᒥᓂᖅ ᑮᓇᐅᔭᐃᑦ ᐃᓯᖅᑎᖃᑦᑕᖅᑕᕗᑦ ᖃᑦᑏᓐᓇᕈᓘᕙᒻᒪᑕ. 

 

ᑕᐃᒪᐃᓕᓚᐅᕋᓗᐊᕐᓗᖓᓕ, ᓇᒻᒥᓂᖃᐅᑎᕋᓛᓖᑦ ᐊᔅᓱᕈᖃᑦᑕᖅᑐᐃᑦ ᖃᐅᔨᒪᔭᒃᑲ. ᐱᒡᒐᓇᖅᑐᕕᔾᔪᐊᕌᓗᒃ 

ᐊᑭᑐᔪᐊᓘᓪᓗᓂᓗ ᓇᒻᒥᓂᖃᐅᑎᕋᓛᒥᒃ ᐱᒋᐊᖅᑎᑦᑎᒐᓱᒋᐊᔅᓴᖅ. 

 

ᑕᐃᒫᓪᓕ ᐅᑉᐱᕈᓱᑉᐳᖓ ᐊᑐᖃᑦᑕᕐᓂᖅ ᒥᑭᓪᓕᒋᐊᕆᖃᑦᑕᕐᓂᖅ ᓇᒻᒥᓂᖃᐅᑎᕋᓛᑦ ᑖᒃᓯᖏᓐᓂᒃ 

ᐊᑑᑎᖃᓪᓚᕆᑦᑐᐊᓘᓂᐊᖅᑐᖅ ᐃᓚᒋᔭᐅᑉᐸᑦ ᒐᕙᒪᒃᑯᑦ ᐸᕐᓇᐅᑎᖏᓐᓄᑦ. ᐊᑦᑐᐃᓂᕐᓗᓐᓂᐊᓗᐊ 

ᒥᑭᓪᓕᒋᐊᖅᑕᐅᔫᒥᒐᓱᑦᑎᓪᓗᒍ ᓄᕙᓐᓇᕐᔪᐊᑉ.  

 

ᖃᐅᔨᒃᑲᖅᑕᐅᕋᑖᓚᐅᕐᒥᒐᑦᑕᐅᖅ ᓄᓇᕗᑦ ᒐᕙᒪᖓ, ᕼᐄ, ᔫᑳᓐ ᒐᕙᒪᖓ ᒥᑭᓪᓕᒋᐊᕆᓯᒪᔪᐃᒡᒎᖅ 

ᓇᒻᒥᓂᖃᐅᑎᕋᓛᑦ ᑖᒃᓰᔭᕐᓂᕆᕙᑦᑕᖏᓐᓂᒃ 2%-ᖏᔭᖅᐸᓚᐅᖅᑐᑦ 0%-ᖏᔭᓕᖅᑐᐃᑦ. ᔫᑳᓐ, ᓴᔅᑳᑦᓱᕙᓐ-ᒥ, 

ᒫᓂᑑᕙᒥ ᒪᓕᔅᓴᖅᓯᒪᔪᑦ. ᓇᒻᒥᓂᖃᐅᑎᕋᓛᓖᑦ ᑖᒃᓰᔭᐃᔭᕐᓂᖏᑦ 0-ᕈᖅᑎᑕᐅᓗᑎᒃ. 

ᑖᒃᓰᔭᐃᔭᕆᐊᖃᕈᓐᓃᖅᑎᑕᐅᓪᓗᑎᒃ. ᑕᐃᒪᐃᑕᐅᓯᒪᔪᐃᑦ ᓇᒻᒥᓂᖃᐅᑎᕋᓛᓖᑦ ᐊᔅᓱᐊᓗᒃ ᐊᑦᑐᖅᑕᐅᓯᒪᒻᒪᑕ 

ᓄᕙᓐᓇᕐᔪᐊᑉ ᓯᐊᒻᒪᔅᓯᒪᓂᖓᓄᑦ. 

 

ᐅᖃᖅᑏ, ᐊᑭᑭᓪᓕᒋᐊᖅᑐᒋᑦ ᑖᒃᓰᔭᐃᔭᕐᓂᖏᑦ, ᐃᑲᔫᑎᒋᔭᐅᒐᓱᑦᑐᖅ ᒪᑭᒃᑲᓐᓂᕈᓐᓇᕐᓂᐊᕐᖓᑕ 

ᓄᕙᓐᓇᕐᔪᐊᖅᑕᖃᓚᐅᖅᑎᓪᓗᒍ ᐃᖅᑲᓇᐃᔭᖅᑎᑖᒃᑲᓐᓂᕈᓐᓇᓛᕐᖓᑕ ᐊᒥᓲᓂᖅᓴᓂᒃ. 

 

ᑕᐃᒫᑦᑕᐅᖅ ᐱᒋᐊᖅᑎᑦᑎᒍᓐᓇᖅᑲᑕ ᒫᓂ ᐃᑲᔪᖅᑕᐅᑦᑎᐊᓪᓚᕆᒃᑲᔭᖅᑐᐃᑦ ᓇᒻᒥᓂᖃᐅᑎᕋᓛᓕᖁᑎᕗᑦ.  

 

ᒥᓂᔅᑕ ᐊᐱᕆᒍᒪᔭᕋ ᖃᓄᕐᓕ ᐃᓱᒪᒋᔭᖃᖅᑭᑦ ᒥᑭᓪᓕᒋᐊᕆᓂᕐᒥᒃ ᐃᓱᒪᖃᕈᕕᑦ ᑖᒃᓰᔭᐃᔭᕐᓂᖏᓐᓄᑦ 

ᓇᒻᒥᓂᖃᐅᑎᕋᓛᓖᑦ ᓄᕙᓐᓇᕐᔪᐊᖅᑕᖃᕐᓂᖓᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖁᕕᐊᒋᔭᒃᑲ ᑕᐃᒃᑯᐊ 

ᑕᐃᒪᐃᓕᐅᕈᓐᓇᖅᓯᒪᔪᐃᑦ ᐊᓯᕗᑦ. ᐊᓯᐊᒎᖔᕋᓱᐊᖅᓯᒪᒐᑦᑕᓕ ᐃᑲᔪᖅᓯᖅᑐᑎᒍᑦ ᓇᒻᒥᓂᖃᐅᑎᕋᓛᓕᖁᑎᕗᑦ 

ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᑎᒍᑦ $5,000-ᑖᖅᑎᐸᑦᑐᑎᒍᑦ ᑐᓂᕐᕈᑎᓂᒃ, ᐊᒻᒪᓗ 5%-ᒥᒃ 

ᑖᒃᓰᔭᐃᔭᕈᓐᓇᖅᑎᑦᑐᑎᒍᑦ $100,000-ᓕᐊᖓᓄᑦ ᓯᕗᓪᓕᖅᐹᖓᓄᑦ.  

 

ᑕᒪᒃᑯᐊ ᓄᓇᕗᒻᒥ ᓴᖅᑭᖅᓯᒪᔭᕗᑦ ᑮᓇᐅᔾᔭᔅᓵᖏᓐᓄᓪᓗ ᐃᑲᔫᑎᒋᖃᑦᑕᖅᑕᕗᑦ ᐋᖅᑭᒋᐊᕌᕐᔪᐃᓐᓇᖃᑦᑕᕋᑦᑎᒍᑦ 

ᐱᔭᐅᒍᓐᓇᖁᓪᓗᒋᑦ. ᑲᑐᔾᔨᖃᑎᒌᒍᑎᔅᓴᕗᑦ ᐱᖃᑦᑕᖅᑕᕗᑦ ᒐᕙᒪᑐᖃᒃᑯᓐᓂ ᑐᓂᐅᖅᑲᑦᑎᐊᕋᓱᐊᖅᑐᑎᒍᑦ. ᑕᒪᒃᑯᐊ 

ᐋᖅᑭᔅᓯᒪᔭᕗᑦ ᕿᓚᒥᕈᓗᒃ ᐊᑕᑲᐃᓐᓇᕋᔭᖅᑐᒥᒃ ᐊᑑᑎᖃᕐᓂᖅᓴᐅᔪᐃᑦ.  

 

ᑖᒃᑯᐊᓗ ᐅᖃᐅᓯᕆᕋᑖᖅᑕᖏᑦ ᐃᓱᒪᔅᓴᖅᓯᐅᕈᑎᒋᒃᑲᓐᓂᕈᓐᓇᕐᓂᐊᖅᑕᒃᑲ. ᑭᓯᐊᓂᓕ, ᒫᓐᓇ 

ᐃᑲᔫᖅᓰᑦᑎᐊᖅᑐᕕᔾᔪᐊᕌᓘᖃᑦᑕᖅᑐᒍᑦ ᓇᒻᒥᓂᖃᐅᑎᕋᓛᓕᓐᓂᒃ ᐃᓚᖓᒍᓂᓛᒃ 

ᐊᓪᓗᖅᑕᐅᓂᖃᖅᑐᖃᖅᐸᒻᒥᔫᒐᓗᐊᖅ ᑭᓯᐊᓂ ᑕᐃᒃᑯᐊ ᐊᓪᓗᖅᑕᐅᓯᒪᖃᑦᑕᖅᑐᐃᑦ ᐃᓗᓪᓕᖅᓱᕋᓱᑉᐸᒻᒥᔭᕋᓗᐊᕗᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᐃᓚᒋᐊᕈᑏᑦ ᐊᐱᖅᑯᑎ. ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᔭᕋᑦᑕᐅᖅ ᒥᓂᔅᑕ ᑖᔅᓱᒥᖓ 

ᐅᖃᐅᓯᖃᒃᑲᓐᓂᕈᓐᓇᓂᐊᕐᓂᕋᕋᑖᕐᖓᑦ ᐃᖅᑲᓇᐃᔭᖅᑎᖏᓐᓄᑦ ᑮᓇᐅᔭᓕᕆᔨᒃᑯᓐᓂ. ᖁᔭᒋᕙᕋᐃᓛᒃ. 

ᐱᕙᓪᓕᐊᔪᓕᕆᔨᒃᑯᓪᓗ $5,000-ᒥᒃ ᐃᑲᔫᑎᒋᕙᑦᑕᖓᑦ ᐅᖃᐅᓯᕆᕋᑖᕐᖓᒍ. ᐊᑕᐅᓯᐊᖅᑐᑎᖏᒃᑯᐊ 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖁᔭᒋᔭᕕᔾᔪᐊᕌᓘᔪᔅᓴᐅᓚᐅᖅᓯᒪᔪᒥᓃᑦ $5,000-ᕌᕐᖓᑕ, ᐊᑕᐅᓯᐊᑐᐃᓐᓇᖅᑐᑎᒃ ᐱᔭᔅᓴᐅᒻᒪᑕ. ᒥᓂᔅᑕᓗ ᑖᓐᓇ 

ᒐᕙᒪᑐᖃᒃᑯᓪᓗ ᐃᑲᔫᑎᒋᖃᑦᑕᖅᑕᖏᑦ ᑮᓇᐅᔾᔭᔅᓵᓄᑦ, ᐃᑲᔪᕐᓂᖃᖅᑐᕕᔾᔪᐊᕌᓘᓯᒪᒻᒥᒻᒪᑕᑦᑕᐅᖅ ᖁᔭᒋᒻᒥᔭᒃᑲ. 

 

ᐅᖃᖅᑏ, ᑕᑯᒐᒪᓕ ᐊᑭᑭᓪᓕᒋᐊᕆᓂᐅᔪᖅ ᑖᓐᓇ ᑖᒃᓰᔭᐃᔭᖃᑦᑕᖅᑕᖏᓐᓄᑦᓄ ᓇᒻᒥᓂᖃᐅᑎᕋᓛᑦ 

ᐊᑐᖅᑕᐅᔭᕆᐊᖃᓪᓚᕆᑦᑐᒋᒐᒃᑯ. ᒫᓐᓇᑦᑎᐊᒧᑦ ᐊᕐᕌᒍᒧᑦ ᐊᑕᐅᓯᕐᒧᑦ ᐊᖅᑭᒃᑕᐅᓯᒪᓐᖏᓪᓗᓂ. ᐊᓯᖏᓪᓕ 

ᐊᕕᑦᑐᖅᓯᒪᓃᑦ ᓴᔅᑳᑦᓱᕙᓐ, ᒫᓂᑑᕙ, ᔫᑳᓐ-ᓗ ᐊᕐᕌᒍᓄᑦ ᐊᒥᓱᑲᓪᓚᓐᓄᑦ ᐋᖅᑭᑦᑕᐅᓯᒪᔪᖅ ᑖᒃᓰᔭᐃᔭᕐᓂᖏᑦ 

ᓇᒻᒥᓂᖃᐅᑎᕋᓛᓖᑦ ᐃᓚᖅᑕᐅᓪᓗᑎᒃ ᐊᕐᕌᒍᒐᓚᑲᓪᓚᓐᓄᑦ ᐊᑕᐅᓯᕐᒧᑐᐊᖑᓐᖏᑦᑐᖅ ᐊᕐᕌᒍᒧᑦ. 

 

ᒥᓂᔅᑕ ᑖᓐᓇ ᐊᓪᓚᕝᕕᖓᓂ ᐱᓕᕆᔨᖏᓐᓄᑦ ᐅᖃᖃᑎᖃᒃᑲᓐᓂᕈᓐᓇᖅᑲᑦ ᐱᐅᒋᒐᔭᖅᑕᕋ ᐊᕐᕌᒍᒧᑦ 

ᐊᑕᐅᓯᐅᓐᖏᑦᑐᒧᑦ ᐋᖅᑭᓪᓗᓂᐅᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᐊᒻᒪᓗ ᑮᓇᐅᔭᐃᑦ ᐊᐅᓚᑕᐅᓂᖏᖕᓄᑦ 

ᒥᓂᔅᑕᕆᔭᐅᔪᖅ, ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᒃᑯᐊ ᐅᖃᐅᓯᕆᔭᐅᔪᑦ 

ᖃᓄᐃᓕᔭᐅᒋᐊᒃᑲᓐᓂᕐᓂᐊᕐᒪᖔᑦ ᓇᓗᔪᖓ. ᑭᓯᐊᓂ, ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᕆᓕᕆᔨᒃᑯᓪᓗ 

ᐃᑲᔪᖅᓯᒪᔪᑦ ᓇᖕᒥᓂᖁᑎᐊᓛᓂᒃ. $5,000-ᓂᒃ ᐊᑕᐅᓯᐊᓐᖏᖦᖢᑎᒃ ᐱᔪᓐᓇᖅᑐᑦ.  

 

ᐄ, ᑕᒪᓐᓇ ᐃᖅᑲᓇᐃᔭᖅᑎᒋᔭᐅᔪᓄᑦ ᐅᖃᐅᓯᕆᓂᐊᖅᐸᕋ. ᐊᒻᒪᓗ ᒫᓐᓇ ᐅᖃᖅᑏ, ᕿᒥᕐᕈᓇᒃᑐᒍᑦ ᐊᒻᒪᓗ ᒫᓐᓇ 

ᑲᑎᒪᔾᔪᑕᐅᑲᑕᒃᖢᓂ ᑕᐃᒃᑯᐊ ᑮᓇᐅᔭᑦ ᐃᓯᖅᐸᓪᓕᐊᔪᖅ ᐊᖏᓪᓕᒋᐊᒃᑲᓐᓂᕈᓐᓇᕐᒪᖔᑦᑎᒍᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒪᓕᒐᓕᐅᖅᑎ ᖃᒪᓂᖅ. 

 

ᐊᐱᖅᑯᑦ 1132 - 5(2): ᓄᓘᔮᓂ ᐱᓕᕆᐊᖅ (ᖃᒪᓂᖅ) 

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒋᓂᐊᖅᑕᕋ ᒥᓂᔅᑕᐅᔪᒧᑦ ᐊᕙᑎᓕᕆᓂᕐᒧᑦ. ᐅᖃᖅᑏ, ᑕᐃᒪ 

ᓇᓗᓇᐃᖅᓯᖅᑲᐅᒐᒪ ᒪᓕᒐᓕᐅᖅᑏᑦ ᐅᖃᐅᓯᒃᓴᖏᓐᓂᒃ ᐅᖃᓪᓚᒃᖢᖓ ᑕᑉᐱᖕᓇ ᓄᓘᔮᖕᓃᑦᑐᖅ ᐱᔾᔪᑎᒋᓪᓗᒍ 

ᐃᓱᒫᓘᑕᐅᓯᒪᓂᕆᔭᖏᓐᓂᒃ ᓂᕈᐊᖅᑕᐅᓯᒪᕝᕕᒋᔭᒪ ᑐᓄᓂᕐᒧᑦ. 

  

ᓇᓗᓇᐃᖅᓯᖅᑲᐅᓪᓗᖓᓗ ᑐᓴᖃᑦᑕᖅᓯᒪᓕᕋᒪ ᐅᓄᖅᑐᓂᒃ ᑖᒃᑯᐊᒎᖅ ᓄᓇᕗᑦ ᒐᕙᒪᒃᑯᖏᑦ 

ᓇᓗᓇᐃᖅᓯᓪᓚᑦᑖᑦᑎᐊᖅᓯᒪᖏᓐᓂᖏᓐᓄᑦ ᑕᒪᒃᑯᐊ ᒪᓕᒃᑕᐅᔭᕆᐊᓖᑦ ᕿᒥᕐᕈᔭᐅᕙᓪᓕᐊᑎᓪᓗᒋᑦ. ᑖᓐᓇ 

ᐅᔭᕋᖕᓂᐊᕐᕕᒃ ᐊᖏᒡᓕᒋᐊᖅᑕᐅᔪᒪᑎᓪᓗᒍ, ᕚᐸᓐᓛᓐ-ᒃᑯᓐᓂᒃ. 

 

(ᑐᓵᔨᑎᒍᑦ) ᐅᖃᖅᑏ, ᑕᐃᒃᑯᐊ ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᓈᓚᖕᓂᖃᓚᐅᕐᒪᑕ ᒫᓐᓇᕈᓗᒃ. ᐊᒻᒪᓗ 

ᖁᔭᓕᓪᓗᒋᑦ ᑕᐃᒃᑯᐊ ᓄᓇᖅᑲᑎᕗᑦ ᓄᓇᑦᑎᓐᓃᓐᖔᖅᑐᓪᓗ ᑕᒪᓐᓇ ᐱᔭᕐᓂᓐᖏᓐᓂᖅᓴᑦᑎᐊᒻᒪᕆᐅᓕᕐᒪᑦ 

ᓄᕙᖕᓇᕐᔪᐊᖅ ᐱᔾᔪᑎᒋᓪᓗᒍ. 

 

ᑖᓐᓇ ᒥᓂᔅᑕᕆᔭᐅᔪᖅ ᒪᓕᒐᓕᐅᖅᑎᓄᑦ ᐅᓪᓗᒥ ᓇᓗᓇᐃᔭᐃᔪᓐᓇᖅᐹ ᐱᓕᕆᕝᕕᐊ ᖃᓄᐃᓕᖓᖕᒪᖔᑦ ᑕᒪᓐᓇ 

ᐊᕙᑎᕗᑦ ᐊᒃᑐᕐᓂᕐᓗᒃᑕᐅᓂᐊᖅᑎᓪᓗᒍ ᓄᓘᔮᑦ ᐊᖏᒡᓕᒋᐊᖅᑕᐅᔪᒪᑎᓪᓗᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐊᕙᑎᓕᕆᓂᕐᒧᑦ, ᒥᔅᑕ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᒐᕙᒪᒃᑯᑦ ᐃᑲᔪᖅᓱᐃᕗᑦ ᒪᑭᒪᑦᑎᐊᖁᔨᓪᓗᑎᒃ 

ᑮᓇᐅᔭᓕᐅᕈᑎᒃᓴᓂᒃ ᓴᖅᑭᔮᖅᑎᑦᑎᔪᒪᓪᓗᑎᒃ. ᐊᒻᒪᓗ ᑕᐃᓐᓇ ᓄᓘᔮᖕᓂ ᐊᖏᒡᓕᒋᐊᖅᑕᐅᔪᒪᔪᖅ ᑕᒪᒃᑯᐊ 

ᐱᕙᓪᓕᐊᔾᔪᓰᑦ ᐊᑐᖅᑕᐅᓂᐊᓚᐅᖅᑐᑦ ᐊᑐᖅᑕᐅᖏᓐᓇᖅᑐᑦ, ᓄᓇᑖᕐᓂᕐᒧᑦ ᐊᖏᕈᑏᑦ ᐊᑐᖅᖢᑎᒃᑯᑦ. ᑕᐃᓐᓇ 

ᑭᓯᐊᓂ ᐋᖅᑭᒃᓱᐃᔾᔪᑎᒋᔭᐅᖃᑦᑕᕐᒪᑦ.  

ᓄᓇᕗᒻᒥ ᐊᕙᑎᓕᕆᔨᒃᑯᑦ ᐱᔭᒃᓴᖅᑖᕆᓯᒪᔭᒥᓂᒃ ᐱᓕᕆᐊᖃᖅᑐᑦ ᐊᑯᓐᓂᖅᓱᖅᑎᒋᔭᐅᖃᑦᑕᖅᖢᑎᒃ ᐱᐅᒋᔭᐅᔪᓂᒃ 

ᐱᐅᒋᔭᐅᓐᖏᑦᑐᓂᒡᓗ ᑕᒪᒃᑮᖕᓂᒃ ᓈᓚᒃᖢᑎᒃ. 

 

ᐃᓚᒋᔭᐅᖃᑕᐅᓚᐅᖅᑐᑦ ᑖᒃᑯᐊ ᐊᕙᑎᓕᕆᔨᒃᑯᑦ. ᐊᒻᒪᓗ ᐃᓱᒫᓘᑎᒋᔭᐅᔪᑦ ᑕᐃᒃᑯᐊ ᑲᒪᒋᔭᐅᓚᐅᖅᖢᑎᒃ, ᐊᒻᒪ 

ᓱᓕ ᑕᒪᓐᓇ ᐱᓕᕆᐊᕆᔭᐅᔪᖅ ᐅᓪᓗᒥᒧᑦ ᑎᑭᖦᖢᒍ. 

 

ᐊᕙᑎᓕᕆᔨᒃᑯᑦ ᓱᓕ ᐊᑐᓕᖁᔭᓕᐅᓚᐅᓐᖏᑦᑐᑦ, ᐊᑐᓕᖁᔭᒃᓴᓂᒃ ᓴᖅᑭᑦᑎᓂᐊᖅᑐᑦ ᑲᓇᑕᐅᑉ ᒐᕙᒪᒃᑯᖏᑦᑕ 

ᒥᓂᔅᑕᖓᓐᓄᑦ ᑕᒪᓐᓇ ᐊᖏᒡᓕᒋᐊᖅᑕᐅᓂᐊᕐᓂᖅ ᑲᔪᓯᑎᑕᐅᓂᐊᕐᒪᖔᖓ ᐅᕝᕙᓘᓐᓃᑦ ᐋᒃᑲ. 

ᐃᓱᒪᓕᐅᕈᑎᒋᔭᐅᖃᑦᑕᖅᑐᑦ ᑕᐃᒃᑯᐊ ᓄᓇᑖᕐᓂᕐᒧᑦ ᐊᖏᕈᑎ ᒪᓕᒃᑕᐅᓪᓗᑎᒃ. ᐊᒻᒪᓗ ᖃᓄᐃᑦᑐᑐᐃᓐᓇᐃᑦ 

ᐱᕙᓪᓕᐊᑎᑕᐅᔪᒪᔪᑦ ᑕᒪᒃᑯᐊᓕᒫᑦ ᐃᓱᒪᒃᓴᖅᓯᐅᕈᑎᒋᔭᐅᑦᑎᐊᖃᑦᑕᖅᑐᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᖃᒪᓂᖅ. 

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒡᓗ ᒥᓂᔅᑕ ᐊᐱᖅᑯᑎᓐᓂ ᑭᐅᔪᓐᓇᕐᒪᑦ. ᑐᑭᓯᐅᒪᓪᓗᖓ 

ᐃᓕᓴᖅᓯᔪᒪᓪᓗᖓᓗ ᑖᒃᑯᐊ ᐊᔾᔨᒌᓐᖏᑦᑐᑦ ᐱᓕᕆᕝᕕᐅᔪᑦ ᓄᓇᕗᑦ ᒐᕙᒪᒃᑯᖏᓐᓂᒃ ᐱᓕᕆᖃᑕᐅᖃᑦᑕᖅᓯᒪᖕᒪᑕ 

ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᑦ ᕿᒥᕐᕈᕙᓪᓕᐊᑎᓪᓗᒋᑦ ᑖᔅᓱᒥᖓ ᐅᔭᕋᖕᓂᐊᕐᕕᖕᒥ 

ᐊᖏᒡᓕᒋᐊᖅᑕᐅᔪᒪᑎᓪᓗᒍ. 

 

(ᑐᓵᔨᑎᒍᑦ) ᐅᖃᖅᑏ, ᑕᐃᒪᐃᑦᑑᒐᓗᐊᖅᑎᓪᓗᒍ ᓇᓗᓇᖅᑐᑦ ᑭᒃᑯᑦ ᐃᓱᒪᓕᐅᖅᑎᓪᓚᕆᐅᖃᑦᑕᕐᒪᖔᑦ ᓄᓇᕗᑦ 

ᒐᕙᒪ ᐱᔾᔪᑎᒋᓪᓗᒍ. ᓈᓚᒃᑕᐅᓂᕗᑦ ᒪᓕᖕᒪᑦ, ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᑭᓇ ᐃᓱᒪᓕᐅᖅᑎᒋᔭᐅᖃᑦᑕᕐᒪᖔᑦ 

ᐊᖏᖅᓯᖃᑦᑕᕐᒪᖔᓪᓗ ᓄᓇᕗᑦ ᒐᕙᒪᒃᑯᑦ ᑐᓐᓂᖅᑯᑎᒋᔭᖏᑦ ᓄᓇᕗᒻᒥ ᐊᕙᑎᓕᕆᔨᒃᑯᑦ ᑲᑎᒪᔨᖏᓐᓄᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᒪᒃᑮᑦ ᐊᕙᑎᓕᕆᔨᒃᑯᑦ 

ᐃᖏᕐᕋᔾᔪᑎᓕᕆᔨᒃᑯᓪᓗ ᐊᒻᒪᓗ ᐊᕙᑎᓕᕆᔨᒃᑯᑦ ᑲᑐᔾᔨᓪᓗᑎᒃ ᓇᓗᓇᐃᔭᐃᖃᑦᑕᖅᑐᑦ ᒪᑭᒪᑦᑎᐊᖁᓪᓗᒋᑦ ᑕᒪᒃᑯᐊ 

ᐱᕙᓪᓕᐊᑎᑕᐅᔪᑦ ᓄᓇᕗᑉ ᐃᓗᐊᓂ. ᐱᔪᒪᔭᐅᔪᑦ ᑕᒪᒃᑯᐊ ᖃᓄᖅᑑᕈᑎᒋᔭᐅᖃᑦᑕᖅᑐᑦ ᐅᓄᕐᓂᖅᓴᐃᑦ ᑕᐃᒃᑯᐊ 

ᐃᓱᒪᖃᑎᒌᑦ ᒪᓕᒃᖢᒋᑦ. ᐱᕙᓪᓕᐊᑎᑦᑎᓂᐊᕐᓗᓂ ᖃᓄᐃᑦᑐᑐᐃᓐᓇᕐᒥᒃ ᖃᐅᔨᒪᔪᒍᑦ ᐱᐅᒋᔭᐅᖃᑦᑕᓐᖏᑦᑐᑦ 

ᐃᓚᖏᑦ. ᑕᐃᒪ ᖃᓄᖅᑑᕈᑎᒋᓕᖃᑦᑕᖅᑕᕗᑦ ᑕᐃᒃᑯᐊ ᐊᒃᑐᐃᓂᕐᓗᖕᓂᐊᖅᑐᑦ ᐱᐅᒋᔭᐅᓐᖏᑐᓪᓘᓐᓃᑦ.  

 

ᐊᑲᐅᓐᖏᓕᐅᕈᒻᒥᒃ ᐱᑕᖃᓕᖅᐸᑦ ᓇᓗᓇᐃᖅᓯᔪᖅᑕᖃᓕᖅᐸᓪᓗ ᒐᕙᒪᒃᑯᑦ ᐱᓕᕆᕝᕕᐊ 

ᖃᓄᖅᑑᕈᑎᒋᓕᕋᔭᖅᑕᖓᑦ ᑕᐃᓐᓇ ᐊᑲᐅᒋᔭᐅᓐᖏᑦᑐᖅ. ᑕᐃᒪ ᑕᒪᓐᓇ ᓱᓕ ᑲᔪᓰᓐᓇᖅᑐᖅ ᒐᕙᒪᒃᑯᓪᓗ 

ᐊᑕᐅᓯᕐᒥᒃ ᓂᐱᖃᖅᖢᑎᒃ ᓂᓪᓕᐊᖃᑦᑕᖅᑐᑦ. ᖃᐅᔨᒪᔪᐃᓐᓇᐅᔭᕆᐊᖃᖅᖢᑕᓗ ᖃᓄᐃᓕᐅᓕᕋᓗᐊᕐᒪᖔᑕ ᑖᒃᑯᐊ 

ᐱᓕᕆᕝᕖᑦ ᑭᒡᒐᖅᑐᖅᑕᐅᓪᓗᑎᒃ ᒐᕙᒪᒃᑯᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑭᖑᓪᓕᖅᐹᒥᒃ ᐊᒻᒪᓗ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᖃᒪᓂᖅ.  

 

ᖃᒪᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒡᓗ ᒥᓂᔅᑕ ᑭᐅᖕᒪᖓ ᐊᐱᖅᑯᑎᒋᔭᓐᓂᒃ ᐊᒻᒪ ᑖᓐᓇ 

ᐊᐱᖅᑯᑎᒋᓂᐊᖅᑕᕋ ᑮᒡᒍᓯᕆᖅᑲᐅᔭᖓᑕ ᐊᔾᔨᐸᓗᐊᓂᒃ ᑭᐅᓂᐊᖅᑐᒃᓴᐅᔫᒐᓗᐊᖅ ᐊᐱᖅᑯᑎᒌᓐᓇᕈᒪᓪᓗᒍ.  

 

(ᑐᓵᔨᑎᒍᑦ) ᒪᓕᒐᓕᐅᖅᑎ ᐅᖃᐅᓯᖏᑦᑎᒍᑦ ᓇᓗᓇᐃᖅᓯᖅᑲᐅᒐᑦᑕ ᕿᑭᖅᑖᓘᑉ ᐅᐊᖕᓇᖓᓂᕐᒥᐅᑦ 

ᐃᓱᒫᓘᑎᖃᕐᒪᑕ ᐃᑲᔫᑎᓂᒃ ᑕᕝᕙᓐᖓᑦ ᓄᓘᔭᕐᓂᖔᖅᑐᓂᒃ ᐊᒻᒪᓗ ᖃᐅᔨᒪᓪᓗᖓ ᑖᒃᑯᐊ ᒪᓕᒐᓕᐅᖅᑏᑦ 

ᐊᐅᓚᑦᑎᔪᓐᓇᓐᖏᑦᑐᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᐱᔾᔪᑎᒋᓪᓗᒋᑦ ᑕᒪᒃᑯᐊ ᐋᔩᕐᓂᒃᑯᑦ 

ᐃᑲᔫᓯᐊᖅᑖᕆᔭᐅᖃᑦᑕᖅᑐᑦ ᐅᔭᕋᖕᓂᐊᕐᕕᖕᒥ ᐊᒻᒪᓗ ᖁᕕᐊᓲᑎᒋᕙᕋ ᖁᔭᒋᕙᕋᓗ ᒥᑦᑎᒪᑕᓕᖕᒥᐅᑦ ᒪᐃᔭᖓᑦ 

ᐊᓯᖏᓪᓗ ᑲᑐᔾᔨᓪᓗᑎᒃ ᐊᖏᖃᑎᒌᖕᓂᕐᒧᑦ ᑐᕌᒐᖃᕐᒪᑕ.  

 



ᓇᒡᒐᔾᔭᐅ, ᕕᕝᕗᐊᕆ 22, 2021 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓂᐱᓕᐅᖅᑕᐅᓯᒪᓂᕗᑦ ᒪᓕᒃᖢᒍ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᐱᓕᕆᕝᕕᐊ ᐱᓕᕆᕝᕕᖏᓪᓗ ᐊᓯᖏᑦ 

ᖃᓄᐃᓕᐅᖃᑦᑕᕐᒪᖔᑦ ᐊᒻᒪᓗ ᓇᐅᒃᑯᑦ ᐃᓚᐅᓂᖃᕐᒪᖔᑦ ᑕᒪᓐᓇ ᐱᔾᔪᑎᒋᔭᐅᑎᓪᓗᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐊᕙᑎᓕᕆᓂᕐᒧᑦ, ᒥᔅᑕ ᓴᕕᑲᑖᖅ.  

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᓱᓕᔪᖅ ᑖᒃᑯᐊ ᒐᕙᒪᒃᑯᑦ ᒪᓕᒐᓕᐅᕐᕕᓪᓗ 

ᐊᐅᓚᑦᑎᔪᓐᓇᓐᖏᑦᑐᖅ ᖃᓄᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᖅᑲᓇᐃᔭᕐᒪᖔᑦ ᐊᒻᒪᓗ ᐃᑲᔫᑏᑦ.  

 

ᕿᑭᖅᑕᓂ ᑖᒃᑯᐊ ᐃᓄᐃᑦ ᑲᑐᔾᔨᖃᑎᒌᑦ ᐋᔩᕐᓂᒃᑯᑦ ᐃᑲᔫᓯᐊᓂᒃ ᓴᖅᑭᑦᑎᖃᑦᑕᖅᑐᑦ ᐊᒃᑐᖅᑕᐅᓂᐊᕐᓂᖓ ᐱᓪᓗᒍ 

ᐊᒻᒪᓗ ᐊᖏᕈᑎᓂᒃ ᐋᔩᕈᑎᖃᖃᑦᑕᕐᒥᔪᖅ ᖃᓄᑎᒋ ᑕᐃᓐᓇ ᐱᕙᓪᓕᐊᓂᖃᕐᓂᐊᕐᒪᖔᑦ. ᐋᔩᖃᑎᒌᖕᓂᖅ 

ᐱᔭᕇᓵᓚᐅᕐᒪᑦ ᑐᒡᓕᐊᓂ ᑕᐃᓐᓇ ᐅᔭᕋᖕᓂᐊᕐᕕᒃ ᓴᓇᔭᐅᓂᐊᖅᑎᓪᓗᒍ. ᐄ, ᐃᓱᒫᓗᑎᖃᕈᔅᓯ 

ᐅᖃᓪᓚᖃᑎᒋᔪᓐᓇᖅᑕᑎᑦ ᑕᐃᒃᑯᐊ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓇᓗᓇᐃᔭᕐᓗᒋᓪᓗ ᐃᓱᒫᓗᑎᒋᔭᖏᑦ.  

 

ᑕᐃᓐᓇ ᐊᖏᕈᑦ ᐊᖏᕈᑕᐅᓐᖏᑐᕐᓘᓐᓃᑦ ᑕᐃᒪᓐᓇ ᐊᑲᐅᓐᖏᓕᐅᕈᑎᒋᔭᐅᔭᕌᖓᑦ ᕿᑭᖅᑕᓂ ᐃᓄᐃᑦ 

ᑲᑐᔾᔨᖃᑎᒌᖏᑦ ᐊᒻᒪᓗ ᕿᑭᖅᑕᓃᑦᑐᑦ ᓄᓇᓖᑦ ᐋᔩᖃᑎᒌᒍᓐᓇᖅᑐᖅ ᖃᓄᖅᑑᕈᑎᖃᕈᓐᓇᖅᑐᓪᓗ. ᑕᐃᒃᑯᐊ 

ᐃᑲᔫᓯᐊᕐᓂᐊᕐᓂᕐᒧᑦ ᐊᖏᕈᑏᑦ ᑕᐃᒃᑯᓄᖓ ᑎᒥᐅᔪᓄᑦ ᑲᒪᒋᔭᐅᔪᑦ ᐃᒪᐃᓕᐅᓚᐅᕆᔅᓯᕈᓐᓇᓐᖏᓐᓇᑦᑎᒃᑯᑦ 

ᕿᑭᖅᑕᓂᒃᑯᑦ ᐃᓄᐃᑦ ᑲᑐᔾᔨᖃᑎᒌᖏᑦ ᑕᒪᒃᑯᐊ ᐋᔩᕈᑎᒋᔭᐅᑎᓪᓗᒋᑦ ᐃᑲᔫᑏᑦ.  

 

ᓄᓘᔮᒃ ᐃᓄᐃᑦ ᓄᓇᖁᑎᖓᓐᓃᒻᒪᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᑕᐃᒪ ᓂᖏᖅᑕᐅᑎᓂᒃ ᑕᒪᒃᑯᓂᖓ 

ᑎᒍᓯᕙᓪᓕᐊᔪᑦ ᓄᓘᔮᓂᖔᖅᑐᓂᒃ ᐊᒻᒪᓗ ᓄᓇᓖᑦ ᐊᑲᐅᓐᖏᓕᐅᕈᑎᖃᕈᑎᒃ ᐊᑏ ᐅᖃᓪᓚᖃᑎᒋᓯᐅᒃ ᑕᐃᒃᑯᐊ 

ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒪᓕᒐᓕᐅᖅᑏᑦ ᐅᔾᔨᕈᓱᖕᓂᐊᖅᐳᑦ ᑖᓐᓇ ᐊᐱᖅᑯᑎᖃᕐᓂᖅ ᖃᐅᔨᓴᐅᑎᖓ ᐃᓱᓕᒻᒪᑦ ᐊᒻᒪ ᑲᔪᓯᓗᑕ 

ᓈᓴᐅᑎᓕᖕᒧᑦ 7-ᒧᑦ. ᑎᑎᖅᑲᒃᑯᑦ ᐊᐱᖅᑯᑏᑦ. ᐅᑎᕈᑏᑦ ᑎᑎᖅᑲᒃᑯᑦ ᐊᐱᖅᑯᑎᖕᓄᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 8: ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑕᐅᓚᐅᖅᓄᑦ 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 074 - 5(2): ᐱᓕᕆᕝᕕᓐᓂ ᑐᓐᓂᖅᑯᓯᐊᑦ ᐃᑲᔫᓯᐊᓪᓗ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 076 - 5(2): ᖃᖓᑕᓲᒃᑯᑦ ᓵᑕᖃᑦᑕᕐᓂᖏᑦ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 077 - 5(2): ᓄᓇᕗᑦ ᒐᕙᒪᒃᑯᑦ ᑮᓇᐅᔭᖏᑦ, ᑮᓇᐅᔭᖅᑐᕐᓂᕆᔭᖏᑦ 

ᐊᒻᒪᓗ ᑮᓇᐅᔭᐃᑦ ᐊᑐᐃᓐᓇᐅᓂᖏᑦ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 078 - 5(2): ᐊᑯᓂᐅᔪᒃᑯᑦ ᐸᖅᑭᔭᐅᕖᑦ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 079 - 5(2): ᐱᓕᒻᒪᒃᓴᐃᓂᕐᒧᑦ ᐸᕐᓇᐅᑏᑦ ᐱᖁᑎᕐᔪᐊᑦ 

ᓴᓇᔭᐅᓂᖏᓐᓄᑦ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 080 - 5(2): ᓴᓇᔨᓪᓚᕆᓐᖑᕆᐅᖅᓴᕐᓂᖅ ᐊᒻᒪᓗ ᐃᖅᑲᓇᐃᔮᓄᑦ 

ᐱᓕᒻᒪᒃᓴᐃᓂᖅ ᐃᓕᓐᓂᐊᕐᕕᓐᓂ (ᑎᑎᕋᖅᑎ) 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 081 - 5(2): ᐃᓄᑐᖃᐃᑦ ᐸᖅᑭᔭᐅᓂᖏᑦ (ᑎᑎᕋᖅᑎ) 

 

ᑎᑎᕋᖅᑎ (ᔮᓐ ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑎᑎᖅᑲᑎᒍᑦ ᐊᐱᖅᑯᑎ ᓈᓴᐅᑎᓕᒃ 74, ᐊᒃᑑᕝᕙ 20-ᒥ 

ᐱᔭᐅᔪᑦ ᑖᒃᑯᐊ ᓴᖅᑭᑕᒃᑲ. ᖁᔭᓐᓇᒦᒃ.  

ᐅᖃᖅᑎ: ᐅᑎᕈᑏᑦ ᑎᑎᖅᑲᒃᑯᑦ ᐊᐱᖅᑯᑏᑦ. ᑭᐅᔾᔪᑏᑦ ᒪᒃᐱᒐᖅᑎᓪᓗᑕ ᐅᖃᐅᓯᐅᔪᕕᓂᕐᓂᒃ. (ᑐᓵᔨᑎᒍᑦ) 

ᓈᓴᐅᑎᓕᒃ 10. (ᑐᓵᔨᑎᒎᕈᓐᓃᖅᑐᖅ) ᐊᑎᓕᐅᖅᓯᒪᔪᑦ. ᓈᓴᐅᑎᓕᒃ 11. ᑭᐅᔾᔪᑏᑦ ᐊᑎᓕᐅᖅᓯᒪᔪᓄᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 11: ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᒧᑦ 

 

ᑭᐅᔾᔪᑎᒃ ᐊᑎᓕᐅᕈᑕᐅᓯᒪᔪᒧᑦ 022 - 5(2): ᐊᑎᓕᐅᕈᑕᐅᓯᒪᔪᖅ ᐅᕕᓂᖃᒌᓐᖏᓐᓂᖅ 

ᑐᑭᓯᐅᒪᔭᐅᑦᑎᐊᖁᓪᓗᒍ ᓄᓇᕗᒥ (ᑎᑎᕋᖅᑎ) 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓈᓴᐅᑎᓕᒃ 22 ᓴᖅᑭᑉᐸᕋ, ᐊᒃᑑᕝᕙ 2020-ᒥ 

ᓴᖅᑭᑕᐅᓚᐅᖅᓯᒪᔪᖅ ᐅᑭᐊᒃᓵᖅ ᑲᑎᒪᑎᓪᓗᒋᑦ. ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑎᓪᓗᒍ ᕿᒥᕐᕈᓇᒃᑎᓪᓗᒋᑦ ᒪᓕᒐᒃᓴᓂᒃ ᐊᓯᖏᓐᓂᒡᓗ. 

ᑎᑎᖅᑲᑦ ᓴᖅᑭᑕᐅᓂᖏᑦ. ᒥᔅᑕ ᕋᒻᐴᑦ.  

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 342 - 5(2): ᑎᑎᖅᑲᐃᑦ ᐱᔾᔪᑎᒋᓪᓗᒍ ᓴᓂᑭᓗᐊᕐᒥᐅᑦ ᐊᐅᓪᓚᕋᔭᖁᔭᐅᑎᓐᓇᒋᑦ 

(ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑎᑎᖅᑲᓂᒃ ᓴᖅᑭᑦᑎᔪᒪᔪᖓ ᓴᓂᑭᓗᐊᖅ 

ᕼᐊᒻᓚᒃᑯᓃᖔᖅᑐᓂᒃ ᐃᖏᕐᕋᔭᖃᑦᑕᕈᓐᓇᖏᓐᓂᖅ ᑕᒪᓐᓇ ᐊᑐᖅᑎᑕᐅᖕᒪᑦ ᓄᕙᕐᔪᐊᕐᓇᖅ ᐱᓪᓗᒍ. ᐅᖃᖅᑏ, 

ᑖᒃᑯᐊ ᑎᑎᖅᕋᑕᐅᓚᐅᖅᑐᑦ ᑐᓂᓴᐅᒪᔾᔪᑎᓂᒃ ᐱᕐᔪᐊᓂᒃ ᐃᓗᓕᖃᐅᖅᑐᑦ. ᐊᑏ, ᐃᓘᓐᓇᔅᓯᓐᓄᑦ 

ᕿᒥᕐᕈᔭᐅᑦᑕᐅᑦᑎᐊᕐᓂᐊᖅᐳᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓴᖅᑭᑦᓯᓂᖅ ᑎᑎᖅᑲᓂᒃ. ᓈᓴᐅᑎᓕᒃ 14. ᓇᓗᓇᐃᔭᐃᓂᖅ ᓅᑦᑎᒋᐊᕈᑎᒃᓴᓂᒃ. 

ᒪᓕᒐᓕᐅᖅᑎ ᑲᖏᖅᖠᓂᕐᒧᑦ ᐅᐊᖕᓇᖓᓄᑦ ᐊᒻᒪᓗ ᐃᒡᓗᓕᒑᕐᔪᖕᒧᑦ, ᒥᔅ ᑕᐅᑐᓐᖏ.  

 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

 

ᐱᒋᐊᖅᑎᑕᖅ 098 - 5(2): ᐅᖓᕙᕆᐊᖅᑕᐅᓂᖓ ᕿᒥᕐᕈᓂᐅᔪᖅ ᒪᓕᒐᒃᓴᖅ 36-ᒧᑦ, ᐃᓱᒪᓕᕆᓂᕐᒧᑦ 

ᒪᓕᒐᖅ - ᖃᐅᔨᒃᑲᐃᒍᑦ (ᑕᐅᑐᓐᖏ) 

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᖅᓯᕗᖓ ᐱᖓᑦᑎᐊᓂ, ᐱᖓᓲᓕᖅᓲᑦ, ᕖᕝᕗᐊᕆ 24, 2021 

ᓅᑦᑎᒋᐊᕐᓂᐊᕋᒪ ᑐᒡᓕᖅᑕᐅᓗᓂ ᑕᓯᓕᔾᔪᐊᕐᒧᑦ ᐅᐱᓐᓇᖅᑐᒧᑦ ᓂᕈᐊᖅᑕᐅᓯᒪᔪᒧᑦ, ᑖᓐᓇ ᐃᑲᕐᕋᕆᔭᐅᔪᖅ 

ᑲᑎᒪᔨᕋᓛᒃᑯᓐᓂ ᓇᓗᓇᐃᖅᓯᓂᖅ ᒪᓕᒐᒃᓴᖅ 36, ᐃᒡᓗᕐᔪᐊᕐᒧᑦ ᐅᑎᖅᑎᑕᐅᓂᐊᖅᑐᖅ ᑲᔪᓯᒋᐊᖅᑎᑕᐅᓗᓂ 

ᐅᑉᓗᓄᑦ 120-ᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᓕᐅᕐᓂᐊᓂᕐᒧᑦ ᖃᐅᔨᒃᑲᐅᑦ. ᑲᖏᖅᖠᓂᐅᑉ ᐅᐊᖕᓇᖓᓄᑦ 

ᐃᒡᓗᓕᒑᕐᔪᖕᒧᓪᓗ ᒪᓕᒐᓕᐅᖅᑎ, ᒥᔅ ᑕᐅᑐᓐᖏ.  

 

 

 

ᐱᒋᐊᖅᑎᑕᖅ 099 - 5(2): ᐅᖓᕙᕆᐊᖅᑕᐅᓂᖓ ᕿᒥᕐᕈᓂᐅᔪᖅ ᒪᓕᒐᒃᓴᖅ 52-ᒧᑦ, ᓄᓇᕗᒥ 

ᐅᖅᓱᐊᓗᓕᕆᔨᒃᑯᑦ ᑲᒥᓴᓐᑯᓐᓄᑦ ᒪᓕᒐᖅ - ᖃᐅᔨᒃᑲᐃᒍᑦ (ᑕᐅᑐᓐᖏ) 

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᖅᓯᕗᖓ ᐱᖓᑦᑎᐊᓂ, ᐱᖓᓲᓕᖅᓲᒻᒥ, ᕖᕝᕗᐊᕆ 24, 2021 

ᓅᑦᑎᒋᐊᕐᓂᐊᕋᒪ ᑐᒡᓕᖅᑕᐅᓗᓂ ᑕᓯᓕᕐᔪᐊᕐᒧᑦ ᑖᓐᓇ ᐅᐱᓐᓇᖅᑐᖅ, ᑖᒃᑯᐊ ᐃᑲᕐᕋᕆᔭᖓᑦ ᑲᑎᒪᔨᕋᓛᒃᑯᓐᓂ 

ᓇᓗᓇᐃᕐᕕᐅᓂᐊᖅᑐᖅ ᓈᓴᐅᑎᖃᖅᑐᖅ ᒪᓕᒐᒃᓴᖅ 52 ᐅᑎᖅᑎᑕᐅᓂᐊᖅᑐᓂᒃ ᐃᒡᓗᕐᔪᐊᒧᑦ ᐅᑉᓗᐃᑦ 120-ᓄᑦ. 

ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᓇᓗᓇᐃᔭᐃᓂᖅ ᓅᑦᑎᒋᐊᕈᑎᐅᓂᐊᖅᑐᓂᒃ. ᐱᑕᖃᕈᓐᓃᕐᒪᑦ. (ᑐᓵᔨᑎᒍᑦ) 

ᐱᖁᔨᕗᖔᓕᐅᕐᓂᐊᕐᓂᕐᒧᑦ ᖃᐅᔨᒃᑲᐅᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᑦ. ᒥᔅᑕ ᕼᐃᒃᔅ.  

 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 59 - ᑮᓇᐅᔭᐃᑦ ᐊᑐᖅᑐᒃᓴᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2021-2022 - 

ᖃᐅᔨᒃᑲᐃᒍᑦ 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ ᐊᐃᑉᐱᕐᒥ, ᕖᕝᕗᐊᕆ 23, 2021, 

ᒪᓕᒐᒃᓴᖅ 59 ᐊᐅᓚᔾᔪᑏᑦ ᒪᑭᒪᐅᑎᓪᓗ ᒪᓕᒐᕐᔪᐊᖓᑦ 2021-2022, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑐᓴᖅᑎᑦᑎᓂᖅ ᐱᖁᔨᕗᖔᕐᓂᐊᕐᓂᕐᒧᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ 

ᒪᓕᒐᒃᓴᐃᑦ. (ᑐᓵᔨᑎᒎᕈᓐᓃᖅᑐᖅ) 16. ᐱᖁᔨᕗᖔᕈᑏᑦ. (ᑐᓵᔨᑎᒎᕈᓐᓃᖅᑐᖅ) 17. ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓃᑦ ᒪᓕᒐᒃᓴᐃᑦ. 18. ᐊᐃᑉᐹᓂ ᐅᖃᓕᒫᖅᑕᐅᔪᐃᑦ ᒪᓕᒐᒃᓴᐃᑦ. 19. (ᑐᓵᔨᑎᒍᑦ) 

ᐃᓱᒪᒃᓴᖅᓯᐅᕈᑎᖃᕐᓂᖅ ᑲᑎᒪᑐᐃᓐᓇᓂᕐᒥ ᒪᓕᒐᒃᓴᓂᒃ ᐊᓯᖏᓐᓂᓪᓗ. ᑕᐃᒪ ᑲᑎᒪᔾᔪᑎᒃᓴᑦ ᑲᑎᒪᑐᐃᓐᓇᓂᕐᒧᑦ 

ᓵᖓᓃᑦᑐᐃᑦ ᐊᓯᐊᓄᑦ ᓅᖔᕐᓂᐊᖅᐳᒍᑦ. 20. ᐅᓂᒃᑳᖏᑦ ᑲᑎᒪᑐᐃᓐᓇᓂᕐᒧᑦ. 21. ᐱᖓᔪᐊᓐᓂ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. 22. ᑲᑎᒪᔾᔪᑎᒃᓴᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑐᓵᔨᑎᒎᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᐃᑎᒋᐊᕐᓗᓯ ᑲᑎᒪᔨᕋᓛᑦ ᒪᓕᒐᓕᐅᕐᕕᕐᒧᑦ 9-ᒥ ᐅᓪᓛᒃᑯᑦ, 

ᓇᓄᖅ ᑲᑎᒪᕕᖓᓂ.  

 

ᑲᑎᒪᔾᔪᑎᒃᓴᐃᑦ ᕖᕗᐊᕆ 23-ᒧᑦ.  

 

1. ᑐᒃᓯᐊᕐᓂᖅ 

2. ᑮᓇᐅᔭᖅᑑᑎᒃᓴᓄᑦ ᐅᖃᐅᓯᒃᓴᖅ 

3. ᐊᖓᔪᖅᑳᑦ ᐅᖃᐅᓯᖏᑦ 

4. ᒪᓕᒐᓕᐅᖅᑏᑦ ᐅᖃᐅᓯᖏᑦ 

5. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

6. ᐃᓕᑕᖅᓯᓂᖅ ᐳᓛᖅᑎᓂᑦ 

7. ᐅᖃᐅᓯᒃᑯᑦ ᐊᐱᖅᑯᑎᑦ 

8. ᑎᑎᖅᑲᒃᑯᑦ ᐊᐱᖅᑯᑎᑦ 

9. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

10. ᑭᐅᔾᔪᑎᑦ ᒪᑐᐃᕈᑎᒧᑦ 

11. ᑭᐅᔾᔪᑎᑦ ᑮᓇᐅᔭᖅᑑᑎᒃᓴᓄᑦ ᐅᖃᐅᓯᒃᓴᒧᑦ 

12. ᐊᑎᓕᐅᕈᑕᐅᓯᒪᔪᑦ 

13. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

14. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

15. ᑎᑎᖅᑲᓂᑦ ᓴᖅᑭᑎᕆᓂᖅ 

16. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

17. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

18. ᐱᒋᐊᖅᑎᑕᐃᑦ 

19. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

21. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

22. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

23. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

24. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᕐᕕᒃ ᒪᑐᓯᒪᑲᐃᓐᓇᖅᑐᖅ ᐊᐃᑉᐹᖑᕋᓱᓐᓂᖓᓂ, ᕖᕝᕗᐊᕆ 23, 

1:30-ᒥ ᐅᓐᓄᓴᒃᑯᑦ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 15:37-ᒧᐊᖅᑎᓪᓗᒍ



 

 

 


